
Улсын Их Хурлын 2018 оны хаврын ээлжит чуулганы Эдийн засгийн байнгын хорооны 5 дугаар сарын 16-ны өдөр /Лхагва гараг/-ийн 
хуралдааны гар тэмдэглэл


Эдийн засгийн байнгын хорооны дарга Д.Дамба-Очир ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 11 гишүүн ирж 57,9 хувийн ирцтэйгээр 14 цаг 25 минутад Төрийн ордны “Их Эзэн Чингис хаан” танхимд эхлэв.


Чөлөөтэй: Т.Аюурсайхан, Б.Дэлгэрсайхан.


Хэлэлцэх асуудалтай холбогдуулан Улсын Их Хурлын гишүүн Л.Энх-Амгалан санал хэлэв.

Нэг. “Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай” Улсын Их Хурлын тогтоолын төсөл /Засгийн газар 2018.04.30-ны өдөр өргөн мэдүүлсэн, анхны хэлэлцүүлэг/


Хэлэлцэж буй асуудалтай холбогдуулан Монгол Улсын сайд, Засгийн газрын Хэрэг эрхлэх газрын дарга Г.Занданшатар, Сангийн сайд Ч.Хүрэлбаатар, Санхүүгийн зохицуулах хорооны дэд дарга Б.Баярсайхан, Монгол Улсын ерөнхий аудиторын орлогч С.Оюунбилэг, Барилга, хот байгуулалтын яамны Төрийн нарийн бичгийн дарга С.Магнайсүрэн, Зам, тээврийн хөгжлийн яамны Төрийн нарийн бичгийн дарга Ж.Бат-Эрдэнэ, Эрчим хүчний яамны Төрийн нарийн бичгийн дарга З.Мэндсайхан, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал, Үндэсний хөгжлийн газрын дарга Б.Баярсайхан, Аудитын ерөнхий газрын Гүйцэтгэлийн аудитын газрын захирал бөгөөд тэргүүлэх аудитор М.Давааням, Монголбанкны Судалгаа, статистикийн газрын захирал Д.Ган-Очир, Сангийн яамны Эдийн засгийн бодлогын газрын дарга Г.Батхүрэл, Засгийн газрын Хэрэг эрхлэх газрын Хяналт шалгалт, үнэлгээ, дотоод аудитын газрын дарга Э.Бат-Идэр, Сангийн яамны Эдийн засгийн бодлогын газрын мэргэжилтэн Б.Мөнгөнцацрал нар оролцов.


Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, С.Энхцэцэг, референт Г.Баярмаа, Б.Ууганцэцэг нар байлцав.


“Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай” Улсын Их Хурлын тогтоолын төслийг анхны хэлэлцүүлэгт бэлтгэсэн талаар ажлын хэсгийн санал, дүгнэлтийг Улсын Их Хурлын гишүүн, ажлын хэсгийн ахлагч Л.Элдэв-Очир танилцуулав.


Танилцуулгатай холбогдуулан Улсын Их Хурлын гишүүн Л.Энх-Амгалан, Ж.Ганбаатар, Д.Тэрбишдагва, Д.Эрдэнэбат, Я.Содбаатар, Б.Баттөмөр, М.Оюунчимэг, Х.Болорчулуун нарын тавьсан асуултад Улсын Их Хурлын гишүүн, ажлын хэсгийн ахлагч Л.Элдэв-Очир, Монгол Улсын сайд, Засгийн газрын Хэрэг эрхлэх газрын дарга Г.Занданшатар, Сангийн сайд Ч.Хүрэлбаатар, Эрчим хүчний яамны Төрийн нарийн бичгийн дарга З.Мэндсайхан, Сангийн яамны Эдийн засгийн бодлогын газрын дарга Г.Батхүрэл, Барилга, хот байгуулалтын яамны Төрийн нарийн бичгийн дарга С.Магнайсүрэн, Монголбанкны Судалгаа, статистикийн газрын захирал Д.Ган-Очир, Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал нар хариулж, тайлбар хийв.


Улсын Их Хурлын гишүүн Л.Болд горимын санал хэлж, Байнгын хорооны дарга Д.Дамба-Очир тайлбар хийв. 


“Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай” Улсын Их Хурлын тогтоолын төслийн талаар ажлын хэсгээс гаргасан зарчмын зөрүүтэй саналын томьёоллоор санал хураалт явуулав.

Д.Дамба-Очир: Улсын Их Хурлын гишүүн Л.Болд, Л.Энх-Амгалан нарын гаргасан, 1.Төслийн 8.7 дугаар зүйлийг дараахь байдлаар өөрчлөх: 

“8.7.Гэр хороололд амины орон сууц барихад зориулан урт хугацааны хөнгөлөлттэй нөхцөлөөр ипотекийн зээл олгоно.” гэж өөрчлөн найруулах саналыг дэмжье гэсэн санал хураалт явуулъя. 

Улсын Их Хурлын гишүүн Л.Болд саналаа тайлбарлав.


Зөвшөөрсөн

13


Татгалзсан

 4


Бүгд


17


76,5 хувийн саналаар санал дэмжигдлээ.

Улсын Их Хурлын гишүүн Л.Болдын гаргасан, 2.Зорилт 11-ийн гарчигт бага насны хүүхдийн аюулгүй байдлыг хамгаалах чиглэлээр цогц арга хэмжээ авах гэж нэмэх саналыг дэмжье гэсэн санал хураалт явуулъя.


Зөвшөөрсөн

14


Татгалзсан

 3


Бүгд


17


82,4 хувийн саналаар санал дэмжигдлээ.

Улсын Их Хурлын гишүүн Л.Энх-Амгалан, Б.Баттөмөр, Я.Содбаатар, Ж.Ганбаатар нарын гаргасан, 3.Төрийн өмчийн талаархи бодлого боловсруулан хэрэгжүүлэх, удирдлага менежментийг сайжруулах, төрийн өмчит болон төрийн өмчийн оролцоотой хуулийн этгээдэд сайн засаглалыг хөгжүүлэх замаар өмчийн үр өгөөжийг нэмэгдүүлэх, худалдан авах үйл ажиллагааг ил тод өрсөлдөх тэгш боломжийг хангах эрх зүйн орчныг боловсронгуй болгох гэсэн саналыг дэмжье гэсэн санал хураалт явуулъя.


Улсын Их Хурлын гишүүн Ж.Ганбаатар саналаа тайлбарлав.


Зөвшөөрсөн

14


Татгалзсан

 3


Бүгд


17


82,4 хувийн саналаар санал дэмжигдлээ.

Улсын Их Хурлын гишүүн Л.Энх-Амгалан, Ж.Ганбаатар, Д.Тэрбишдагва, Б.Баттөмөр, Я.Содбаатар, Б.Жавхлан нарын гаргасан, 4.Зээлийн хүүг бууруулах, санхүүгийн үйлчилгээний хүртээмжийг нэмэгдүүлэх үндэсний хөтөлбөрийн хэрэгжилтийг эрчимжүүлэх гэсэн саналыг дэмжье гэсэн санал хураалт явуулъя.


Зөвшөөрсөн

14


Татгалзсан

 3


Бүгд


17


82,4 хувийн саналаар санал дэмжигдлээ.

Улсын Их Хурлын гишүүн Я.Содбаатар, Б.Баттөмөр, Л.Элдэв-Очир нарын гаргасан, 5.Төслийн 8.7-д “Түрээсийн орон сууцны хүртээмжийг нэмэгдүүлэн 2 мянгаас доошгүй хүрэх үр дүнг нэмэгдүүлэх” гэсэн саналыг дэмжье гэсэн санал хураалт явуулъя.


Зөвшөөрсөн

12


Татгалзсан

 4


Бүгд


16


75,0 хувийн саналаар санал дэмжигдлээ.

Улсын Их Хурлын гишүүн Б.Ундармаагийн гаргасан, 6.Зорилт 20.Хууль сахиулах их сургуулийн спорт цогцолбор, номын сангийн барилгыг барих, төсөвт 20 тэрбум төгрөг тавиулах саналыг дэмжье гэсэн санал хураалт явуулъя.


Улсын Их Хурлын гишүүн Б.Ундармаа саналаа тайлбарлав.


Зөвшөөрсөн

 8


Татгалзсан

 9


Бүгд


17


47,1 хувийн саналаар санал дэмжигдсэнгүй.

Улсын Их Хурлын гишүүн Х.Болорчулууны гаргасан, 7.Төслийн 5.3.2 дахь хэсэгт тусгагдсан Тавантолгойн орд ашиглах болон хөрөнгө оруулалтын гэрээний дагуу эхлүүлэх ажлын явц, хувиар гэснийг хасах саналыг дэмжье гэсэн санал хураалт явуулъя.


Уг саналтай холбогдуулан Байнгын хорооны дарга Д.Дамба-Очирын тавьсан асуултад Уул уурхай, хүнд үйлдвэрийн яамны Төрийн нарийн бичгийн дарга Г.Нандинжаргал хариулж, тайлбар хийв.


Зөвшөөрсөн

 6


Татгалзсан

11


Бүгд


17


35,3 хувийн саналаар санал дэмжигдсэнгүй.

Улсын Их Хурлын гишүүн Х.Болорчулууны гаргасан, 8.Төслийн 5.3.Гачууртын ордыг ашиглах төслийн үйл ажиллагааг эхлүүлэх ажлын явц, хувиар гэснийг хасах саналыг дэмжье гэсэн санал хураалт явуулъя.

Улсын Их Хурлын гишүүн Х.Болорчулуун саналаа тайлбарлав.


Зөвшөөрсөн

13


Татгалзсан

 4


Бүгд


17


76,5 хувийн саналаар санал дэмжигдлээ.


“Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай” Улсын Их Хурлын тогтоолын төслийн талаар Байнгын хороодоос ирүүлсэн зарчмын зөрүүтэй саналын томьёоллоор санал хураалт явуулав. 
Нэг. Байнгын хороодын дэмжсэн санал:
Д.Дамба-Очир: 1.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 9 дүгээр зорилтын 1 дэх заалтын Агаарын бохирдлыг бууруулах үндэсний хөтөлбөр, Улсын Их Хурлын тогтоолын хэрэгжилтийг хангах үүднээс энэ бодлогын хэрэгжүүлэх төслийг 100 тэрбум төгрөгөөр нэмэгдүүлэн 200,0 тэрбум төгрөгт хүргэх гэсэн саналыг дэмжье гэсэн санал хураалт явуулъя.

Уг саналтай холбогдуулан Сангийн яамны Эдийн засгийн бодлогын газрын дарга Г.Батхүрэл тайлбар хийв.


Зөвшөөрсөн

13


Татгалзсан

 4


Бүгд


17


76,5 хувийн саналаар санал дэмжигдлээ.

2.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 4 дүгээр зорилтын 7 дахь заалтын Засгийн газрын болон сонгуулийн мөрийн хөтөлбөрийн хэрэгжилтийг хангах хүрээнд жижиг, дунд үйлдвэрлэлийг дэмжих хөнгөлөлттэй зээлийн хэмжээг нэмэгдүүлэх 200,0 тэрбум төгрөгт хүргэх гэсэн саналыг дэмжье гэсэн санал хураалт явуулъя.


Зөвшөөрсөн

12

Татгалзсан

 5

Бүгд


17


70,6 хувийн саналаар санал дэмжигдлээ.

3.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 3 дугаар зорилтын 1 дэх заалтад “Хүнс, хөдөө аж ахуй, хөнгөн үйлдвэрийн салбарын Зохицуулах үйлчилгээтэй хүнсний тухай хууль, Хоршооны тухай хууль, Хоршоог хөгжүүлэх нийгмийн хэмжээний хөтөлбөр”-ийг шинээр болон шинэчлэн боловсруулах гэж нэмэх саналыг дэмжье гэсэн санал хураалт явуулъя.


Зөвшөөрсөн

 9

Татгалзсан

 8

Бүгд


17


52,9 хувийн саналаар санал дэмжигдлээ.

4.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 9 дүгээр зорилтын 9 дэх заалтад “Цөлжилт, газрын доройтлыг бууруулах” гэсэн арга хэмжээг шинээр нэмэх саналыг дэмжье гэсэн санал хураалт явуулъя.


Зөвшөөрсөн

 9

Татгалзсан

 8

Бүгд


17


52,9 хувийн саналаар санал дэмжигдлээ.

5.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 9 дүгээр зорилтын 2 дахь заалтад “Шинээр байгуулах байгаль хамгаалалтын захиргааны тоо” гэснийг “Дэд бүтэц, материаллаг баазыг бэхжүүлэх арга хэмжээ авсан хамгаалалтын захиргааны тоо” гэж өөрчлөх саналыг дэмжье гэсэн санал хураалт явуулъя.


Зөвшөөрсөн

13


Татгалзсан

 3

Бүгд


16

81,2 хувийн саналаар санал дэмжигдлээ.

6.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 16 дугаар зорилтод 2020 онд Герман болон Европын бусад орнуудад Чингис хааны өмнөх болон дараахь үеийн түүх археологийн үзэсгэлэн гаргах бэлтгэл ажиллагааг хангах гэсэн саналыг дэмжье гэсэн санал хураалт явуулъя.


Зөвшөөрсөн

14

Татгалзсан

 3

Бүгд


17


82,4 хувийн саналаар санал дэмжигдлээ.

7.Байгаль орчин, хүнс, хөдөө аж ахуйн байнгын хорооны гаргасан, Тогтоолын төслийн хавсралтын 9 дүгээр зорилтод Байгаль орчинд учруулсан хохирлын хэмжээг тогтоох үнэлгээнд орон нутаг оролцдог байх, санхүүжилтийг төсөвт тусгах гэсэн арга хэмжээг нэмэх саналыг дэмжье гэсэн санал хураалт явуулъя.


Зөвшөөрсөн

11

Татгалзсан

 6

Бүгд


17


64,7 хувийн саналаар санал дэмжигдлээ.

8.Төрийн байгуулалтын байнгын хорооны гаргасан, Тогтоолын төслийн хавсралтын 16 дугаар зорилтод “Багш, эмч нарын цалин хөлсний менежментийг боловсронгуй болгох замаар үе шаттайгаар цалин хөлсийг нэмэгдүүлэх” гэж нэмэх саналыг дэмжье гэсэн санал хураалт явуулъя.

Уг саналтай холбогдуулан Улсын Их Хурлын гишүүн Л.Элдэв-очир, Д.Эрдэнэбат нар тайлбар хийв.


Зөвшөөрсөн

13


Татгалзсан

 4


Бүгд


17


76,5 хувийн саналаар санал дэмжигдлээ.


9.Төрийн байгуулалтын байнгын хорооны гаргасан, Тогтоолын төслийн хавсралтын 17 дугаар зорилтод “Төрийн албаны зөвлөлийн хүний нөөцийг нэмэгдүүлэх” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

11

Татгалзсан

6

Бүгд


17

64,7 хувийн саналаар санал дэмжигдлээ.
10.Хууль зүйн байнгын хорооны гаргасан, Тогтоолын төслийн хавсралтын 17 дугаар зорилтын 6 дахь заалтын “бүрдүүлэх” гэсний дараа “, улсын бүртгэлийн үйлчилгээний цогцолбор төв байгуулах” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

12

Татгалзсан

5

Бүгд


17

70,6 хувийн саналаар санал дэмжигдлээ.



                           

11. Хууль зүйн байнгын хорооны гаргасан, Тогтоолын төслийн хавсралтын 17 дугаар зорилтын 2 дахь заалтын “1.3” гэснийг “2.5” болгох гэсэн саналыг дэмжье гэсэн санал хураалт явуулъя.

Зөвшөөрсөн

14

Татгалзсан

3

Бүгд


17

82,4 хувийн саналаар санал дэмжигдлээ.



12. Хууль зүйн байнгын хорооны гаргасан, Тогтоолын төслийн хавсралтын 17 дугаар зорилтын 3 дахь заалтын “4.7” гэснийг “11.3” болгох гэсэн саналыг дэмжье гэсэн санал хураалт явуулъя.

Зөвшөөрсөн

16

Татгалзсан

1

Бүгд


17

94,1 хувийн саналаар санал дэмжигдлээ.



13. Хууль зүйн байнгын хорооны гаргасан, Тогтоолын төслийн хавсралтын 17 дугаар зорилтод “Монгол цагдааг хөгжүүлэх, цагдаа иргэдтэйгээ хамтран гэмт хэргээс урьдчилан сэргийлэх бодлогын хүрээнд олон нийтийн цагдаагийн цалин, урамшуулал, хувцас хангалтыг нэмэгдүүлэх /хөрөнгийн эх үүсвэр хэсэгт 2.0 тэрбум/” гэж заалт нэмэх гэсэн саналыг дэмжье гэсэн санал хураалт явуулъя.

Зөвшөөрсөн

13

Татгалзсан

3

Бүгд


16

81,2 хувийн саналаар санал дэмжигдлээ.


Улсын Их Хурлын гишүүн С.Бямбацогт саналаа тайлбарлав.

14.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 15 дугаар зорилтод “Халдварт /сүрьеэ/ өвчнийг илрүүлэх, оношлох эмчлэх, шалгуур үзүүлэлт: эрт илрүүлэх үзлэгийг нэмэгдүүлэх, оношилж эмчлэх, 2019 онд хүрэх түвшин, үр дүн: 50 хувь, 2019 онд шаардагдах хөрөнгийн хэмжээ, эх үүсвэр: 0.5 тэрбум төгрөг, хариуцах байгууллага: Эрүүл мэндийн яам” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

8

Татгалзсан

9

Бүгд


17

47,1 хувийн саналаар санал дэмжигдсэнгүй.
Улсын Их Хурлын гишүүн Ё.Баатарбилэг, Я.Содбаатар, Д.Дамба-Очир нар үг хэлж, Сангийн сайд Ч.Хүрэлбаатар, Сангийн яамны Эдийн засгийн бодлогын газрын дарга Г.Батхүрэл нар тайлбар хийв.

15. Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 15 дугаар зорилтод “Сүрьеэгийн эмнэлгийн барилга шинээр барих /360 ортой/, шалгуур үзүүлэлт: шинээр байгуулна, 2019 онд хүрэх түвшин, үр дүн: 50 хувь, 2019 онд шаардагдах хөрөнгийн хэмжээ, эх үүсвэр: 10 тэрбум төгрөг, хариуцах байгууллага: Эрүүл мэндийн яам” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

6

Татгалзсан

11

Бүгд


17

35,3 хувийн саналаар санал дэмжигдсэнгүй.
16. Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 12 дугаар зорилтын 1 дэх заалтад “сумдад ажиллуулах биеийн тамир, спортын арга зүйчдийн тоо” гэсэн 5 дахь шалгуур үзүүлэлт гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

5

Татгалзсан

12

Бүгд


17

29,4 хувийн саналаар санал дэмжигдсэнгүй.
17. Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 15 дугаар зорилтын 5 дахь заалтад “дэмжлэг үзүүлэх өрхийн эрүүл мэндийн төвүүдийн тоо” гэсэн 7 дахь шалгуур үзүүлэлт гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

5

Татгалзсан

12

Бүгд


17

23,5 хувийн саналаар санал дэмжигдсэнгүй.
18. Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 16 дугаар зорилтын 4 дэх заалтын  “эзэмшүүлэх” гэсний дараа “, МСҮТ-ийн оюутнуудад 70000 төгрөг олгох” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

4

Татгалзсан

13

Бүгд


17

23,5 хувийн саналаар санал дэмжигдсэнгүй.
19.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 11 дүгээр зорилтод “Багш нарын цалин, урамшууллыг нэмэх, 2019 онд хүрэх түвшин, үр дүн: 33.2 тэрбум төгрөг, 2019 онд шаардагдах хөрөнгийн хэмжээ, эх үүсвэр: 33.2 тэрбум төгрөг, хариуцах байгууллага: Монгол Улсын Засгийн газар гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

1

Татгалзсан

16

Бүгд


17

5,9 хувийн саналаар санал дэмжигдсэнгүй.
20.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 12 дугаар зорилтод “Биеийн тамирын арга зүйч, зорилт арга хэмжээ: Шинээр батлагдсан хуулийг хэрэгжүүлэх, 2019 онд хүрэх түвшин, үр дүн: 2.8 тэрбум төгрөг, 2019 онд шаардагдах хөрөнгийн хэмжээ, эх үүсвэр: 2.8 тэрбум төгрөг, хариуцах байгууллага: Боловсрол, соёл, шинжлэх ухааны яам гэж нэмэх нэмэх гэсэн саналыг дэмжье гэсэн санал хураалт явуулъя.

Зөвшөөрсөн

0

Татгалзсан

16

Бүгд


16

0 хувийн саналаар санал дэмжигдсэнгүй.
21.Нийгмийн бодлого, боловсрол, соёл, шинжлэх ухааны байнгын хорооны гаргасан, Төслийн 12 дугаар зорилтод “Шинжлэх ухаан, соёл, спортын байгууллагуудын, шалгуур үзүүлэлт урамшууллын зөрүү, 2019 онд хүрэх түвшин, үр дүн: 2.3 тэрбум төгрөг, 2019 онд шаардагдах хөрөнгийн хэмжээ, эх үүсвэр: 2.3 тэрбум төгрөг, хариуцах байгууллага: Боловсрол, соёл, шинжлэх ухааны яам гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

1

Татгалзсан

15

Бүгд


16

6,2 хувийн саналаар санал дэмжигдсэнгүй.
22.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 13 дугаар зорилтод: “Шинжлэх ухаан технологи, инновацийн салбарт олон улсын жишигт нийцсэн барилга, байгууламж, лабораторийн орчин нөхцөл бүхий дэд бүтцийг бий болгох, шалгуур үзүүлэлт: үндэсний номын сангийн барилгыг дуусгаж, ашиглалтад оруулах, 2019 онд хүрэх түвшин, үр дүн: 1, 2019 онд шаардагдах хөрөнгийн хэмжээ, эх үүсвэр: 7.2 улсын төсөв, хариуцах байгууллага: Боловсрол, соёл, шинжлэх ухааны яам гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

0

Татгалзсан

16

Бүгд


16

0 хувийн саналаар санал дэмжигдсэнгүй.
23.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 12 дугаар зорилтод “Соёл, урлаг, шинжлэх ухааны салбарын ажиллагсдын хөдөлмөрийн үнэлэмжийг дээшлүүлэх, төрийн үйлчилгээний бусад албан хаагчдын жишигт хүргэх, 2019 онд хүрэх түвшин, үр дүн: 20-50 хувиар нэмэх, 2019 онд шаардагдах хөрөнгийн хэмжээ, эх үүсвэр: 1.2 улсын төсөв, хариуцах байгууллага Боловсрол, соёл, шинжлэх ухааны яам гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

0

Татгалзсан

16

Бүгд


16

0 хувийн саналаар санал дэмжигдсэнгүй.
24.Нийгмийн бодлого, боловсрол, соёл, шинжлэх ухааны байнгын хорооны гаргасан, Тогтоолын төслийн хавсралтын 12 дугаар зорилтод “Урт болон дунд хугацааны хөтөлбөр, бодлогын баримт бичиг: Засгийн газрын үйл ажиллагааны хөтөлбөрийн 3.2.43, 3.2.48, 3.2.57 дахь заалт, зорилт, арга хэмжээ үндэсний байгалийн музей, театр, урлагийн цогцолбор байгуулах ажлыг эхлүүлэх, төв, орон нутгийн музейн засвар тохижилт, соёлын өвийн хадгалалт, хамгаалалтыг сайжруулна, шалгуур үзүүлэлт: Үндэсний байгалийн музей, театр, урлагийн цогцолбор байгуулах ажлыг эхлүүлэх, 5 музейг стандартад хүргэх, засч тохижуулах, 2019 онд хүрэх түвшин, үр дүн: 10-100 хувиар нэмэх, 2019 онд шаардагдах хөрөнгийн хэмжээ, эх үүсвэр: 3 гадаад эх үүсвэр, улсын төсөв, хариуцах байгууллага Боловсрол, соёл, шинжлэх ухааны яам гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

1

Татгалзсан

14

Бүгд


15

6,7 хувийн саналаар санал дэмжигдсэнгүй.
Хоёр. Байнгын хороодын дэмжээгүй санал:
Д.Дамба-Очир: 1.Тогтоолын төслийн хавсралтын 13 дугаар зорилтын 11.2 заалтын 2 дугаар шалгуур үзүүлэлтийн, 2019 онд хүрэх түвшин, үр дүн “62” гэснийг “63” гэж өөрчлөх, 2019 онд шаардагдах хөрөнгийн хэмжээ, эх үүсвэр “118,1” гэснийг “120” гэж өөрчлөх саналыг дэмжээгүй Нийгмийн бодлого, боловсрол, соёл, шинжлэх ухааны байнгын хорооны саналыг дэмжье гэсэн санал хураалт явуулъя.

Зөвшөөрсөн

9

Татгалзсан

7

Бүгд


16

56,2 хувийн саналаар санал дэмжигдлээ.
          Байнгын хорооны санал, дүгнэлтийг Улсын Их Хурлын гишүүн Л.Элдэв-Очир Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 17 цаг 02 минутад хэлэлцэж дуусав.

Хоёр. Жижиг, дунд үйлдвэрлэлийн тухай хуулийн шинэчилсэн найруулгын төсөл /төслийн үзэл баримтлалыг хэлэлцэх эсэх/
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэр, хоршооны бодлогын хэрэгжилтийг зохицуулах газрын дарга Я.Эрдэнэсайхан оролцов.


Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, С.Энхцэцэг, референт Г.Баярмаа, Б.Ууганцэцэг нар байлцав.

Хууль санаачлагчийн илтгэлийг Улсын Их Хурлын гишүүн Ж.Ганбаатар танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн С.Чинзориг, Л.Энх-Амгалан, Д.Эрдэнэбат, Б.Жавхлан нарын тавьсан асуултад Улсын Их Хурлын гишүүн, хууль санаачлагч Ж.Ганбаатар, Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэр, хоршооны бодлогын хэрэгжилтийг зохицуулах газрын дарга Я.Эрдэнэсайхан нар хариулж, тайлбар хийв.

Төслийн талаар Улсын Их Хурлын гишүүн Л.Элдэв-Очир, Л.Энх-Амгалан, Д.Эрдэнэбат, С.Чинзориг, Ж.Ганбаатар, Д.Дамба-Очир нар үг хэлэв.

Д.Дамба-Очир: Жижиг, дунд үйлдвэрлэлийн тухай хуулийн шинэчилсэн найруулгын төслийн үзэл баримтлалыг хэлэлцэх нь зүйтэй гэсэн саналыг дэмжье гэсэн санал хураалт явуулъя.
Зөвшөөрсөн

14

Татгалзсан

3

Бүгд


17

82,4 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Я.Содбаатар Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 18 цаг 01 минутад хэлэлцэж дуусав.
Гурав. Ажлын хэсэг байгуулах тухай


Хуралдаанд Эдийн засгийн байнгын хорооны ажлын албаны ахлах зөвлөх Ж.Батсайхан, зөвлөх Л.Батмөнх, С.Энхцэцэг, референт Г.Баярмаа, Б.Ууганцэцэг нар байлцав.

Хөрөнгө оруулалтын банкны тухай хуулийг хэлэлцүүлэгт бэлтгэх үүрэг бүхий ажлын хэсгийн ахлагчаар Улсын Их Хурлын гишүүн З.Нарантуяаг, гишүүдэд Улсын Их Хурлын гишүүн Б.Баттөмөр, Ж.Ганбаатар, Я.Содбаатар, Л.Энх-Амгалан, Д.Эрдэнэбат нарын бүрэлдэхүүнтэйгээр байгуулахаар тогтов.
Хуралдаан 3 цаг 37 минут үргэлжилж, ирвэл зохих 19 гишүүнээс 17 гишүүн ирж 89,5 хувийн ирцтэйгээр 18 цаг 02  минутад өндөрлөв.

Тэмдэглэлтэй танилцсан:

ЭДИЙН ЗАСГИЙН БАЙНГЫН

ХОРООНЫ ДАРГА
  Д.ДАМБА-ОЧИР

Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ 
Б.БАТГЭРЭЛ

МОНГОЛ УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ 

ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 5 
ДУГААР САРЫН 16-НЫ ӨДРИЙН ХУРАЛДААНЫ 
ДЭЛГЭРЭНГҮЙ ТЭМДЭГЛЭЛ

Д.Дамба-Очир: Ирц 52,6 хувьтай байна. 16-ны өдрийн Эдийн засгийн байнгын хорооны хуралдааны ажиллагааг эхлүүлье.

Өнөөдөр Байнгын хорооны хуралдаанаар дөрвөн асуудал хэлэлцэнэ.


1.Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төсөл, анхны хэлэлцүүлэг

2.Жижиг, дунд үйлдвэрийн тухай хуулийн шинэчилсэн найруулгын төслийн үзэл баримтлал болон холбогдох бусад хуулийн төслүүдийн хэлэлцэх эсэх асуудал.

3.Ажлын хэсэг байгуулах тухай. Жижиг, дунд үйлдвэрийн шинэчилсэн найруулгын төслийн үзэл баримтлалтай холбогдуулан ажлын хэсэг байгуулна.


4.Бас ажлын хэсэг шинэчлэх гэж байгаа. Тэр нь болохоор Хөрөнгө оруулалтын банкны ажлын хэсгийг шинэчлээд явах. Ийм дөрвөн асуудал байна.


Хэлэлцэх асуудалтай холбогдуулж асуулт асуух, үг хэлэх гишүүд байна уу?


Нарантуяа гишүүн бид хоёр ярьж байгаад дотор нь байсан гишүүд нь хуралдаа орж ирэхгүй байна гээд, тэгээд шинэчлээд явчихъя гээд. Өөрсдөө санал гаргахаар нь тэгээд хэдэн хүмүүсээ солиод явъя. Ерөөсөө юм нь явахгүй байна гээд.


Ингээд дөрвөн асуудал байна.

Хэлэлцэх асуудалтай холбогдуулж санал байгаа юм уу?


Кнопоо дарнаа.


Энх-Амгалан гишүүн санал хэлье.


Л.Энх-Амгалан: Өнөөдрийн хэлэлцэх асуудалтай холбогдуулж нэг санал байна. Юу вэ гэхээр өмнө нь Эдийн засгийн байнгын хорооноос байгуулагдаж байсан энэ ажлын хэсгүүд, ажлын хэсгээс гаргаж байсан дүгнэлтүүдийг бид нар нэг сонсож сурмаар байна. Тэгэхгүй бол ингээд л баахан толгой дараалсан л ажлын хэсгүүд байгуулаад л байдаг, байгуулаад л байдаг. Тэгээд гаргасан ажлын хэсгүүд, ажлын хэсгээс гаргасан шийдвэрүүдийн биелэлтүүд нь ямар байгаа юм бэ гэдэг талаар бид нарт ямар ч мэдээлэл байхгүй байна шүү дээ. Жишээ нь би санаж байна. Өнгөрсөн дөрвөн жил яг энэ мөнгөний бодлогыг би бас улирал, улирлаар нь ярьдаг болъё. Эдийн засгийн байнгын хороон дээр нэг ярьдаг болъё. Монголбанкны тэр Мөнгөний бодлогын бодлогын хорооны ажлын юуг бас Байнгын хороон дээрээ тогтмол сонсдог болъё гээд Дэмбэрэл гишүүн бас ийм санал гаргаж байсан юм л даа. Тэгээд сонсоод тодорхой уламжлал болгож явж байсан юм.

Энэ зүйл маань мартагдчихаад байх шиг байна. Тийм учраас Байнгын хорооны дарга аа, яг долоо, долоо хоногийнхоо Байнгын хорооны хуралдааныг хэлэлцэх асуудал дээр өмнө нь Улсын Их Хурлаас байгуулагдаж байсан Эдийн засгийн байнгын хорооноос байгуулагдаж байсан энэ ажлын хэсгүүдийн ажлын хэрэгжилтийн асуудал, өнөөгийн байгаа байдлын асуудлуудаар бас гишүүдэд мэдээлэл өгдөг ийм тогтмол цагтай болмоор байна. Нэг ийм саналыг гаргаж байна.

Д.Дамба-Очир: Ер нь байгуулагдсан олон ажлын хэсгүүдийг нэг эргэж авч харъя. Байнгын хороон дээр хэдүүлээ ярьцгаая. Улирал болгон тогтмол сонсдог тийм хуультай юм байна лээ. Тэрний дагуу хэлэлцээд явъя. Одоо бол харьяа байгууллагуудаас ганцхан Монголбанк үлдсэн байгаа. Монголбанкны аудитыг хүлээж байгаа, Монголбанкны тайлан үндсэндээ ирчихсэн. Ирэх 7 хоногт хэлэлцээд явна. Тийм байгаа.
Хэлэлцэх асуудлаа баталлаа. 

Ингээд эхний асуудалдаа оръё.

Нэг. Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслийг анхны хэлэлцүүлэгт бэлтгэсэн талаар ажлын хэсгийн танилцуулгыг сонсоно.

Ажлын хэсгийн ахлагч Улсын Их Хурлын гишүүн Элдэв-Очир танилцуулна.

Ажлын хэсгийн танилцуулгыг танилцуулъя. Элдэв-Очир гишүүнийг урьж байна.

Л.Элдэв-Очир: Та бүхний энэ өдрийн мэндийг хүргэе. Байнгын хорооны дарга, эрхэм гишүүд ээ,
Монгол Улсын Засгийн газраас 2018 оны 4 дүгээр сарын 28-ны өдөр Улсын Их Хуралд өргөн мэдүүлсэн Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх бэлтгэл хангах, Байнгын хорооны санал, дүгнэлтийн төсөл боловсруулах үүрэг бүхий ажлын хэсгийг 2018 оны 5 дугаар сарын 9-ний өдрийн 12 тоот тогтоолоор байгуулсан.
Ажлын хэсгийн ахлагчаар Улсын Их Хурлын гишүүн Элдэв-Очир, гишүүдэд Улсын Их Хурлын гишүүн Болд, Ундармаа, Ганбаатар, Оюунчимэг нар ажиллалаа. Ажлын хэсэг нийт 3 удаа хуралдаж тогтоолын төслийг хэлэлцүүлэгт бэлтгэхдээ Монгол Улсын эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төсөл нь Монгол Улсын тогтвортой хөгжлийн үзэл баримтлал-2030, Монгол Улсын Засгийн газрын үйл ажиллагааны хөтөлбөр, Гурван тулгуурт хөгжлийн бодлого зэрэг урт, дунд хугацааны бодлогын баримт бичигтэй хэрхэн уялдаж байгаа талаар нягтлан үзэхэд Монгол Улсын тогтвортой хөгжлийн үзэл баримтлал-2030-тай 70,5 хувь, Монгол Улсын Засгийн газрын үйл ажиллагааны хөтөлбөртэй 84,2 хувь, Гурван тулгуурт хөгжлийн бодлогын баримт бичигтэй 85,2 хувь нь нийцсэн байна гэж үзлээ.
Ажлын хэсэг тогтоолын төсөлтэй холбогдуулан Улсын Их Хурлын гишүүд болон Байнгын хороодоос гаргасан санал, дүгнэлт, зарчмын зөрүүтэй саналуудтай нэг бүрчлэн танилцаж Байнгын хорооны хуралдаанд оруулж хэлэлцүүлэхээр шийдвэрлэлээ. Тухайлбал:
1.Байгаль орчин, хүнс хөдөө аж ахуйн байнгын хорооноос Агаарын бохирдлыг бууруулах үндэсний хөтөлбөр, Улсын Их Хурлын тогтоолын хэрэгжилтийг хангах үүднээс энэ бодлогыг хэрэгжүүлэх төслийг 100 тэрбумаар нэмэгдүүлэн 200 тэрбум төгрөгт хүргэх. Жижиг, дунд үйлдвэрийг дэмжих хөнгөлөлттэй зээлийн хэмжээг нэмэгдүүлэх, 200 тэрбумд хүргэх. Цөлжилт газрын доройтлыг бууруулах гэсэн арга хэмжээг нэмэх. 2020 онд Герман болон Европын бусад орнуудад Чингис хааны өмнөх болон дараахь үеийн түүх археологийн үзэсгэлэн гаргах бэлтгэл ажиллагааг хангах. Байгаль орчинд учруулсан хохирлын хэмжээг тогтоох үнэлгээнд орон нутаг оролцдог байх. Санхүүжилтийг шийдвэрлэх зэрэг саналыг тогтоолын төслийн хавсралтад нэмж тусгах.
2.Төрийн байгуулалтын байнгын хорооноос багш, эмч нарын цалин хөлсний менежментийг боловсронгуй болгох замаар үе шаттайгаар цалин, хөлсийг нэмэгдүүлэх. Төрийн албаны зөвлөлийн хүний нөөцийг нэмэгдүүлэх гэсэн саналуудыг тогтоолын төслийн хавсралтад нэмэх. 
3.Хууль зүйн байнгын хорооноос Улсын бүртгэлийн үйлчилгээний цогцолбор төв байгуулах. Монгол цагдааг хөгжүүлэх, цагдаа иргэдтэйгээ хамтран гэмт хэргээс урьдчилан сэргийлэх бодлогын хүрээнд олон нийтийн цагдаагийн цалин, урамшуулал, хувцас хангалтыг нэмэгдүүлэх гэсэн саналуудыг тогтоолын төслийн хавсралтад нэмэх.

4.Нийгмийн бодлого, боловсрол, соёл, шинжлэх ухааны байнгын хорооноос шинжлэх ухаан, технологи, инновацийн салбарт олон улсын жишигт нийцсэн барилга байгууламж, лабораторийн орчин нөхцөл бүхий дэд бүтцийг бий болгох. Үндэсний байгалийн музей, театр, урлагийн цогцолбор байгуулах ажлыг эхлүүлэх. Төв, орон нутгийн музейн засвар тохижилт, соёлын өвийн хадгалалт, хамгаалалтыг сайжруулах, Мэргэжлийн сургалт үйлдвэрлэлийн төвийн оюутнуудад 70 мянган төгрөг олгох санхүүжилтийг 2019 оны үндсэн чиглэл, төсөвт нэмж тусгах. Сумдад биеийн тамир, спортын арга зүйчдийг ажиллуулах. Шинжлэх ухаан, соёл, спортын байгууллагуудын ажилчдын урамшууллын зөрүү 2,3 тэрбум төгрөгийг нэмж тусгах. Халдварт сүрьеэ өвчнийг илрүүлэх, оношлох, эмчлэх, сүрьеэгийн эмнэлгийн барилга шинээр барих, багш нарын цалин, урамшууллыг нэмэх зэрэг саналыг төсөлд тусгах талаар ирүүлсэн санал, дүгнэлтүүддээ тусгасан байна.
Үндсэн чиглэлийн төслийг хэлэлцэх явцад Аюулгүй байдал, гадаад бодлогын байнгын хороо болон Төсвийн байнгын хороод уг төсөлтэй холбоотой тухайлсан санал гараагүй талаар Байнгын хорооны санал, дүгнэлтэндээ дурдсан байна.
Ажлын хэсгээс оруулж байгаа холбогдох материал, зарчмын зөрүүтэй саналуудыг та бүхэнд тараасан байгаа. Хэлэлцэн шийдвэрлэж өгнө үү. Анхаарал тавьсанд баярлалаа.

Д.Дамба-Очир: Элдэв-Очир гишүүнд баярлалаа.

Ажлын хэсгийг танилцуулъя. Сангийн сайд Хүрэлбаатар, Хөдөлмөр, нийгмийн хамгааллын сайд Чинзориг, Эрүүл мэндийн сайд Сарангэрэл, Барилга, хот байгуулалтын яамны Төрийн нарийн бичгийн дарга Магнайсүрэн, Уул уурхай, хүнд үйлдвэрийн яамны Төрийн нарийн бичгийн дарга Нандинжаргал, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Энхбат, Эрүүл мэндийн яамны Төрийн нарийн бичгийн даргын үүрэг гүйцэтгэгч Содномжамц, Эрчим хүчний яамны Төрийн нарийн бичгийн дарга Мэндсайхан, Үндэсний статистикийн хорооны дарга Ариунзаяа, Үндэсний хөгжлийн газрын дарга Баярсайхан, Санхүүгийн зохицуулах хорооны дэд дарга Баярсайхан, Сангийн яамны Эдийн засгийн бодлогын газрын дарга Батхүрэл, Үндэсний хөгжлийн газрын Хөгжлийн бодлогын хэлтсийн дарга Ж.Должинсүрэн, Сангийн яамны Макро эдийн засгийн бодлогын хэлтсийн дарга Энхбаяр, Батлан хамгаалах яамны Санхүүгийн хэлтсийн дарга Ганхуяг, Сангийн яамны Эдийн засгийн бодлогын газрын ахлах мэргэжилтэн Ганбаяр. Эдгээр хүмүүс ирсэн байна.

Хэлэлцэх асуудалтай холбогдуулж асуулт асуух гишүүд нэрсээ өгье.

Сая Эдийн засгийн байнгын хорооноос гарсан ажлын хэсгийн дүгнэлтийг уншаад танилцуулчихсан. Бусад Байнгын хороодын саналуудыг та бүхэнд тараачихсан байгаа. Бичгээр тараасан байгаа. Дээрээс нь нэгтгээд сая ажлын хэсэг дүгнэлтээ уншчихсан гэж ойлгож байгаа.
Байнгын хороодоос ирсэн зарчмын зөрүүтэй томьёоллын саналууд байвал санал хураагаад явна.
Нийгмийн бодлогын байнгын хорооны дүгнэлтийг Ундармаа гишүүн танилцуулъя. Ундармаа гишүүнд микрофон өгье. Уг нь уншчихсан. 

Д.Дамба-Очир: Энх-Амгалан гишүүн асуултаа тавиад явъя.
Л.Энх-Амгалан: Үндсэн чиглэл дээр ер нь Байнгын хороод хуралдаад саналаа өгчихсөн байна л даа. Хоёр, гурван зүйлийг бас тодруулъя гэж бодоод байна. Нэгдүгээрт нь Дамба-Очир дарга аа, энэ үндсэн чиглэл дээр чинь Үндэсний аудитын ерөнхий газар нэг дүгнэлт хийдэг байх аа? Энэ үндсэн чиглэл хэрэгжих боломжтой эсэх, санхүүгийн эх үүсвэр нь байгаа эсэх. Биелэлттэй холбоотой билүү? Бас хэлэлцэх эсэхээс нь өмнө бас Үндэсний аудитын ерөнхий газар чинь бас нэг юу хийдэг шүү дээ.
Д.Дамба-Очир: Тийм юм байхгүй. Биелэлттэй холбоотой аудит.

Л.Энх-Амгалан: Тэр чинь биелэлт нь билүү? Тэгвэл 2018 оны үндсэн чиглэлийн биелэлтийг бид нар Үндэсний аудитын ерөнхий газрын биелэлтийг энэ ажлын хэсгийнхэн 2019 оны үндсэн чиглэлийг хэлэлцэх энэ юутай уялдуулж сонссон, дахиж эргэж харсан зүйл байна уу гэж нэгдүгээрт нь.

Хоёрдугаарт нь энэ баахан Байнгын хорооны саналууд ингээд гараад ирсэн байна л даа. Тэгээд бүгдийг нь ингээд хийх юм бол дахиад л нөгөө мөрөөдлийн жагсаалт болно л доо. Гишүүд бүхэн зарчмын зөрүүтэй санал гаргаад Байнгын хороо бүхэн зарчмын зөрүүтэй санал гаргаад ирэхээр энэ 2019 оны үндсэн чиглэл чинь хэрэгжих ийм боломж санхүүгийн эх үүсвэрийн боломж байгаа юм уу? Энийг Сангийн яам бас энэ гарсан саналуудыг эргэж үзсэн үү гэдэг дээр Сангийн яамны байр суурийг харъя гэж бодож байна. Нэлээн их хэмжээний санхүүгийн эх үүсвэр шаардагдах ийм төсөл, арга хэмжээнүүдийг бас бүх Байнгын хороодоос гарчихсан байна. Энэ дээр хийсэн тооцоо, судалгаанууд юу байна вэ гэж.
Гуравт нь бол өмч хувьчлалын асуудлаар ерөөсөө тусгасан юм байхгүй байна шүү дээ. Өмч хувьчлал. 2019 онд баахан алдагдалтай ажиллаж байгаа, бараг 100 гаруй улсын үйлдвэрийн газруудын чинь үр ашиг гэж ерөөсөө юм байхгүй. Жил бүхэн дандаа алдагдалтай ажилладаг. Маш их хэмжээний зээл бас байж байгаа шүү дээ. Улсын үйлдвэрийн газрууд дээр чинь маш их хэмжээний зээлүүд байж байгаа. Тэгэхээр энэний үр ашгийг дээшлүүлэх асуудлаар бас энэ үндсэн чиглэл дээр би орох ёстой гэж ойлгож байгаа юм.

Нөгөө талаасаа бас одоо энэ нийгмийн салбарын хувьчлалын асуудлыг бид нар ер нь яах юм бэ? Эрүүл мэндийн сайд маань сууж байна, Боловсролын сайд, Нийгмийн хамгааллын сайдууд. Одоо ингээд бид нар энийг ярих ёстой шүү дээ. Бараг үндсэндээ мөрийн хөтөлбөрийнхөө хэрэгжүүлэх тал хувьд нь бид нар орчихлоо. Нийгмийн салбарын хувьчлалын асуудал, нийгмийн салбарыг үр дүнтэй, бүтээмжтэй ажиллуулах энэ асуудлыг чинь бид нар ярих ёстой шүү дээ.

Одоо бид нар жил бүхэн энэ цэцэрлэг, сургуулиудын тоог нэмээд яваад байгаа. Яг үндсэн Сангийн яамныхны хийсэн тооцоогоор бол 2020 оноос байна уу, 2021 оноос яг энэ урсгал зардлыг улсын төсөв дээр дийлэхээ байх ийм урьдчилсан тооцоо гараад байгаа юм байна лээ шүү дээ. Энэ асуудлуудыг ер нь одоо бид нар 2019 оныхоо үндсэн чиглэлдээ тусгаж явахгүй юм уу? Нийгмийн салбар хариуцсан сайд нарынхаа байр сууриудыг нэг сонсмоор байх юм. Энэ бол хамгийн чухал салбар гэж, хамгийн чухал бодлого гэж би ойлгоод байгаа шүү дээ.

Өөр нэг асуудал бол зээлийн хүүг бууруулах үндэсний хөтөлбөр гээд Улсын Их Хурал баталж өгсөн. Мөнгөний бодлого дээр. Тэгэхэр 2019 оны үндсэн чиглэл дээр энэ зээлийн хүүг бууруулах асуудал дээр үндсэн чиглэл дээр би орох ёстой гэж ойлгож байгаа. Заавал энийг оруулах ёстой. Би Улсын Их Хурлын чуулган дээр ч гэсэн өөрийнхөө байр суурийг илэрхийлж байсан. Тэгээд санхүүгийн энэ үйлчилгээний хүртээмжийг сайжруулах чиглэл рүү зайлшгүй бид нар дорвитой арга хэмжээ авах ёстой.
Эцэст нь эдийн засгийн эрчимжүүлэх арга хэмжээний талаар Улсын Их Хурлаар баталсан нэг тогтоол байгаад байдаг юм л даа. Дандаа хэрэгждэггүй, дандаа том төслүүдтэй холбоотой, татварын орчинг сайжруулахтай холбоотой ийм асуудлууд байгаад байгаа юм. Энэ чиглэлээр тэгээд 2019 оныхоо үндсэн чиглэл дээр дурдагдсан юмнууд ерөөсөө байхгүй байна шүү дээ. Ийм зүйлүүдийг хаанаа яаж тусгаж байгаа юм бэ гэдэг байр суурийг нь сонсчихмоор байна.

Д.Дамба-Очир: Ер нь нэг л юм хэлмээр байгаад байгаа юм. 2019 онд хөгжүүлэх эдийн засгийн үндсэн чиглэл гэж орж ирж байгаа юм. 2019 онд хөгжүүлэх. Тэгэхээр нэг их урт жагсаалт гаргаад 2019 ондоо нэг жилийн дотор гэхэд нөгөө нь хэрэгжиж амжихааргүй, хэдэн жил дамжихаар том төслүүд гэдэг юм уу, амаргүй зүйлүүдийг энэ дээр оруулж ирэх нь бас учир дутагдалтай байгаад байгаа юм. 2019 ондоо багтаагаад хэрэгжихээр байвал тэрний гүйцэтгэл, хариуцлагын асуудал энэ тэрийг ярих боломж гарч ирэх юм. 

Тийм учраас энэ дээр бас хаана, хаанаа анхаараарай гэж хэлээд ажлын хэсэг Элдэв-Очир гишүүнд микрофон өгье. Асуултад хариулаад явъя. Дараа нь Сангийн яам.
Л.Элдэв-Очир: Ажлын хэсгийн зүгээс бас нэг зүйлийг хэлэх ёстой. Үндсэн чиглэл бол үндсэндээ маш богино хугацаанд орж ирлээ. Ер нь цааш, цаашдаа бид нар анхаарахгүй бол үндсэн чиглэл хэлэлцэх ажлын хэсэг гээд байгуулчихдаг, дэд хэсэг гээд байгуулчихдаг. Байнгын хороодын хурлууд нь бүгд давхацчихдаг. Ингээд хоёр хоногийн хугацаанд шахаад анхны хэлэлцүүлэгт Их Хурлын чуулганаар оруулна гээд ингээд шахчихдаг. Үндсэндээ энэ цаг хугацааны хувьд үнэхээр хэцүү ийм л хүнд байдалд ажлын хэсгүүд ажиллалаа. 

Улс орны эдийн засгийн макро, микро эдийн засгийн үзүүлэлтүүд харьцангуй хэдийгээр сайн байгаа боловч бид нар чинь 2019 оны улсын төсвөө 2 тэрбумын алдагдалтай улсын төсөв маань батлагдахаар байгаа. Тийм болохоор үндсэн чиглэлд бид нар Сангийн яамнаас оруулж ирсэн энэ саналуудыг нь энэ чигээр нь явуулаад төсөв хэлэлцэхдээ нарийвчилж оруулах зарим зүйл, заалтуудаа оруулах нь зүйтэй юм уу гэсэн ийм л бодолтой байгаа.
Байнгын хороодоос зарчмын зөрүүтэй саналын томьёоллууд нэлээн гарсан. Нэгэнт саналууд гарсан учраас энэ хуралдаан дээр саналуудаа санал хураагаад явна. Асуулттай холбогдуулаад манай Батхүрэл дарга хариулна.

Д.Дамба-Очир: Сангийн сайд Хүрэлбаатар.

Ч.Хүрэлбаатар: Монгол Улсын эдийн засаг, нийгмийг 2019 онд хөгжүүлэх үндсэн чиглэлийг бид нар одоо ярилцаж байна. Энд туссан арга хэмжээнүүд бол үндсэндээ эдийн засгийн яг тогтвортой байдлыг цаашаа баталгаажуулах, 2013, 14, 15, 16 он гээд дараалаад уначихсан байсан эдийн засгийг босгох, өсөлтийн үр өгөөжийг нийт хүмүүст хүртээхэд зориулагдсан бодлогын арга хэмжээнүүд гэж би ойлгож байгаа. Уг нь энэ эдийн засаг, нийгмийг хөгжүүлэх үндсэн чиглэлдээ бол гол, гол бодлогын асуудлуудаа яримаар байгаа. 
Гэтэл одоо урсгал зардлыг нэмэгдүүлэх шинжтэй, орон тоог нэмэгдүүлэх шинжтэй, зарим нэг хөрөнгө оруулалтыг нэмэгдүүлэх шинжтэй ийм төсвийн хэлэлцүүлгээр явдаг саналууд нэлээд гарчихжээ. Тэгэхээр бодлого дээрээ голлож анхаараад явдаг, үндсэн чиглэлээр яг одоо том, том бодлогоо ярьдаг. Эдийн засгийн бодлогоо, эрүүл мэндийн бодлогоо, боловсролд явуулах бодлогын арга хэмжээнүүдээ ярьдаг байвал их зүгээр байна. Тэгэхгүй бол нэлээд нь дахиад л төсвийн хэлэлцүүлэгтэй ер нь их төстэй болчихсон байна гэж бид үзэж байна.

Энх-Амгалан гишүүн ч бас яг тэр агуулгаар нь мөрөөдлийн жагсаалт болчихоод байна, биелэхгүй олон зүйл тавигддаг, тэгээд өнгөрдөг. Эргээд гүйцэтгэлийг нь нэг ярихаар ийм ч зовлон боллоо, ингэсэн, тэгсэн гээд янз бүрийн шалтгаан яригдаад байдаг гэж бодогдож байна. Тэгэхээр ер нь гол бодлогынхоо арга хэмжээнүүд дээр гол анхаарлаа төвлөрүүлээд ярилцвал яасан юм бэ гэдэг зүйлийг ярих гэсэн юм.
Дараагийн зүйл нь зээлийн хүүгийн талаар асуулт асуусан. Зээлийн хүү бол үндсэндээ эдийн засгийн байдлыгаа л илтгэдэг ийм нэг үзүүлэлт толь нь. Төгрөгийн ханш нь савлаад л унаад, эдийн засаг нь тогтворгүй, бодлого нь тогтворгүй, буруу эдийн засгийн бодлого яваад л байвал хүү нь өсөөд л байна. Эдийн засгийн зөв бодлого яваад эдийн засаг тогтворжоод байвал энэ хүү буугаад л байна. Тэгээд эдийн засагтаа байгаа хөрөнгө оруулалтын хэмжээ, орж ирж байгаа мөнгөний хэмжээ, гарч байгаа мөнгөний хэмжээ, бизнесийн үйл ажиллагааны идэвхжил гээд олон зүйлээс нь хамаарч явдаг.
Харин энэ сүүлийн хоёр, гурван сар бол зээлийн хүү бууж байгаа. Сарын 0,2, жилийн 2,4 пунктээр буугаад явж байгаа нь бас нэлээд амжилт. Зээлийн хүүг буулгахын тулд цаашдаа яах ёстой вэ гэхээр эдийн засгийн зөв бодлогыг цаашдаа үргэлжлүүлэх, олон улсын банк, санхүүгийн байгууллагуудтай ярьж тохирсон байгаа. Тэр бодлогодоо хатуу байж цаашдаа үр дүнг нь үзэх ийм шаардлагатай байгаа юм. Нэг жил хүрэв үү, үгүй юу одоо болилоо, хая, өөрсдийнхөөрөө явна зэрэг ийм хандлага бол эдийн засгийн бий болсон энэ нааштай байдлыг хоёр, гуравхан сарын дотор устгах ийм эрсдэлтэй. Үүний цаана олон, олон аж ахуйн нэгж, ард иргэдийн амьдрал хохирно.
Тийм учраас одоогийн бий болоод байгаа энэ тогтвортой байдлыг цаашид нь хадгалаад улам бэхжүүлж сайжруулах чиглэлийн бодлого баримтлах нь энэ Монгол Улсад хэрэгтэй. Бизнес эрхэлж байгаа аж ахуйн нэгжүүдэд хэрэгтэй, ард түмэнд хэрэгтэй гэдгийг би хэлнэ. Энэ бодлогыг явуулж чадвал зээлийн хүү илүү бууна. Бодлогодоо тууштай, тогтвортой байх нь зээлийн хүүг буулгахад хамгийн чухал арга хэмжээ болчихоод байна гэдгийг би онцгойлж хэлмээр байна.
Том төслүүдийн хувьд бол яригдаж байгаа зүйлүүд байна. Зарим төслүүд маань 10 жил улс төрийн донсолгоон дотор нэлээд явчихсан. Тэгэхээр бас ярьж ойлголцох, шийдэх ийм асуудлууд нэлээд хуримтлагдчихсан байгаа учраас зарим зүйлүүд дээр хугацаа алдаж байгаа зүйл.

Д.Дамба-Очир: Сангийн яам, Батхүрэл хариулаад явъя.

3 номер

Г.Батхүрэл: Энх-Амгалан гишүүний асуултад хариулъя. Эдийн засгийг сэргээх хөтөлбөр маань Улсын Их Хурлаас батлагдсан байгаа. Энэ хөтөлбөр маань хоёр үе шаттай хэрэгжихээр байгаа. Эхний үе шат нь ялангуяа эдийн засгийн уналтад орсон эдийн засгийг сэргээх гэсэн энэ зүйлд чиглэгдэж байсан. Энэ яг нэгдүгээр үе шат нь 2018 оны 8 дугаар сард дуусахаар байгаа. Засгийн газраас 2017 оны эцсийн байдлаар эдийн засгийг сэргээх хөтөлбөрийн хэрэгжилтийн явцын талаархи тайлан гаргаад Улсын Их Хуралд хүргүүлчихсэн байгаа.
Д.Дамба-Очир: Энх-Амгалан гишүүн тодруулъя. 1 минут өгье.
Л.Энх-Амгалан: Асуултандаа бүтэн хариулт авмаар байх юм. Сайд нараас л уг нь асуусан л даа. Тэгээд бүгдээрээ тойруулаад хариулаад өгч болох уу? Өмч хувьчлалын асуудал, улсын өмчит компаниудын үр ашгийг дээшлүүлэх асуудал гээд маш том сэдэв байж байгаа. Энэ талаар энэ үндсэн чиглэлд уг нь орох ёстой шүү дээ. Өмнө нь орж явж байсан. Энэ орсонгүй. Нийгмийн салбарын хувьчлалын асуудлаар бид нар ямар бодлого барих юм бэ гэдэг асуудлаар асуусан шүү дээ. Тэгээд энэ дээр хариулт авмаар байх юм. Байнгын хорооны дарга аа, та гишүүдийнхээ асуултад нь бүтэн хариулт өгөх энэ боломжийг нь өгчих л дөө, Дамба-Очир дарга аа.

Д.Дамба-Очир: Хүрэлбаатар сайд тэр асуултад нь хариулаадах даа. Өмч хувьчлалын асуудлаар.
Ч.Хүрэлбаатар: Уучлаарай. Түрүүн хариулж байсан, хугацаа нь дуусчихсан шүү, уучлаарай. Тэгээд хариулъя.

Уг нь Занданшатар сайд байвал илүү тодорхой хариулах байх. Гэхдээ би хариулъя. Төрийн өмчийн үр ашгийг дээшлүүлэх чиглэлийн арга хэмжээг цаашид үргэлжлүүлээд авч хэрэгжүүлээд явна. Ер нь төр аль болохоор бизнест бага оролцож хувийн хэвшлийн ажиллах орчныг бий болгож өгөх нь өөрөө хэрэгтэй. Төр хувийн хэвшлийнхэнтэй өрсөлдөөд бизнес хийгээд байх ямар ч шаардлага байхгүй. Тэгээд эдийн засгийнхаа энэ зөв бодлогыг үргэлжлүүлэх хүрээнд төрийн өмчийн үр ашгийг сайжруулах чиглэлээр арга хэмжээнүүдийг авна.
Засгийн газар дээр ямар шийдвэр гарчихсан байгаа вэ гэхээр төрийн өмчийн ашиглалтын үр ашгийг сайжруулах, өмч хувьчлалыг явуулах чиглэлээр Засгийн газар дээр тодорхой шийдвэрүүд нь гарчихсан байгаа. Өмч хувьчлалыг явуулахдаа цөөн хэдэн хүнд давуу эрх олгодог хувьчлалыг биш нийт хүмүүст жигд боломж олгодог энэ Хөрөнгийн биржээр дамжуулж хувьчлах гэдэг энэ бодлогын баримт бичгийг Засгийн газар хурлаараа оруулаад шийдвэрээ гаргачихсан байж байгаа. Одоо яг ямар объектууд вэ гэдэг дээрээ одоо эцэслээд энийгээ боловсруулаад явж байгаа юм. Ойрын үед энийг Их Хурал дээр оруулж ирээд танилцуулна.
Төрийн өмчийг оновчтой болгох, ашиглалтыг нь сайжруулах чиглэлээр тодорхой арга хэмжээнүүдийг цаашдаа үргэлжлүүлээд авч явах ёстой. Ингэж байж бид нар энэ улс төрийг бизнесээс салгадаг, эрх ашгийг сонирхлууд давхацдаг байдлыг бид нар өнөөдөр таслан зогсоох ёстой. Мэдээж төр өөрөө эзэмшээд явах ёстой үйл ажиллагаа гэж бий. Байхгүй ч байх ёстой салбарууд зөндөө байгаа. Хувийн хэвшил амжилттай ажиллаад явж байгаа салбарт төр хамраа цухуйлгаад ч хэрэггүй шүү дээ. Энэ чиглэлийн бодлого бол цаашдаа үргэлжлээд явна. Удахгүй тэр бичиг баримт нь Улсын Их Хуралд орж ирж хэлэлцэгдэнэ гэж үзэж байгаа.

Д.Дамба-Очир: Эрдэнэбат гишүүний нэрийг нэмээд оруулчихаарай. Содбаатар гишүүний нэрийг нэмээд оруулчихаарай.

Ганбаатар гишүүн асуултаа тавина.

Ж.Ганбаатар: Би товчхон хэдэн асуулт асууя. Нэгдүгээрт нь үндсэн чиглэлийн 3.1-д заасан хүнс, хөдөө аж ахуй, хөнгөн үйлдвэрийн салбарт гурван эрх зүйн бичиг баримт боловсруулна гэж заасан юм байна. Энэ дотор яг ямар, ямар бичиг баримт байгаа юм бол? Гурван эрх зүйн бичиг баримт боловсруулна гэж заасан байна. Хариулсны дараа тодруулъя.
Үндсэн чиглэлийн 4.7-д жижиг, дунд үйлдвэрлэлийг дэмжих юугаар 110 тэрбум байх, ийм мөнгө тусгагдсан байгаа. 400-аад төсөл хөтөлбөрт. Энэний задаргааг надад хэлж өгөөч. Яг улсын төсвөөс хэд юм бэ, зээлийн эргэн төлөлтөөс хэд юм бэ? Гадаадын эх үүсвэр гэж юм байна уу? Надад сонсогдох нь их өөр, өөр юм сонсогдоод байх юм. Тэгэхээр энийг задаргааг нь хэлж өгөөч ээ.

Арилжааны банкны хүүний талаар хариултыг нь сонсчихсон учраас дахин, дахин давтаад яах вэ гэж бодлоо. Ажлын байрыг нэмэгдүүлэх талаар 30 тэрбум төгрөг зарцуулна гэсэн. Яг бодитой хаана юм бол? Би бас жижиг, дунд руу чиглэх юм уу, том төсөл хөтөлбөр юм уу? Тэр ялгааг нь хэлж өгөөч ээ. Яг хаашаа чиглэж байгаа юм бэ гэдгийг нь тодруулж өгөөч ээ гэж асууя.
Сангийн сайдаас би төсвийн хөрөнгө оруулалтын зардлыг яг төсөв дээр төдөөс доошгүй байна гэж суулгаж болдоггүй юм болов уу. Би зүгээр чуулган дээр эртээд 2018 оныхыг бодоод үзэхэд 7, 8 хувь хүрэхгүй хөрөнгө оруулалтын зардал байгаа юм л даа. Бусад нь урсгал зардал. Урсгал зардал гэдгийг юу хэлж байгааг бүгдээрээ ойлгож байгаа байх, тийм ээ? Зөвхөн хийж байсан юмнуудаа дулаан, цахилгааныхаа мөнгө, цалингийн зардал шүү дээ. Дийлэнх нь. Тэгэхээр одоо улс орон цаашаа яаж хөгжих вэ? Тэгэхээр би зүгээр төсвийн хөрөнгө оруулалтын зардлыг улсын төсвийн төдөөс доошгүй хувьд нь байна гэдэг юм уу, ийм зохицуулалт оруулах тийм боломж байхгүй юм уу? Цаашдаа бид хөрөнгө оруулахгүйгээр ер нь улс орон яаж хөгжих юм бэ?

Сургууль, цэцэрлэгүүд их баригдаж байгаа нь сайшаалтай байгаа. Энэ хэмжээгээр урсгал зардал чинь нэмэгдэнэ. Тэгээд яаж хөрөнгө оруулалтын зардлыг. Тэгэхээр би энэ дээр их санаа зовж байгаа юм. Чуулган дээр анх сургууль, цэцэрлэгийн асуудал яригдаж байхад ч гэсэн би асууж байсан л даа. Энийг тайлбарлаж өгөөч ээ. Тэгээд тодруулъя. Баярлалаа.
Д.Дамба-Очир: 3 номер. Сангийн яам Батхүрэл хариулаад явна. 
Г.Батхүрэл: Ганбаатар гишүүний асуултад хариулъя. Хүнс, хөдөө аж ахуй, хөнгөн үйлдвэрийн салбарын эрх зүйн орчинг боловсронгуй болгох гээд. Энэ дээр гурван хууль орсон. Тэр нь Хөдөө аж ахуйн яамнаас ирсэн байгаа. Эхнийх нь Хоршооны тухай хуулийн шинэчилсэн найруулга. Дараагийнх нь Зохицуулах үйлчилгээтэй хүнсний тухай хууль, Таримал ургамлын үр сортын тухай хуулийн шинэчилсэн найруулга гэсэн ийм гурван хуулийн төслийг Хүнс, хөдөө аж ахуй, хөнгөн үйлдвэрийн яамнаас эрх зүйн баримт бичгийг боловсруулах гэсэн хүрээнд хэрэглэсэн байгаа.
Д.Дамба-Очир: Ганбаатар гишүүн тодруулах уу? Хүрэлбаатар сайд тодорхой хариулаад өгөөч. Тэгэхгүй болохоор танай Сангийн яамны Батхүрэл чинь их тодорхой хариулах юм аа. Товчхон хариулах юм.
Хүрэлбаатар сайдын микрофоныг өгье.

Ч.Хүрэлбаатар: Төсвийн хүрээний мэдэгдэл дээр нэгдсэн төсвийн хөрөнгийн зардал гээд тэрбум төгрөгөөр тавигдсан байгаа. Энэ дээр 2019 онд 2 их наяд 890 тэрбум төгрөг гэж байгаа. Энэ дээр гадаадын хөнгөлөлттэй зээлээр хэрэгжүүлэх төсөл, хөтөлбөрүүдийг оруулаад дээр нь хөрөнгө оруулалтаа нэмж оруулж ирж байгаа ийм дүн. 2019 оны төсвийг хэлэлцэхдээ бид нар энийг тодорхой болгож бууруулж ирнэ. Түрүүн өмнө нь нэг Байнгын хороон дээр яригдсан. Энэ нь юу вэ гэхээр жижиг, дундын зээлийг ер нь цаашдаа яавал зүгээр байна вэ. Тэгэхээр одоо Жижиг, дундын тухай хуулийг санаачлаад явж байгаа. Энэ дээр нэг л зүйл байгаад байна. Жижиг, дундын чиглэлээр аягүй олон эх үүсвэрүүд байгаад байна.

Тухайлбал Жижиг, дунд үйлдвэрлэлийн сан гээд. Яг санхүүгийн тайланг нь аваад үзэх юм бол 230, 240 тэрбум төгрөг байгаад байдаг. Олгогдож байгаа зээл, эргэлдэж байгаа хэмжээ н 70, 80 байгаад байдаг. Нэлээд нь урт хугацаатай. Зарим нь шүүхээр маргаантай явж байгаа ийм сангууд бас байгаад байдаг. Хөдөлмөр эрхлэлтийн сан гээд байж байна. Бас жижиг зориулалтын шинжтэй. Азийн хөгжлийн банкны санхүүжилтээр хэрэгжээд явж байгаа зээлийн батлан даалтын сан гээд бас нэг байдаг. Хөдөө  аж ахуйн чиглэлээр хэрэгжиж байгаа Азийн хөгжлийн банкны бас нэг жижиг зээлийн ийм сан байдаг. Гэх мэтчилэнгийн энд, тэнд ийм жижиг, жижиг сангууд байгаад байна. Тэгэхээр үүний ажиллагааг нэгтгээд нэг болгоод ер нь цаашдаа явах нь зүйтэй гэж бид нар үзэж байна.

Мэдээж ямар салбараа чиглүүлэх вэ гэдгээ тухайн үедээ Их Хурал дээрээ бодлогоо гаргаад явах нь илүү зөв болов уу гэж бодож байна. Миний хувьд юу гэж үзэж байна вэ гэвэл эдийн засагтаа монголчуудын хамгийн давуу байдаг, харьцангуй давуу талын нөхцөл нь дийлдэг ийм салбарууд дээрээ тэр жижиг, дундынх нь зээл нь яваасай. Хөдөө аж ахуй, орчин үеийн цахим техник, технологийг дамжсан зэрэг ийм эдийн засгийнхаа салбар онцлогийг харж байгаад чиглэлээ бариад явах нь илүү зөв байх аа гэсэн ийм бодолтой байна.
Д.Дамба-Очир: Ер нь жижиг, дунд үйлдвэр дээр санхүүжилтүүд нь өөр яаман дээр байдаг. Хэрэгжүүлэх газар нь дахиад нэг өөр яаман дээр байдаг. Гурав дахь нь дахиад нэг өөр газар байдаг. Энийг бол Хөдөө аж ахуйн яаман дээр нь нэг болгох хэрэгтэй байгаа юм даа. Энийг тэр хууль дээр нь шийдээд явах ёстой байх, тийм ээ. Орчихсон уу?
Ганбаатар гишүүн тодруулъя.

Ж.Ганбаатар: Баярлалаа. Сангийн сайд бас тайлбарлаж өгсөнд баярлалаа. Би уул нь 110 тэрбумын задаргааг асуусан юм л даа. Тэгэхдээ яахав надад хэрэгтэй юунуудыг бас тайлбарлалаа л даа. Тэгэхээр 110 тэрбумын задаргааг хэл өгвөл бас зүгээр байна.
Би Хүнс, хөдөө аж ахуйн яаманд орж ирсэн гурван бичиг баримтанд Худалдааны хууль гэдэг нь байгаа юм болов уу гэж бодсон байхгүй юу. Тэгэхээр Худалдааны хууль маань Засгийн газар санаачлаад явбал уул нь их зүгээр байгаа юм даа. Их том хууль. Тэгэхээр хаанаас орж ирэх вэ гэхээр яам нь олдохгүй байгаа юм л даа. Бүгд зардал яамнуудад ямар энийг ярилтай нь биш. Гадаад хэргийн яам чинь бас л зардал ярьдаг. Хөгжил ярина гэхээр Хүнс, хөдөө аж ахуйн яам л байна даа. Тэгэхээр Худалдааны хууль маань гишүүд санаачлаад явъя гэхээр жаахан тиймэрхүү л байгаа юм.

Д.Дамба-Очир: Ер нь Байнгын хороодоос энэ 7 хоногт хэлэлцээд 7 хоногийн дараа Эдийн засгийн байнгын хороонд л оруулж ирэх нь зүйтэй байж дээ. Аягүй шахуу орж ирж байх шиг байна, тийм ээ? Элдэв-Очир гишүүний ярьж байгаа зөв л дөө. Ирэх жил энийг бодохгүй бол болохгүй юм байна. Эхлээд Байнгын хороодоор хэлэлцүүлээд бас Эдийн засгийн байнгын хороон дээр боож авах, цэгцлэх, ажлын хэсгийнхэн ажиллах ийм боломжуудыг нь гаргаж өгч байгаад дараа нь 7 хоногийн дараа ч юм уу, Эдийн засгийн байнгын хороон дээр хэлэлцээд чуулганд нь оруулж байх нь зүйтэй юм байна гэж үзэж байгаа юм.

Баттөмөр гишүүний нэрийг бас асуулт дотор оруулчихаарай.

Тэрбишдагва гишүүн асуултаа тавина.
Д.Тэрбишдагва: Би эртээд ч асуусан даа. Ер нь Монгол Улсын эдийн засаг, нийгмийг 2019 онд хөгжүүлэх үндсэн чиглэл л дээ. Эдийн засгийнх нь хөгжлийн  асуудлыг ингээд аваад үзэхээр энэ дээр тулгуурлаж нийгмийнхээ ажлыг хөгжүүлнэ гэсэн ийм чиглэл орж ирж байна гэж ингэж ойлгоод байгаа юм л даа. Урьд өмнө ч ингээд ярьж л байсан. Тэгэхээр энэ дээр ер нь Засгийн газрын оруулж ирж байгаа юман дээр нэг их өөрчлөлт оруулах нь өөрөө, ялангуяа мөнгө төгрөгтэй өөрчлөлт оруулах нь сүүлд нь биелэлт ярихад их хэцүү болчихдог юм л даа. Нэг талаасаа.
Нөгөө талаасаа энэ Засгийн газрын оруулж ирж байгаа юман дээр бас анхаарах зүйлүүд байна. Тухайлбал уул уурхайн томоохон төсөл, хөтөлбөрүүдийн үйл ажиллагаа гээд. Энэ дээр ердөө л Оюутолгойн далд уурхайн асуудал, Тавантолгойн асуудал, Гацууртын ордыг ашиглана гэсэн ийм гурван л юм орж ирээд байгаа юм л даа. Энэ чинь эдийн засгаа хөгжүүлэхийн тулд уул уурхайн том төсөл, хөтөлбөрүүд чинь явж байж мөнгө орж ирнэ. Мөнгө орж ирэх юм бол нийгмийн асуудал чинь өөрөө явна шүү дээ. Тийм учраас мөнгө оруулах асуудал дээр энэ гурваас гадна өөр юм байна уу?
Нөгөө талаасаа дэд бүтцийн асуудал их чухал. Ялангуяа бид транзит төмөр замын асуудал ярьдаг. Транзит авто замын асуудал ярьдаг. Энэ чинь хэрвээ магадгүй эхний удаа хөрөнгө оруулж байснаа цаашдаа ерөөсөө манайд мөнгө өгөөд байх асуудал биш. Яг эрчим хүчний асуудал, төмөр замын асуудал, авто зам дээрээс нь газ, нефтийн хоолойнуудыг ч энэ удаа орхичихъё гээд. Ийм том бүтээн байгуулалтын ажил хийж эдийн засгаа хөгжүүлэх том энэ дээр яг юу байна вэ? Энийгээ тодорхой болгож өгөөч. Би энд, тэндээс хайгаад олохгүй л байгаад байна.
Эдийн засаг өөрөө хөгжөөд явах юм бол бид нийгмийнхээ асуудлыг ярих ёстой. Боловсрол, эрүүл мэндийнхээ асуудлыг ярих ёстой. Өнөөдөр эрүүл мэндийн байдал ямар байгаа билээ? Өнөөдөр бол зөвхөн арьс өнгөний өвчтэй. Бид нарын нэрлэж чаддаггүй улаан тарианыхаа өмнө хэмжээнд энэ яр шарх чинь орчихоод байна шүү дээ, залуучууд. Энэ дээр чинь мөнгө хэрэгтэй юм байгаа биз дээ? Өнөөдөр нийгмийн асуудал гээд ярих юм бол ядуурал 30 хувьтай, ажилгүйдэл бас 30 хувьтай, архидалт 30 хувьтай. Дээд сургууль төгсөж байгаа хүүхдүүдийн 80 хувьд нь ажил олддоггүй, 20 хувь нь гэртээ сууж байгаа. 15-аас дээш насны залуучуудын 60 хувь нь аав, ээжтэйгээ амьдардаг. 
Энэ чинь, энэ нийгмийн асуудлыг шийдэх яг дорвитой юм хийхийн тулд эдийн засгаа хөгжүүлэх асуудал чухал байгаа юм л даа. Хүрэлбаатар сайд энэ тэр хэлээд байгаа эдийн засгийн чиглэлийн юман дээр би ойлгоод байгаа юм. Тэгэхээр яг энэ уялдаа холбоог нь зангидаж өгч л энэ эдийн засаг, нийгмийн хөгжүүлэх үндсэн чиглэл орж ирж. Энэ дээр жаахан суурьтай ярихгүй болохоор жил болгон ярьдаг. Тэгээд л өнөөдөр бол тэгээд баахан юмнууд нэмэх нь л дээ.
Би түрүүний хурал дээр ч бас хэлж байсан. Ер нь эсхүл ингэмээр байгаа юм. Засгийн газраас орж ирсэн үндсэн чиглэлийг дараа жил хэлэлцэхдээ бид нар ингэж биелүүлсэн. Эсхүл Их Хурлаас нөгөө мөрөөдлийн жагсаалтыг үндсэн чиглэл гэж ийм юм яасан гэж. Ингэж ялгахгүй бол одоо ингээд л хүн болгон мэдээж тойргоо бодно, ард түмнийхээ өмнө их гоё үг хэлж юм дэвшүүлнэ. Тэрнийг дэвшүүлээд санал гаргасныг эсэргүүцэх юм бол энэ өөрөө их зохимжгүй харагдана. Би бол тэрнээс айж эмээгээд байх юм байхгүй, бодитой юмыг л хэлмээр байна. Бодитой юм хэлмээр байна. Тийм учраас энийг яах вэ гэдэг л асуудал дээр яг энэ ядуурлыг бууруулах, саяын хэлсэн бид нарын тоог бууруулах чиглэлээр нийгмийнх нь чиглэлээр одоо яг юу хийх вэ гэдэг ийм асуудал гарч ирээд байгаа юм.
Одоо өнөөдөр өглөө нэг тоо хэлж байхад тухайлбал Хүнс, хөдөө аж ахуй, хөнгөн үйлдвэрийн яам 738 тэрбум төгрөг энэ жил үндсэн чиглэлээр байна. Энэ бол төсөв дээр ч асуудал байхгүй, гадаадын зээл дээр асуудал байхгүй. 738 тэрбум төгрөг гэсэн. Байгаль орчны яаман дээр бол 227 тэрбум төгрөг гээд тавьчихсан.
Д.Дамба-Очир: Тэрбишдагва гишүүн тодруулъя. 1 минут өгье.

Д.Тэрбишдагва: Хоёрхон яамны асуудлыг ярьж байхад нийтдээ 1 их наядын асуудал. Энэ бол асуудал байхгүй гэсэн шүү. Яагаад гэвэл гадаадын зээл тусламж энэ тэртэй. Тэгээд одоо том, том бүтээн байгуулалтын яамд, тэгээд энэ нийгмийн чиглэлийн яамд гээд бодож байхад яг үндсэн чиглэл дээр яамдаар гаргаад тооцсон чинь яг хичнээн тэрбум төгрөг байна вэ гэж. Хичнээн их наяд байна вэ? Гадна, дотнын зээл тусламжтайгаа бол.
Ингээд харах юм бол яг энэнд нь базаж өгөөд дараагийн төсөв энэ тэрээ ярихгүй бол энэнээс ч илүү гарах. Бодвол энэндээ тохируулаад л та нар тэр их мөнгөндөө тохируулаад ороод ирсэн байх. Тэгээд ахиад энэ дээр нь бид мөнгө төгрөг нэмэх асуудал байна уу гээд. Энийг төсөв дээр ярь гээд байгаа юм л даа. Төсвөөс өмнө сая өглөөний танилцуулга дээр яамд бол ийм мөнгө байгаа. Энэ дээр ямар ч асуудал байхгүй гээд таны яамныхан хэлсэн шүү. Тийм учраас энэ дээр ийм хэдэн асуултууд байна л даа. Энэ дээр эдийн засаг, нийгмийг хөгжүүлэх 2019 оны үндсэн чиглэл.

Д.Дамба-Очир: Нандинжаргал хариулна. Уул уурхайн яам.

2 номер

Г.Нандинжаргал: Тэрбишдагва гишүүний асуултад хариулъя. Тэгэхээр яах аргагүй би бол хүлээн зөвшөөрч байна. Яг ийм байдалтай байгаа. Одоо жишээлбэл бид нар ноднингоос эхлээд Тавантолгойн ордыг эдийн засгийн эргэлтэд оруулна гээд ингээд төлөвлөгөө хийгээд Шинхуа групптэй 3-4 удаа уулзсан. Энэ хэлэлцээрийн шатанд бол мэдээж цаад талаас нь тавьсан санал, манай санал хоёр зөрчилдөөд ингээд хэлэлцээрийн шатанд үргэлжлээд энэ ямар нэгэн юм болоогүй ээ.
Дараа нь бид нар Гацууртын ордыг эдийн засгийн эргэлтэд оруулна гэсэн. 50 тонноор нөөцөө тодотгох гэж орж ирэхэд нь бид нар 70 болгоно гэж. Ингээд бид нар ярилцаад хэлэлцээрийн шатанд явж байхад Ноён уулаа аваръя гээд хөдөлгөөн дээр бид нар бас гацчихсан. Яагаад вэ гэхээр шүүхийн маргаантай. Ингээд аваад үзэхээр ер нь уул уурхайн бүтээн байгуулалтын том төслүүдийг яахын ч аргагүй эх үүсвэр болон хэлэлцээрийн шатанд нэлээн ярихгүй бол болохгүй болчихоод байгаа юм. Ялангуяа манай нүүрснээс нийлэг хий гаргах төсөл. Энэ бол бас л Хятадын хөнгөлөлттэй зээлээр шийдэгдэх ийм төсөл байгаа.

Ганц явж байгаа төсөл бол яах аргагүй нефть боловсруулах үйлдвэрийн төсөл. Энэ дээр Энэтхэгийн 1 тэрбум зээлээр бид нар гэрээ хэлэлцээрээ хийгээд явж байгаа. Энэ ондоо багтаагаад бид нар эхлүүлнэ. Ерөнхийдөө нарийвчилсан ТЭЗҮ дуусчихсан. Бид нар хөндлөнгийн аудит хийгээд ингээд явж байгаа. Тэгэхээр бид нар цаашдаа уул уурхайн энэ бүтээн байгуулалтын том төслүүдийг яах аргагүй эхлээд эх үүсвэр, дараа нь дэд бүтцийг нь хамт барьж байгуулна гэх энэ мэтчилэн нэлээн нухацтай авч үзэхгүй бол болохгүй байх аа. Тэгэхээр ерөнхийдөө би хүлээн зөвшөөрч байна.
Д.Дамба-Очир: Хаашаа юм бэ, тэгээд Уул уурхайн яам ирэх жил хийх ажил байхгүй юм уу? Тавантолгой ч явахгүй, төмөр зам нь явахгүй, боомтын хүчин чадал нь явахгүй. Боомтын хүчин чадлаа нэмэгдүүлэх юм байхгүй. Бусад төслүүд нь явахгүй. 

Сангийн яам Хүрэлбаатар гишүүн.

Ч.Хүрэлбаатар: Тэрбишдагва гишүүний асуултад хариулъя. Том төслийн хувьд бол энэ асуудлууд бол яригдаад явж байгаа. 10, 10 жилийн хугацаанд гацчихсан байгаа учраас бас шийдэх шийдлүүд нэлээд хүнд, амаргүй. Төмөр замыг нь гээд аваад үзэхэд гарах хоёр зөрөөг нь 20-н хэдэн км-ээр зөрүүлээд л. Өндөржилтийг нь 10 давхар байшингаар зөрүүлээд хаячихсан. 280 сая доллар зарцуулаад ямар ч үр дүнгүй болгоод хаячихсан. Энэ дээр тодорхой шийдэл гаргаж яахаас өөр аргагүй л байгаа юм. Тэгэхээр энэ 10 гаруй жил гацчихсан байгаа энэ том төслүүд үндсэндээ бас шийдлээ хүлээж гаргахад тодорхой хугацаанууд шаардагдаж байгаа юм.
Оюутолгойн төсөл бол хэвийн явагдаж байгаа. Гэхдээ бас энэ дээр ний нуугүй бодитой нөхцөл байдлыг бид нар бие биендээ хэлж ярих л ёстой. Том төслүүдийг хөдөлгөсөн хүмүүс өнөөдөр бүгдээрээ шоронд байгаа шүү дээ. Тэгээд Их Хурал дээр энийг ярьж байгаа юм байгаа юм уу? Байхгүй байгаа шүү дээ. Тэгчихээд том төсөл явуул гээд шахаад байдаг. Энийгээ бид нар тал талдаа маш ойлгомжтой ярьж явах учиртай. Буруу зүйл байгаа бол тэр нь тэрүүгээрээ хуулийн дагуу шийдэгддэг байгаа байх. Тэгэхээр энэ том төслүүдийг хөдөлгөх чиглэлээр ажлууд яригдаж хэлцэл хийгдэж явж байгаа. 

Хамгийн зөв, оновчтой байх аргаар, бас улс төрийн хувьд тал талаас нь гарч ирээд татаад, түлхээд унагаачихгүй байхаар хувилбар нь ямар байна вэ гэдгээ яриад явж байгаа асуудлууд бас байна. Энд бас тодорхой цаг хугацаа явж байгаа. Засгийн газар зүгээр суугаад байгаа зүйл байхгүй. Ажиллаж байгаа. Гэхдээ шийдэл нь зөвхөн манай дотроосоо гадна бас хөрш орнуудтай, бусад орнуудтай яригдах ийм ажлууд байгаад байгаа учраас энэ чиглэлийн ажил явагдана. Явж байна. Амаргүй л явж байх шиг байна. Нэг уулзаад л яригддаг. Ярьж байсан зүйл нь өөрчлөгддөг. Эргэж буцаад л янз бүрийн нөхцөлтэй л явж байх шиг байна.
Гэхдээ энэ дээр бид нар энэ Монгол Улсынхаа эрх ашиг, ирээдүйн хөгжлийн төлөө бид нар нэгдэж нэг зөв шийдэл гаргана гэдэгт би бол огтхон ч эргэлзэхгүй байгаа. Монгол Улс бол боломжоосоо доогуур хөгжиж байгаа шүү. Тэгэхээр байгаа тэр баялагтаа, хоёр том зах зээлийнхээ дунд байгаа энэ нөхцөл байдлаа ашиглаад боломжиндоо хүрч хөгжих нь зөв зүйтэй гэж үзэж байгаа.
Нийгмийн салбарынхаа бодлогыг яаж байгаа вэ. Энэ бол одоо ашгүй харин үйл ажиллагаа нь явж байгаа Оюутолгой, Эрдэнэт, мөн манай хувийн хэвшлийн салбарт ажиллаж байгаа олон зуу, 10, 20 мянган аж ахуйн нэгж, татвар төлөгчдийнхөө буянд татвараа шударгаар төлөөд явж байгаа хувийн хэвшлийнхэн, төрийн албан хаагчдын буянд улсын төсөвт бас мөнгө төгрөг орж ирж байгаа. Тэгээд өмнөх өрөө дараад явж байгаагаас гадна гурван зүйл дээр нэлээд онцгой анхаарал тавьж байна. 
Улаанбаатар хотын утаа. Энэ бол эрүүл мэнд, нийгэм, олон талыг хамарсан эмзэг асуудал болсон. Энийг 1 номерт нь тавьж 2019 онд энийг нэлээн онцгойлон анхаарал тавьж байна. Хоёрдугаарт нь боловсрол. Гурван ээлжийн сургуультай, хонон өнжин очерлож азын сугалаа сугалж цэцэрлэгт явдаг асуудал одоо хүртэл хэвэндээ байгаа. Тэрийгээ цэгцлээдэхье. Дараа нь эрүүл мэндийн салбар. Өчнөөн жил даатгалдаа төлбөрөө төлөөд яваад байдаг, эрүүл мэндийнхээ үйлчилгээг авч чаддаггүй ийм байдал байгаа. Тэгэхээр эрүүл мэндийн салбартаа бас энэ дээр онцгой анхаарал тавиад нэг алхам урагшаа алхчих юмсан гэж хичээж байгаа. Энэ дээр заавал 2019 он гэхгүйгээр 2018 оны үлдэж байгаа хугацаанд 2019 ондоо ажиллая л гэсэн ийм л зорилго тавьж орж ирж байгаа юм.
Д.Дамба-Очир: Оюутолгойн гүний уурхайн асуудал энэ тэр бол танай Засгийн газар хийгээгүй юм шүү. Одоо явж байгаанууд нь явж байгаа юм. Явж байгаад нь баярлаад сууж байх хэрэгтэй. Тэрнээс биш ямар. Өнөөдөр нэг ч юм гэсэн явуулж л байх хэрэгтэй байна. Нэг төмөр замыг нь ч гэсэн явуулах хэрэгтэй байна, нэг ордоо ч гэсэн явуулах хэрэгтэй байна. Нэг ордоо ч гэсэн Хөрөнгийн бирж дээр гаргах хэрэгтэй байна. Амаргүй байгааг чинь мэдэж байгаа. Гэсэн мөртлөө наадахаа хийх хэрэгтэй шүү дээ. Та нар хийнэ гэж хэлээд наад албан тушаал дээр очицгоосон шүү дээ. Одоо зүгээр гоншгоноод суугаад байх юм байхгүй шүү дээ. Тийм юм байхгүй.

Эрдэнэбат.
Д.Эрдэнэбат: Би юмаа ярья. Дараа нь хариулаад өгчих гээд хэлчих. Одоо хэрэлдээд яах вэ. Тэртэй тэргүй ирээдүй цаг яриад хоёр жил өнгөрч байгаа юм чинь. Одоо талдаа орчихсон, ирээдүйгээ ярьсаар байгаад л дуусах байлгүй. Би бол тэгж ойлгож байгаа. Хэдүүлээ ингэе. Би хэд хэдэн зүйлийг тодруулж асуумаар байна. Энэ том төслүүдийг үнэхээр хөдөлгөх ёстой, хөдөлж байгаа гэдэг дээр би санал нэгдэж байгаа. Тэгэхдээ нэг ийм юм байна. Оюутолгой дээр жишээлбэл, энэ Оюутолгой үр өгөөжөө өгч байгаа. Үнэн, 1,2 тэрбум долларын гадаадын хөрөнгө оруулалт Оюутолгой. Энэ эдийн засгийн суурь болоод өнөөдөр явж байгаа нь үнэн. Энийг улс төржих шаардлага байхгүй. 
Ганцхан санаа зовоож байгаа зүйл юу вэ гэхээр Оюутолгойн хөрөнгө оруулалтын гэрээн дээр манай Монголын 34 хувийн өндөр хүүтэй 8 хувийн хүүг бууруулах дээр яг Засгийн газар ямар үйлдэл хийж байгаа вэ гэдгийг нэгдүгээрт яримаар байгаа юм. Энэ бол бодит бидний татвар төлөх боломжийг бууруулж байгаа зүйл мөн байхгүй юу. Олон улсын шинжээчдийн судалгаагаар нэг ийм дүгнэлт гарсан байна лээ. Оюутолгой энэ хүү, татварууд өрнөөсөө болоод Монголын талын 34 хувь жил болгон 200 гаруй сая долларын алдагдал хүлээж байна гэдэг. Энэ хир зэрэг бодитой үнэн юм бэ гэдэг дээр надад нэг хариулт өгөөч ээ гэж би ийм юм хүсмээр байна.

Дараагийн асуудал, энэ үндсэн чиглэлүүдийг харахад ерөнхий хана бол байгаад байгаа юм. Тэгээд би нэг юман дээр. Би эртээд эрчим хүчний яамнаас одоо улсууд байна уу? Төрийн нарийн нь байна уу? Сайд нь хаачаад байгаа юм бэ? Энэ Эрчим хүчний яамны энэ орж ирсэн үндсэн чиглэл гэж бодлогогүй юм боллоо. Бүр алиа юм болж дууслаа. Одоо би хэлье. 2018 онд үндсэн чиглэлд байсан зүйлээс юу хасагдчихав аа гэж. Би 2018, 19 он хоёрыг хараад сууж байна. Эгийн гол байхгүй болсон, Тавантолгойн цахилгаан дулааны станц байхгүй болсон. Дарханы дулааны цахилгаан станц байхгүй болсон. Шивээ-Овоогийн тухай ярьж байсан, байхгүй болсон. Тэвшийн говь хоёрын тухай ярьж байсан.
Энэ яагаад хасагдчихав? Монголын эрчим хүч хэрэггүй гэж үзээд байгаа юм уу? Энэ станцууд хэрэггүй гэж үзсэн үү? Одоо би шууд л жишээ хэлье. Жишээлбэл 2018 он дээр та нар Тавантолгойн 450 мВт станцыг барилгын ажлын явц 20 хувьтай явж байна гэж 2018 оны юун дээр амлалт аваад бичсэн байхгүй юу. 2019 он дээр болохоороо Тавантолгойн 450-ийн станцын хаалтын санхүүжилтийн юм хийнэ гэнэ үү? Бүр эсрэг юм биччихсэн байх юм. Энийг юу гэж ойлгох вэ? Одоо энэ дээрээ тайлбар өг.
Өнөөдөр Монгол 1140 мВт-ын хэрэглээтэй, 20 хувиа гадаадаас импортоор авч байгаа гэдгийг хүн болгон мэдэж байгаа. 2030 он гэхэд 3000 болно гэдгийг энэ Эрчим хүчний яамныхан мэдэж байгаа байлгүй дээ, эрх биш. Өнөөдөр зүүн бүс чинь, говийн бүс чинь эрчим хүчний полный дутагдалд орж байгаа. Тэгсэн чинь байгаа хэдэн төсвүүдээ бүгдийг нь байхгүй болгох гээд байх юм. Энэ ямар бодлого яваад байгаа юм бэ? Одоо сүүлд нь гурван засаг дамжиж явж байгаа энэ Багануурын төслийг хятадууд орж байна гэдэг нэрээр одоо байхгүй болгоод бэлдээд, сайд нь тэрний эсрэг юм яриад сууж байна гэхээр энэ Монгол төрийн бодлого мөн үү?
Эрчим хүчний дутагдал нөхөхгүй юм бол энэ Монгол Улс эрчим хүчний суурь дэд бүтэц байхгүй юм бол яаж хөгжих гээд байгаа юм бэ? Энэ ямар бодлого энэ дээр орж ирээд байгаа юм бэ гэдэг нь миний гайхал төрүүлээд байгаа байхгүй юу. Тэгээд дан улс төржинө. Би энэ сайд нарыг битгий улс төрж гэж хэлээд байгаа нь тэр. Битгий улс төрж өө. Та нар гүйцэтгэх засаглалын сайд нар. Популистууд биш шүү дээ. Наадахаа боль л доо. Тэгээд бүх юмнуудаа унагаагаад байна шүү дээ. Энэнээс чинь болж та нарын Засгийн газрын ажлыг чинь том бүтээн байгуулалт явахгүй байна шүү гэж би хэлээд байхад ерөөсөө энд ирээд баахан популизм хийсэн, улс төр хийсэн сайд нартай боллоо шүү дээ. Яаж засгийн чинь ажил явах юм бэ? Сайд нар нь улс төржөөд байхаар энэ Их Хурлын гишүүд чинь адилхан.

Д.Дамба-Очир: Эрдэнэбат гишүүнд 1 минут өгье, тодруулъя.
Д.Эрдэнэбат: Би өөрийнхөө ярьдгаар ярина. Хэн нэгний эмоцид тааруулж ярихгүй за юу. Би бодит байдлыг чинь хэлж байна. Тийм учраас энэ сайд нар ажлаа хий. Энэ эрчим хүчний бодлого хаашаа яваад байгааг надад тайлбарлаад өгөөч. Би ойлгохоо болилоо. Энэ сайд нарын чинь улс төржилт зогсохгүй юм бол энэ төрийн чинь ажил явахгүй гэж би хэлээд байхад бүгдээрээ ерөөсөө ойлгохгүй юм аа. Би энэнээс хариулт авмаар байна. Эрчим хүчний чинь бодлого 180 градус эргээд явчихлаа шүү. Надад хэн хариулт өгөх вэ?

Д.Дамба-Очир: 2 номер. Эрчим хүчний төрийн нарийн бичгийн дарга хариулна. Дараа нь Сангийн яам хариулаад явна.

З.Мэндсайхан: Эрчим хүчний сайд гадаадад томилолттой байгаа учраас Төрийн нарийн бичгийн дарга Мэндсайхан хуралд байна.
Дарханы станцын асуудал байхгүй болсон юм байхгүй. Энэ төсөл маань хэрэгжээд дуусаж байгаа. Өнгөрсөн жил дамнаад 2016 онд сонгон шалгаруулалт нь явагдаад 17 онд бүрэн хэрэгжээд одоо энэ жил дуусна. Нөгөө талд, Тавантолгойн цахилгаан станцын асуудал бол үндсэн худалдан авагч нь Оюутолгой компани байгаа. Оюутолгой бол сая өнгөрсөн 2 сард Засгийн газрын хуралдаанаар Өмнийн говийн гэрээ цуцлагдсан. Шинээр нөхцөл байдал үүссэн. Тэгэхээр бид нар юу гэж байгаа вэ гэхээр хөрөнгө оруулалтын үндсэн гэрээн дээр заагдсан дотоодоос эрчим хүч худалдан авах энэ нөхцөлөө ханга гэдэг ийм шаардлага тавь байгаа. Энэ хүрээнд ажлын хэсэг байгуулагдаад Оюутолгойтой эрчим хүчээ дотоодоос авах, энэ Тавантолгой станцыг хөдөлгөх энэ асуудал маань одоо яг ид хэлэлцэгдээд явж байна. Ажлын хэсэг дээр.

Багануурын станцтай холбоотой асуудал бол тийм зогсоож байгаа асуудал байхгүй ээ. Засгийн газрын хуралдаанд энэ асуудлыг танилцуулсан. Зүгээр ямар асуудал байгаа вэ гэхээр Монгол Улсын эрчим хүчний систем бол 220 мВт-ын хүчин чадлын хэмжээнд манёврлах чадвартай. Багануур бол 700 мВт-ын цахилгаан станц. Гэхдээ 350-ийн хоёр блокоор хийхээр төлөвлөсөн байгаа. Энэ бол манай эрчим хүчний системд хүндрэл үүсгэх нөхцөлтэй, системд боломжгүй гэж үзсэн. Энэ асуудлаар Засгийн газар дээр танилцуулга хийгээд Эрчим хүчний сайдад одоо Монголын эрчим хүчний системд зохицуулж тодорхой техникийн өөрчлөлтийг хий гэсэн чиглэл өгсөн. Энийг зогсоо, гацаа гэсэн ийм чиглэл байхгүй.

Д.Дамба-Очир: Бүтэн хариулаад явна шүү.
2 номер. Эгийн голын асуудал байна.

З.Мэндсайхан: Эгийн голын асуудал бол байгаль орчны биологийн төрөл зүйлийн судалгаа хийгдэж байгаа. Энэ ондоо багтааж дуусгана. Энэний дараа энэ асуудал яригдана. Байгаль нуурын урсцад нөлөөлж байгаа гэсэн асуудал дээр нөлөөлөл багатай гэдэг дүгнэлт нь гарчихсан байгаа. Тэгэхээр энэ онд багтаагаад бид нар биологийн төрөл зүйлийн судалгаагаа олон талт судалгаа хийгээд дуусгана. Энэний дараа энэ асуудлыг эргэж ярина. Шивээгийн асуудал дээр бол Хятадын талаас ТЭЗҮ-ээ Эрчим хүчний яаманд ирүүлчихсэн байж байна. Ингээд ажлын хэсэг байгуулагдаад төслийн гэрээ хэлцлийн асуудлаа эхлүүлэх гээд ТЭЗҮ-г нь манай дээр үнэлэх ажил маань эхлээд явж байна.

Д.Дамба-Очир: Сангийн яам. Оюутолгойн татвартай холбоотой асуудал гэнэ. 34 хувийн нөгөө нэг. Тэр чинь 6,5 байгаа шүү дээ. libor дээр нэмэх нь 6,5. Ажлын хэсэг гарчихсан байгаа юм байна лээ.
Хүрэлбаатар асуултад хариулаад явна. Тэрбишдагва гишүүний асуултад бас хариулна.

Занданшатар сайд хариулаад явъя. Өмч хувьчлалтай холбоотой асуудлууд байгаа юм байна лээ. Ямархуу байдалд явж байгааг нь. Дээрээс нь Оюутолгойн 34 хувьтай холбоотой хүүний асуудлууд бас байгаа юм байна лээ. Тэгэхээр хүүний асуудал яригдаж байгаа юм байна. Энэ хоёр дээр нь хариулаад явъя.

Г.Занданшатар: Оюутолгойтой хэлэлцээ хийх ажлын хэсэг Засгийн газар байгуулан ажиллаж байгаа. Дөрвөн ажлын дэд хэсэг байгуулсан. Нэг нь зээлийн хүүгийн асуудлаар, нэг нь татварын асуудлаар, нэг нь Оюутолгой Өмнөговийн хот байгуулалт, орон нутгийн хөгжлийн асуудлаар. Дөрөвдүгээрт нь цахилгаан станц барих асуудлаар.
Ер нь тэгээд хэлэлцээрийн явцад явж байгаа учраас одоогоор бас нарийн тодорхой зүйл хэлэх бололцоогүй байна. Гэхдээ татварын зээлийн хүүгийн асуудлаар бид нар сунгасан гарын зарчмаар зээлийн хүүг тооцъё гэдэг зарчмын тохиролцоон дээр хүрсэн. Манай ажлын хэсэг, экспертүүдийг ажиллуулж хүүг libor нэмэх нь 6,5 хувийн хүүтэй байгааг libor нэмэх нь 3,5 болгох санал тавьчихсан. 
Нөгөө тал бол бас хүлээн зөвшөөрөхгүй. Гэхдээ сунгасан гарын зарчмаар OESD Европын хөгжингүй орнуудын баримталдаг сунгасан гарын зарчмаар хүү тооцох, хамаарал бүхий этгээдүүдийн хооронд мөнгө зээлдүүлсэн тохиолдолд зээлийн хүүг тооцдог аргачлалын хувилбараар ингээд хэлэлцээд явж байгаа. Өөрөөр хэлбэл 1 сарын 31-ээр энэ зээлийн хүүг дахин хэлэлцэж болох энэ боломж нээгдсэн. Ингээд бид нар 6 сарын 1-ний дотор эхний урьдчилсан шийдэл гарахаар ингээд ажиллаж байгаа. Хоёрдугаарт нь, татварын асуудлаар бас.

Д.Эрдэнэбат: Миний асуултад хариулж байна. Би юу асуух нь миний асуудал шүү дээ.


Д.Дамба-Очир: Занданшатар гишүүн хариулаад явъя.


Г.Занданшатар: Дөрвөн ажлын хэсэг ингээд ажиллаж байгаа. Тийм учраас ерөнхийдөө эцсийн үр дүн гарахаар нь тэгээд тайланг нь бид танилцуулах ёстой байх аа.

Д.Дамба-Очир: Өмч хувьчлалын асуудал ямаршуухан шатанд байгаа юм бэ?


Г.Занданшатар: Өмч хувьчлалын талаар төрөөс баримтлах үндсэн чиглэлийг боловсруулаад хаврын чуулганаар 3 сарын 28-ны өдөр хэлэлцүүлж хувийн хэвшилтэй санал солилцсон. Ингээд ерөнхийдөө Хөрөнгийн биржээр олон нийтэд нээлттэй хувьчлах зарчмыг бас түлхүү баримтлахаар үзэл баримтлал боловсруулж Хууль зүй, дотоод хэргийн яам болон яамдаас санал аваад ирэх 7 хоногийн Засгийн газрын хуралдаанаар оруулах бэлтгэл хангагдчихаад одоогоор 7 яамны санал авчихсан, ингээд 5 яамны санал дутуу. Энэ удаагийн Засгийн газрын хуралдаанаар хэлэлцэж амжаагүй байна. Ийм шатанд явж байна.


Д.Дамба-Очир: Оюунчимэг, Болорчулуун гишүүнийг бас асуулт дээрээ нэмээд оруулчихаарай.


Содбаатар гишүүн асуултаа тавина.
Я.Содбаатар: Нийгмийг хөгжүүлэх үндсэн чиглэл дээр хэд хэдэн зүйл байгаа юм. Сая Сангийн сайдын хэлээд байгаатай санал нэг байгаа юм. Ер нь бодлогын чанартай томхон асуудлуудаа энэ хүрээнд яриад төсөв шиг жижиглээд хэрэггүй гэдэгтэй санал нэг байгаа. Гэхдээ 2019 он бол Засгийн газрын үйл ажиллагааны мөрийн хөтөлбөрийн биелэлтийг хангах, 2016 оны сонгуулийн мөрийн хөтөлбөрийн биелэлтийг хангах суурь жил. Тийм учраас зайлшгүй хэд хэдэн зүйлд бид нар анхаарах ёстой гэж харж байгаа. Тийм ч учраас бид нар энэ Байнгын хороон дээр гишүүд хэлээд байгаа байх аа гэж бодож байна.

Би хоёр чиглэл дээр. Нэгдүгээрт жижиг, дунд үйлдвэрийн хөнгөлөлттэй зээлийн бодлогоор дэмжих зорилт их чухал байна. Өнөөдрийн байдлаар 110 тэрбум төгрөг тавьчихсан байж байгаа. Сая Ганбаатар гишүүн асуугаад байна лээ. Энэ 110 тэрбум төгрөг чинь 27,2 нь эргэн төлөлтөөс орж ирж байгаа. Зээлийн батлан даалтын сан буюу Азийн хөгжлийн банкнаас 57,8 хувь нь орж ирж байгаа. Жижиг, дунд үйлдвэрийг хөгжүүлэх хоёр үе шаттай Японы зээлээс 25 хувь нь л орж ирж байгаа юм. Нэг ёсны төсвөөс 1 төгрөг ч байхгүй байгаа юм. Тэгэхээр бид нар сая Байгаль орчин, хөдөө аж ахуйн байнгын хороон дээр энэний зээлийн хүүг төсвөөс тодорхой мөнгө гаргаач ээ.

Энэ жил бол улсын төсвийг бид нар хэлэлцэж байх хүрээнд гишүүдийн саналаар 70-аад тэрбум төгрөг тавиад явсан. Одоо ирэх жил бас гишүүдийн саналаар шинэ эх үүсвэр тавьж өгөхгүй бол зөвхөн Азийн хөгжлийн банк, Японы зээл тусламж гээд энэ зүйлийн хүрээнд явагдахад бас учир дутагдалтай юм гэж бодож байгаа юм. Бид нар энэ жилийн тавьсан 70-аад тэрбум төгрөг дээр нэг их наяд төгрөгийн санал ирж байна гэж байгаа. Мэдээж энэ хууль гарсны дараа зохион байгуулалтын асуудал хийгдэж таарах байх. Жижиг, дунд үйлдвэрийг дэмжих сангийн асуудал, Хөдөлмөр эрхлэлтийг дэмжих сангийн асуудал, энэ олон зээлийн асуудлуудыг хаанаа нэгтгэх юм бэ, бодлого нь хаанаа байх юм бэ гэдэг асуудал нь гарч ирэх байх аа. Тийм учраас энэ дээр нэмүүлэх ийм саналыг гишүүд гаргаж байгаа. Энийг нэгдүгээрт дэмжиж өгөөч ээ.
Хоёрдугаар асуудал бол түрээсийн орон сууц бол бас Засгийн газрын үйл ажиллагааны хөтөлбөрт нэлээн хүндээр туссан юм. Одоо энэ удаагийнх дээр бид нар 1 мянгаас доошгүйг энэ онд байгуулна гээд 2019 онд гээд мөнгө тавьчихаж. Би энийг 2 мянга болгож өгөөч гэж байгаа юм. Сая Засгийн газар шийдвэрээ гаргаад Буянт-Ухаа 3-ын үлдэгдэл санхүүжилтийг шийдэж байгаа юм. Зөвхөн тэр чинь өөрөө гэхэд 2 мянга гаран айлын орон сууц байгаа шүү дээ. Тэгээд энэ аймаг, орон нутгуудад бас түрээсийн орон сууцны зайлшгүй хэрэгцээ байна. Энэ, энийгээ тооцоод үзэх юм бол 1 мянга бол хэтэрхий бага тоо байна гэж харж байгаа юм.
Бид нар цаана нь 2020 онд сонгуульд ороход бид нар энэ тоог дор хаяж 2 мянгаар 2019 онд, 20 онд дахиад 2000-аар байж иргэдийг, ялангуяа залуу гэр бүлийг дэмжих, энэ төсөвт байгууллагуудын төрийн өмчит компани, төсөвт байгууллагын ажилчдыг бас хөнгөлөлттэй үнээр орох гээд бодлогын хүрээнд дэмжих ёстой, ипотекийн зээлд хамрагдаж чадахгүй байгаа энэ хэсгээ татан оролцуулах чиглэлд түрээсийн орон сууцны хэмжээг бас нэмж өгөөч ээ гэсэн ийм зүйл байгаа юм. Яагаад 1 мянга гэдэг тоо хаанаас гарч ирээд хэн тавьчихав аа? засгаас гаргаад байгаа шийдвэр, нийслэлээс гаргаад байгаа шийдвэр чинь зөвхөн энэ онд явж байгааг нь сонсоход л энэ чинь 2 мянга, 3 мянга болчихоод байгаа шүү дээ. Тэгээд яагаад 1мянга гээд ийм бага тоо тавьчихсан юм бэ? Энийг нэг 2 мянга болгох боломж нөхцөл байгаа юм уу?

Ер нь бид нар яг иргэдэд хүргэж байгаа аж ахуйн нэгжүүдэд хүрч байгаа нийгмийн бодлогоос гадна өөр байдлаар хүргэх энэ юмнууд дээрээ илүү анхаарч тэр хүрэх үр дүнгээ, тэгээд ард нь байгаа санхүүжилтийнхээ эх үүсвэрийг энэ чиглэл рүүгээ нэлээн анхаарч тавьж өгөх ийм шаардлага байна гэж харагдаад байгаа юм. Тийм учраас энэ чиглэлд бас Сангийн яамныхан холбогдох яамд бас анхаарч өгөөч ээ. Энэ үндсэн чиглэлийн үндсэн үзүүлэлтүүдийг бид нар эвдэж байгаа юм биш. Гэхдээ зайлшгүй 2019 онд бид нар энд томоохон зорилтууд дэвшүүлж байж, тэгээд энийгээ дагуулж төсөв рүүгээ оруулж байж энэ асуудлуудыг шийдвэрлэх. Ингэж байж бид нар Засгийн газрын үйл ажиллагааны хөтөлбөр, намын.

Д.Дамба-Очир: Барилга, хот байгуулалтын яам, Төрийн нарийн бичгийн дарга.
1 номер дээр очоод суучих даа. Түрээсийн байр, ипотекийн зээлтэй холбооттой асуудлууд. Энэ жил яагаад 1 мянгахан нь орон нутагт тавьсан бэ гээд. Улсын хэмжээнд л 1 мянгыг тавьсан гэж байна шүү дээ. Тэрийг хариулаадах. Дараа нь Сангийн яам жижиг, дунд үйлдвэр дээр санхүүжилт.

С.Магнайсүрэн: Содбаатар гишүүний асуултад хариулъя. Засгийн газрын үйл ажиллагааны мөрийн хөтөлбөрт нийтдээ 20 мянган айлын түрээсийн орон сууцны сан бүрдүүлэхээр туссан байдаг. Энийг 16 мянгыг нь Улаанбаатар хотод, 4 мянгыг нь хөдөө орон нутаг буюу аймгуудад байхаар ийм төлөвлөлт явж байгаа. Өнөөдрийн байдлаар төрийн өмчийн түрээсийн орон сууцны санд 1512 айлын түрээсийн орон сууцны сан бүрдсэн байж байгаа.
Саяхан Засгийн газрын хуралдаанаас Хөгжлийн банкнаас санхүүжилт нь явж байгаад зогсчихсон байсан 1562 айлын түрээсийн орон сууцны асуудлыг шийдвэрлэх нь зүйтэй гэдэг байдлаар асуудал шийдэгдээд одоо ингээд энэ хавраас ажил нь эхэлж байгаа. 2019 оны үндсэн чиглэл дээр болохоор түрээсийн орон сууцны санг нэмэгдүүлнэ гэж туссан. Гадаад эх үүсвэрээс 235,7 тэрбум төгрөг оруулахаар туссан ийм байдлаар. Ажлын хэсэг дээр орж ирж байгаа 1 мянга гэдэг санал дээр би бас тодорхой тайлбар хэлж чадахгүй байна. Бодвол ажлын хэсгийн гишүүд энэ дээр санал гаргаад одоо хураагдах байх аа гэж ингэж бодож байна.

Д.Дамба-Очир: Элдэв-Очир гишүүн нэг хариулах уу? 1 мянга гэдэг дээр нь.

Сангийн яам Батхүрэл. 3 номер

Г.Батхүрэл: Түрээсийн орон сууц хөтөлбөрийн талаархи санал бол үндсэн чиглэлийг боловсруулах явцад Барилга, хот байгуулалтын яамнаас ирсэн байгаа. Ер нь Сангийн яамны хувьд бүх яамдаас тухайн салбарт хэрэгжүүлэх бодлогын чухал гэсэн арга хэмжээг эрэмбэлүүлж авдаг. Энэ эрэмбэлсэн арга хэмжээнүүдийг бид нар нэгтгээд засгаар оруулдаг байгаа. Засгийн газар дээр эцсийн байдлаар хэлэлцэж Монгол Улсын эдийн засаг, нийгмийг хөгжүүлэх үндсэн чиглэлийг Их Хуралд өргөн барьдаг ийм дэгтэй.
Түрээсийн орон сууцны хувьд бол Барилга, хот байгуулалтын яамнаас ирүүлсэн саналын хувьд бол мянгаас доошгүй түрээсийн орон сууцыг 2019 онд Хятадын зээлээр баригдах боломжтой ийм төсөл арга хэмжээ гэж ирүүлсэн. Хэрвээ гишүүд энэ дээр санал нэмээд, яахаар бол гол нь эх үүсвэртэйгээ уялдуулж нэлээн сайн үзэж шалгуур үзүүлэлтүүдийг тодорхой болгох нь чухал байх. Учир нь Монгол Улсын эдийн засаг, нийгмийг хөгжүүлэх үндсэн чиглэлийн бодлогын макро цэс дээр шалгуур үзүүлэлт, хүрэх үр дүн, санхүүжүүлэх хөрөнгийн хэмжээ гэж бас байгаа юм. Тийм учраас хөрөнгийн хэмжээний эх үүсвэртэйгээ энэ асуудлыг уялдуулж авч үзэх нь зүйтэй байх аа гэж бодож байна.
Д.Дамба-Очир: Сангийн яам дахиад нэг юм хариулаад өгөөч. Хөдөө аж ахуйн яаман дээр энэ жил 60 тэрбумыг тавьсан гэж яриад байгаа шүү дээ. Жижиг, дунд үйлдвэр дээр. Ирэх жил тавьж байгаа юм уу? Бусад сангуудын юм ярихгүй байгаа шүү дээ. Тэгэхээр тэрэн дээр жаахан нэмэх асуудлууд юу байдаг юм бэ гэж.

Хүрэлбаатар сайд хариулъя.

Ч.Хүрэлбаатар: Яг 2019 онд хэдэн төгрөг тавих вэ гэдгээ одоо 2019 оны төсөв дээрээ яримаар байна. 8 сард. Одоо бол үндсэн чиглэлээ л ярья. 
Д.Дамба-Очир: Баттөмөр гишүүн асуултаа асуугаад явъя.
Б.Баттөмөр: Монголбанкны төлөөллөөс асуух гэж байгаа юм. Монголбанкнаас нэлээн олон асуудал асуусан. Энэ үндсэн чиглэл, төсвийн хүрээний мэдэгдэл ярьж байх үед ер нь оролцоо байхгүй байгаад байгаа юм. Инфляц 8 хувь гэж байгаа. Энэ эдийн засгийн өндөр өсөлт, нам инфляц, ханшийн тогтвортой байдал гэсэн гурван үзүүлэлт голлох рольтой байдаг. Сүүлийн хоёр үзүүлэлт дээр бүгдийг нь дайчилсан уу? Ямар тооцоогоор 8 гэсэн бэ? 8 хувь. Эдийн засаг 8 хувиар өснө, инфляц 8 хувь. Тэгэхээр энэ чинь одоо үр дүн алга байна шүү дээ. Тэгэхээр энэ инфляцийн хувь хэмжээг эрэлт талаасаа, нийлүүлэлт талаасаа яаж тооцох юм бэ, хэдэн хувь байна вэ? Хэд хэдэн хувь байна вэ? Энэ инфляцид нөлөөлдөг шалтгаан гээд үзэхэд мөнгөний болон мөнгөний бус бодлогын шалтгаанууд ийм хэдэн нөлөөллүүдийг нэгдүгээрт хэлж өгөөч ээ.
Хоёрдугаарт сүүлийн арван жилд мөнгөний нийлүүлэлт тогтмол өсөж байгаа. Зээлийн өсөлт нь мөнгөний нийлүүлэлтийнхээ өсөлтөөс хоцроод байгаа юм. Би энийг муу үзүүлэлт гэж бодож байгаа юм. Хоёрдугаарт нь зээлийн чанар муудаад байгаа юм. Аж ахуйн нэгжүүдийн авдаг тэр бизнесийн зээл нь багасаад хувь хүмүүсийн авдаг хэрэглээний зээл нэмэгдээд байгаа юм. Үүнийг би маш муу үзүүлэлт гэж үзэж байгаа юм. Энэ чиглэлээр Монголбанкны бодлого ямар юу байна вэ, ямар тооцоо судалгаа байна вэ?
Дараагийн асуудал, манай нийт зээлийн ихэнх нь богино хугацаат зээл байгаад байгаа юм. Энэ нь юу вэ гэхээр макро эдийн засгийн тогтворгүй байдал, өндөр инфляц, хөрөнгө оруулалтын орчин муу, санхүүгийн институцүүдийн хөгжилтэй холбож л үзэж байна л даа. Тэгэхээр энэ урт хугацаатай зээл, богино хугацаатай зээлийн хамаарлууд. Өөрөөр хэлбэл, урт хугацаатай зээл авах нь эдийн засагт илүү өгөөжтэй гэж үзээд байгаа юм. Энэ чиглэлээр ямар бодлого барьж байна вэ гэсэн Монголбанкнаас.

Хамгийн сүүлчийн асуудал ипотек тойрсон асуудал. 8 хувийн хүүтэй ипотекийн зээл бол үндсэндээ ер нь Монголын ард түмэнд ээлгүй хэрэггүй байна л даа. Би бол энийг стандарт бус ипотек гэж үзэж байгаа юм. Зээлийн хүү төлсөөр байгаад хугацаа нь дуусна. 20 жилийн дараа ямар ч үр ашиггүй хэд дахин нугалаад төлчихсөн ийм л байдалтай байж байгаа юм. Тэгэхээр энэ ипотекийг зөв голдрилд нь оруулах, хямд эх үүсвэр татах, энэ банкаар дамжуулахаар банкны өөрийн зардал 4 хувь, дээрээс нь ашгаа нэмэхээр 7, 8 хувь болж байгаа юм. Өөр ямар сувгаар ипотекийн зээлийг бууруулах ямар боломжууд байна вэ? Энэ чиглэлд хариултуудыг өгөөч.

Д.Дамба-Очир: Сангийн яам зээлтэй холбоотой. 
Хүрэлбаатар сайдын микрофоныг өгье. Засгийн газрын зээлүүд Сангийн яаман дээр байгаа шүү дээ. Монголбанк ч биш. Сангийн яам хариулна.
Ч.Хүрэлбаатар: Зээлийн талаар Баттөмөр гишүүний хэлж байгаа тэр шүүмжлэлтэй санал нэг байгаа юм. Аж ахуйн нэгжүүдэд зээл бага олгоод дандаа иргэдэд зээл олголт нэмэгдсэн гэж. Тэгэхээр үндсэндээ энэ 2013, 14,15,16 гээд хямралын үед банкууд бас өөрсдийнхөө эрсдэлээ тооцоолоод аж ахуйн нэгж рүү биш илүү иргэд рүү чиглэсэн зээл рүү олгосон юм болов уу гэж бодож байгаа. Одоо ингээд эдийн засгийн нөхцөл байдал сайжраад эерэг хандлага харагдаад эдийн засгийн зөв бодлого явагдаж байгаа өнөө үед бол аж ахуйн нэгж рүү олгох зээл аяндаа нэмэгдэх байх аа гэж би бодож байгаа.
Яг өнөөдөр бол арилжааны банкуудын татан төвлөрүүлж байгаа хадгаламжийн хэмжээ, санхүүжилтийн эх үүсвэрийн хэмжээнүүд өөрсдөө бага хугацаатай, богинохон хугацаатай байгаа учраас олгож байгаа зээл нь мөн ялгаа байхгүй богинохон байгаа гэж бодож байна. Тэгэхээр энэ дээр хоёр зүйлийг цаашдаа нэлээд анхаарах нь зүйтэй болов уу гэж бодож байна. Нэгдүгээрт нь Хөрөнгө оруулалтын банкны тухай хуулийг баталж өгмөөр байна. Одоо үндсэндээ Хөрөнгө оруулалтын банкны тухай хуулийг Улсын Их Хуралд өргөөд өнөөдрийг хүртэл энэ хэлэлцэгдэхгүй явж байна шүү дээ. Уг нь энийг хийгээд өгчихвөл бас энэ урт хугацаатай, богинохон хүүтэй ийм зээл Монгол Улсад орж ирэх боломж нь гараад ирнэ. Энэ нь эргээд аж ахуйн нэгжүүдэд ч хэрэгтэй, эдийн засагт ч хэрэгтэй. Цаагуураа ажлын байр бий болгох ийм чухал зүйл гэж үзэж байгаа. 
Энэ чиглэлээр бас санал санаачилга гаргаж жаахан идэвхтэй ажиллавал зүгээр байх аа гэсэн ийм бодолтой байна. Эдийн засгийн бодлогоо зөв явуулаад Монголбанк нь мөнгө хэвлэхээ болиод Засгийн газар нь янз бүрийн энд, тэндэхийн сонин, сонин зээлүүдэд баталгаа гаргаж өгөхгүйгээр зөв бодлогоо явуулаад байх юм бол энэ зээлийн хүү бууна, эрсдэл буурна. Ингэж чадах юм бол харин урт хугацаатай зээл олгох боломжууд нь бий болно гэж ойлгож байгаа.

Ер нь сая Үндэсний статистикийн хорооныхонд материал тарааж өгсөн. Чанаргүй зээлүүдийн тоо хэмжээ цаашдаа буугаад явж байгаа. Энэ хандлага бол цаашдаа ажиглагдана гэж бид нар үзэж байгаа. Яагаад гэвэл бизнесийн идэвхжил нэлээд явагдаад эхэлчихлээ. Одоо яг ид явагдаж байна. Тэгэхээр энэ таатай боломжийг цаашдаа бид нар сайн хангаад явах нь зөв зүйтэй байх аа гэж бодож байна.
Ипотекийн зээлийн хувьд гэвэл ирэх 2019 онд 18 оноосоо хувь хэмжээг нь нэмэгдүүлнэ. Одоо бол урьд нь мөнгө хэвлээд гаргаад хийчихсэн шүү дээ. Тэгээд тэр нь Монголбанкин дээрээ байгаад хэрэгжээд явж байгаа. Нийтдээ 300 гаран тэрбум төгрөг санхүүжигдээд явдаг. Засгийн газрын хувьд бол 2018 онд олгох ёстой мөнгөнийхөө 50 хувийг олгочихсон явж байгаа. Өөрөөр хэлбэл, 120 тэрбум төгрөг төсөвт суусан. Үүнээс 60 тэрбумыг нь Монголбанк руу шилжүүлчихсэн. Энэ нь олгогдоод явж байгаа.

Ер нь ипотекийн зээлийг цаашдаа нэмэгдүүлье гэвэл энэ ипотекийн салбар дээр гаднаас бага хүүтэй зээл орж ирж өөрөө энэ 2 дахь зах зээл маягаар буюу одоо олгогдчихсон байгаа орон сууцуудыг дахин барьцаалах замаар зээл олгох энэ хууль, эрх зүйн орчин, мөн институцийн хувьд тодорхой болгоод явбал илүү орон зай, боломж байгаа болов уу гэж харж байгаа.
Д.Дамба-Очир: 1 номер. Монголбанк үлдсэн асуултад хариулаад явна. Нэрээ хэлээрэй. Дараа нь ипотекийн зээлээр Барилга, хот байгуулалтын яам хариулна.

Д.Ган-Очир: Сайн байна уу, Монголбанкны Судалгаа, статистикийн газрын захирал Ган-Очир байна. Эхний асуултын хувьд нь тодруулга хийе. Бусад асуултын хувьд Сангийн сайд ерөнхийдөө хариулт өгчихлөө. Эхний асуултын хувьд бол Монголбанк инфляцийн зорилтыг дунд хугацаандаа 8 хувьд барина гэдэг инфляцийн зорилтыг өнгөрсөн оны мөнгөний бодлогоос эхлээд дунд хугацааны зорилт болгоод тавьсан байгаа.
8 хувийн зорилтыг тодорхойлохдоо мэдээж макро эдийн засгийн нөхцөл байдлууд дээр шинжилгээ хийсний үндсэн дээр 8 хувь бол ер нь Монголын эдийн засаг дээр хангагдах бололцоотой түвшин гэж харж байгаа. Яг мөнгөний болон мөнгөний бус хүчин зүйлээр нь ялгаж үзэх юм бол сая Сангийн сайдын хэлсэнчлэн эдийн засаг дээр ерөнхийдөө сэргэлтүүд гарч байгаа юм. Дунд хугацааны эдийн засгийн төлөв, өсөлт ч гэсэн өнөөдрийн түвшнөөсөө нэмэгдэх эерэг хандлагууд байгаа юм. Эерэг хандлага гэдэг нь инфляцтай гэхээр эрэлтийн шалтгаантай  буюу худалдан авах чадвар нэмэгдэхийн хирээр бас тэрийг дагасан эрэлтийн шалтгаантай буюу тийм инфляцууд нь илүү давамгайлах шинжтэй байгаа. 

Харин ханшийн нөлөөллийн хувьд бол доноруудаас орж ирж байгаа хөрөнгө оруулалтууд, гадаадын шууд хөрөнгө оруулалтын эерэг хандлагыг дагаад ханшны сулралтаас бий болох юм уу, ханшаас бий болох инфляцийн дарамт бага байх нь ээ гэдэг ерөнхийдөө төсөөлөл байгаа юм. Инфляцын зорилтыг бас яагаад 6 ч юмуу биш 8 байх шаардлага байгаа нь бас эдийн засгийг том зургаар нь бид бүхэн авч үзэж ярьж байгаа. Тэгэхээр Монголын эдийн засгийг аваад үзвэл өнгөрсөн жил, одоо арван жилийн өмнөхтэй харьцуулахад Монголын эдийн засаг гадаад өрийн дүн өндөр болж байгаа. Гадаад өртэй эдийн засгийн хувьд бол бас бид бүхний өрийн тогтвортой байдлыг хэмждэг үзүүлэлт бол өр болон дотоодын нийт бүтээгдэхүүний харьцаа байдаг.
Энэ харьцаа маань хэт өндөр болох юм бол Монгол Улсын зээлжих зэрэглэл болон хөрөнгө оруулагч нарт бас үргүй мэдээлэл очдог. Тэгэхээр нэрлэсэн дотоодын нийт бүтээгдэхүүний өндөр өсөлтийг хангаж явахад энэ 8 хувийн инфляц хэт өндөр биш, бас хэт бага биш тохиромжтой түвшин байна гэдгээр бид бүхэн 8 хувийн зорилтыг тавьж байгаа юм.
Зээлийн өсөлтийн хувьд бол ерөнхийдөө зээлийн өсөлт бол өнгөрсөн дөрвөн жилээс хамгийн өндөр өсөлттэй одоо хүрчихсэн, 12 хувийн өсөлттэй явж байгаа. Энэ оны хувьд бол 14 хувийн өсөлт рүү очихоор эерэг хүлээлттэй байна. Ялангуяа бодлогын хүүг бууруулсан, эдийн засгийн сэргэлтүүд бий болж байгаа энэ байдлууд маань бол. Нөгөө талаар бас банкууд дээр хийгдсэн активын чанарын үнэлгээнүүд гараад бас зарим банкуудын хувьд ашигт ажиллагаагаа сайжруулж үйл ажиллагааны хэвийн байдлаа хангахын тулд зээлийн өсөлтөө нэмэгдүүлэх статистикууд гарч эхэлж байгаа юм. Энэ бүгдээс аваад үзэх юм бол зээлийн өсөлт ирэх саруудад болон ирэх жилүүдэд өнгөрсөн жилүүдтэй харьцуулахад нэмэгдэнэ гэдэг төсөөлөл нөхцөл байдлыг харж байгаа юм.

8 хувийн ипотекийн зээлийн хувьд сая Сангийн сайдын хэлсэн байр суурьтай Монголбанк нэгдэж байгаа. Тэр бол, ер нь 8 хувь гээд зах зээлийн зарчмаас бус тогтоочихсон байдал маань хоёр дахь зах зээл дээр буюу гадаадад орон сууцны зээлээр баталгаажсан үнэт цаас гарган борлуулах замаар хямд болон урт хугацаатай эх үүсвэр бүрдүүлэх бололцоог хязгаарлаж байгаа юм. Тэгэхээр ерөнхийдөө энэ хүү нь зах зээлийн зарчмаар байдаг. Харин иргэдэд очих зээлийнх нь хүүний зөрүүг нь төсвөөс татаасын бодлого хэлбэрээр зохицуулаад зах зээлийн хүү рүү ипотекийн зээлийг аваачих юм бол хоёр дахь зах зээлээрээ  ипотекийн зээлийг баталгаажсан үнэт цаас гаргаад тэр үнэт цаасаар орж ирж байгаа эх үүсвэрээрээ ипотекийн зээлийг тууштай явуулах бололцоо байгаа. Харин татаасын бодлогын хувьд бол яг нийгэмд очих үр өгөөжийг нь бусад татаасын бодлогуудтай харьцуулах замаар явах ёстой гэдэг тэр зарчим дээр Монголбанк байгаа юм. Анхаарал тавьсанд баярлалаа.

Д.Дамба-Очир: Оюунчимэг гишүүн асуултаа тавиад явъя.

М.Оюунчимэг: 2019 оны эдийн засаг, нийгмийг хөгжүүлэх үндсэн чиглэлийг бид нар ярьж байна. Энд хариулт өгч байгаа албаны хүмүүс ихэвчлэн тийм бололцоотой байгаа юм, тийм талаар төлөвлөж байгаа юм гэж яриад байгаа юм. Тэгээд яг тэгнэ, ингэнэ гэдэг юм харагдахгүй байгаад байх юм. Одоо яг сая хамгийн сүүлийн жишээ ипотекийн зээл дээр уг нь ийм бололцоо байгаа гээд Монголбанк хэлж байна л даа. Тэгтэл үндсэн чиглэлд тусгагдсан энэ асуудал дотроос эх үүсвэрийн хувьд эргэлзээтэй байгаа нэг зүйл нь л ипотек өөрөө байгаад байгаа юм. Сая Барилга, хот байгуулалтын Төрийн нарийн бичгийн дарга бас гадаадын зээл тусламжаар 235,7 тэрбум төгрөгийн асуудал уг нь шийдэгдчихвэл ипотекийн тодорхой хэмжээнд түрээсийн орон сууцыг нэмэгдүүлэх бололцоо байгаа гээд.
Сая Сангийн дэд сайд бас Байнгын хорооны сонсгол дээр орж ирээд ипотекийн зээлийн асуудал бол маргаантай байгаа юм, бид нарт одоогоор санхүүжилт байхгүй. Үндсэн чиглэл дээр бид яахав ярьж байгаа. Гэхдээ Монголбанктайгаа ярихгүй бол энэ асуудал ер нь бололцоо бага байгаа гээд байгаа юм. Тэгсэн хирнээ сая Сангийн сайд хариулж байна л даа. Би одоо Сангийн сайдаас асуух гээд байгаа юм. Ер нь эдийн засгийн бодлогын хувьд ч аваад үзсэн, нийгмийн бодлого талаасаа ч аваад үзсэн гэр хорооллыг барилгажуулж байж л бид нарын яриад байгаа нөгөө утаа ч байхгүй болно. 
Энэ боловсрол, эрүүл мэндтэй холбоотой энэ их санхүүжилтийн асуудлууд чинь хамтдаа шийдэгдчихнэ шүү дээ. Угаасаа шийдэгдчихнэ. Тэд нар гэр хорооллын энэ орчингоос салгачихвал эрүүл мэнддээ ч олон мөнгө зардаг нь болино, боловсролын хувьд ч орон сууцаа дагаад тэнд угаасаа сургууль, цэцэрлэгүүд баригдаад эхэлчихнэ. Гэтэл гэр хорооллын дахин төлөвлөлтийн хүрээнд ч энд үндсэн чиглэлд тусгагдсан асуудал эх үүсвэрийн хувьд эргэлзээтэй байгаад байх юм. Тэгэхээр Сангийн сайд аа. Энэ дээр та тодорхой хариулт өгөөч. Одоо жишээлбэл, яг ипотекийн зээлэн дээр үнэхээр 2019 оны эдийн засаг, нийгмийн үндсэн чиглэл дээр дорвитой, яг ийм эх үүсвэрийн увьд хангалттай шийдчих, хэлчих тийм зүйл байна уу. 
Энэ одоо яригдаад байгаа, саяын Монголбанктай холбоод ярьчих. Эсхүл энэ үнэхээр бололцоогүй бол Монголбанкин дээр ипотекийн зээлийг аваачаад бараг л бид нар өмнөх Монголбанкны ерөнхийлөгчийг шүүмжилж байсан, явж байсан арга барилын хувьд бараг үйлдэл хийсэн л харагдаад байгаа. Тэгэхээр бараг ингэхгүй бол болохгүй ч юм уу. Энийг л явуулахгүй бол асуудал явахгүй шүү дээ. Тэгэхээр энэ Солонгосын 500 сая долларын гэр хорооллын дахин төлөвлөлтөнд юм уу, энэ утааны эсрэг зарцуулна гээд байгаа. Тэгэхээр үндсэн чиглэлд энэ яаж уялдаж байгаа юм бэ? Ипотек дээр яг хүлээгдээд байгаа гэр хорооллынхон жишээлбэл урьдчилгаа 30-ыг 25 хувь болгоод одоо байгаа 8 хувийг 7 юм уу, 7,5 хувь болгох ажлыг бид нар бүх судалгаа юутай нь гаргаад Засгийн газарт өгчихсөн. Сангийн яаман дээрээ ингээд гацчихсан байгаа. 
Уг нь энэ үндсэн чиглэлд тусгагдсан байгаа гээд хот нь тэгээд байх юм. Ингээд уялдаа холбоо бага байгаад байх юм. Тэгээд одоо бид яг үндсэн чиглэлийг хэлэлцэж байгаа энэ үед яг энэ ипотекийн зээлэн дээр түрээсийн болоод ахмадын орон сууцан дээр эх үүсвэрийн хувьд юу шийдэгдсэн бэ гэдгийг нэг тодорхой хариулт өгөөч. Сая бид нар ажлын хэсэг очоод Энх-Амгалан гишүүн бид нар ахмадын түрээсийн орон сууцыг очоод үзлээ. Яг оруулах орон сууц бол байхгүй. Эхний ээлжинд 61 тэрбумыг шийдчихвэл дараагийн ээлжүүдийг оруулах бололцоо байгаа гээд байгаа юм. Гэтэл энэ үндсэн чиглэл дээр бол энэ дээр нэлээд том, том амлалтууд авчихсан байгаад байгаа байхгүй юу. Тэгэхээр энэ дээр яг эх үүсвэрийн хувьд шийдэгдэх юмнууд юу байна вэ гэдэг дээр нэг хариулт авмаар байна. Ер нь гэр хорооллын дахин төлөвлөлт явах юм уу, явахгүй юм уу? 500 сая нь энэнтэй уялдсан юм уу, уялдаагүй юм уу гэдэг дээр хариулт өгөөч ээ.

Хоёр дахь зүйл нь Байгаль орчин, аялал жуулчлалын яамнаас хүн байна уу? Энэ дээр Байгаль орчин, аялал жуулчлалын яамнаас нэг ч хүн байхгүй байна шүү дээ, дарга аа. Нэгд Байгаль орчин, аялал жуулчлалын яамнаас хүн байх хэрэгтэй байна. Хоёрт улс орны нийгэм, эдийн засгийн үндсэн чиглэл хэлэлцэж байгаа чинь сая гаруй хүн амтай Улаанбаатар хотоос нийслэлийн удирдлагаас, нийслэлээс хариуцсан хүнийг байлгамаар байна. Одоо энэ дээр нийслэлийн хөгжил гэдэг дээр яг л давхардаад уялдаа холбоотой нь саяын тэр барилгажуулна, дэд бүтцээр хангана, агаарын бохирдлыг бууруулах хүрээнд дүүрэг болгонд цэцэрлэгт хүрээлэн, хиймэл нуур, усан байгууламж бий болгоно, Туул, Сэлбэ, Дунд голоо хамгаалсан хөтөлбөрийн хүрээнд аялал жуулчлалын аз жаргал.
Д.Дамба-Очир: Оюунчимэг гишүүн тодруулъя. 1 минут.

М.Оюунчимэг: Болгоно гээд яг ийм үндсэн чиглэлд нь тусгагдсан байгаад байна л даа. Тэгэхээр үйл ажиллагаанд нь бид нар дэм болъё гээд ингээд Байнгын хороод ажиллаад ингээд яваад байхад энэ нь өөрөө цаашаа явахгүй нэг сайхан бэлгэ тэмдгийн чанартай юм уу, эсхүл үнэхээр байгаа, тэгээд энийгээ тодорхой эх үүсвэрийн хувьд зарлахгүй байгаа юм уу? Энэ ажлуудыг хотыг яг үндсэн чиглэл хэлэлцэж байгаа үед би байлгамаар байна л даа.
Аялал жуулчлалтай холбоотой энэ асуудлуудад хариулт авмаар байна. Энэ яамнаас нь хүн байхгүй болохоор дараагийн удаа л асуухаас даа. Эхний ээлжинд гэр хороолол, ипотектой холбоотой юмыг.

Д.Дамба-Очир: Сангийн яам Хүрэлбаатар сайд хариулах уу.

Хүрэлбаатар сайдын микрофоныг өгье.

Ч.Хүрэлбаатар: Гэр хорооллын дахин төлөвлөлтийн асуудал бол угаасаа явж байгаа. Нөгөө БНХАУ-аас авах 2 тэрбум юанийн буцалтгүй тусламжийн хүрээнд энэ асуудал яригдаад явж байгаа. Нэлээд ажлууд нь энэ Барилга, хот байгуулалтын яаман дээр яригдаад, нийслэл дээр яригдаад ингээд явж байгаа. Энэ ажлууд нь хэвийн явагдаж байгаа.

Дээр нь Азийн хөгжлийн банкнаас бас энэ гэр хорооллуудад дэд бүтцийн дэд төвүүдийг байгуулах замаар нийгмийн асуудлуудыг нь, дэд бүтцийн асуудлыг шийдвэрлэх зэрэг ийм ажлууд хэвийн явагдаж байгаа юм. Ер нь ипотекийн асуудлыг ер нь яаж шийдэх вэ гээд ингэхээр өмнө нь бол мөнгө хэвлээд хийчихсэн шүү дээ. Яг тэр хэмжээгээрээ Монгол Улсынхаа валютын нөөцийг гөвөөд дуусгасан. 1340 байсан төгрөгийн ханш тэгээд л 2000 хүртлээ явсан. Эдийн засгийн сөрөг, сөрөг олон юм гарсан. Энийг бол дэлхий нийтээрээ л бодлогын алдаа гэж бүгдээрээ тал, талдаа хүлээн зөвшөөрчихсөн ийм байж байгаа юм.
Тэгээд энэ ипотекийн зах зээл дээр уг нь гаднын хөрөнгө оруулагчид орж ирэх, ажиллах сонирхолтой байгаа гэлээ ч гэсэн яг одоо байгаа 8 хувийг ингээд тогтоочихсон байгаа зүйлийг үзчихээд энэ чинь зах зээлийн механизм үйлчилдэггүй салбар байна гээд хөрөнгө оруулахаасаа татгалзаад байгаа юм. Тэгэхээр бага хүүтэй санхүүгийн эх үүсвэртэй хүмүүс, хөрөнгө оруулагч нар орж ирээд ипотекийн зах зээл дээр ажиллаж болох нөхцөлийг бий болгочих юм бол үндсэндээ заавал төр гэхгүйгээр яг цэвэр бизнесийн горимоороо явчих ийм боломжууд нь байгаад байгаа юм. Тэгэхээр энэ чиглэл рүү нь бас нэлээд ажиллаж байгаа.

Улсын төсвөөс энэ дээр ипотект олгогдох мөнгийг нэмэгдүүлээд л явж байгаа. 2016 онд 110-ыг өгсөн байх аа, дараа нь 120 тэрбум төгрөг өгсөн. Ингээд үүнийгээ цаашдаа нэмэгдүүлээд явж байгаа. Тэгээд нэг л зовлон байгаад байгаа л даа. Одоо ингээд л цалин нэм, тэтгэвэр нэм, хүүхдийн мөнгийг 100 болгож өг, тэтгэврийн өгөх мөнгийг доод талыг нь 500 мянган төгрөг болгож өг, цалин нэм. Ингээд л зөвхөн энэ зардлуудыг нэмэхэд л 1,8 их наяд төгрөгийн зардалд хүрчихээд байгаа юм.
Дээр нь манай тойрог дээр объект хийж өг, цэцэрлэг барь, сургууль барь, Улаанбаатар хотын утааг бууруул гэдэг. Ийм арга хэмжээнүүд байдаг. Нөгөө тоолдог юм нь бага байгаа. Энэ нь хүрэлцэхгүй байгаа учраас л нэг хэсэг дээр нь найр тавиад нөгөө хэсгээс нь танахаас өөр аргагүй. Тэгэхээр энэ асуудлуудыг 2019 оны төсөв ярих үедээ ярья. Одоо бүгдэд нь хүрнэ, ингэнэ тэгнэ гэж үнэхээр би худлаа хэлэмгүй байна. Хүн болгонд нь тааруулаад яриад байж бас чаддаггүй албан тушаал дээр байгаа. Би үнэнийг нь хэлээд л, байгаа нөхцөл байдлыг нь хэлээд хамгийн зөв шийдэл нь ийм шийдэл байдаг гэдгээ л би ярьж явах учиртай. Тэгэхгүй бол эдийн засгийн бодлогын алдааг гаргах эрх энэ засагт байхгүй.
Эдийн засгийн бодлогын жаахан алдаа ямар их үнэ цэнэтэй тусдагийг бид нар өөрсдөө мэдэрчихлээ шүү дээ. Мэдрэхээр барахгүй ард түмнийхээ амьдралаар нэмэгдсэн ядуурлын 9,6 хувиар бид нар гаргаж ирж байгаа юм. Өчнөөн үүд хаалгаа хаасан аж ахуйн нэгжүүдээр бид нар энэ бодлогын алдааныхаа горыг үзэж байгаа юм. Тийм бодлогын алдааг бид нар дахиж гаргаж болохгүй байна аа. Тэгэхээр санхүүгийн эх үүсвэр нь хязгаарлагдмал, хүсэл бол асар их, хэрэгцээ асар их. Тэгэхээр дунд нь бид нар ярьж байгаад зөв нэг шийдлийг нь олоод оруулж ирье. Энэ бол /8 сард/ төсөв хийхээрээ оруулж ирье гэж хэлье.
Д.Дамба-Очир: Болорчулуун гишүүн асуултаа тавья.

Х.Болорчулуун: Ер нь яахав үндсэн чиглэл дээр 5.3, 5.4-өөр харахад томоохон төсөл, хөтөлбөрийг эхлүүлэх гэж их бичсэн байна л даа. Бид нар эхлүүлэх, нөгөө Сайханбилэгийн хэлдгээр хөдөлгөх гэдэг энэ тэрээ бас болимоор байна. Эрчимжүүлэх гэвэл зохистой л доо. Хөдөлгөх гэж байгаад Сайханбилэгийн Засгийн газрын үед Оюутолгойг яаж хөдөлгөв? Монгол Улсын хүртэх ашгийг 15, 16 жил хохироочихоод өнөөдөр гэрээ хийсэн хүмүүс нь торны цаана байцаагдаад байж байгаа шүү дээ. 

Ер нь үндсэн чиглэлийн дагуу яамд бас бодлого чиглэлээ боловсруулж гэрээ хэлцэл янз бүрийн юмнуудаа хийнэ. Улс орныхоо эрх ашгийг хамгийн нэгдүгээрт тавьж гэрээ хэлцэл хийж байгаасай гэж хүсэх байна. Тэгэхгүйгээр хөдөлгөх нэрээр, явуулах нэрээр дандаа алдагдалтай энэ том, том төслүүд чинь болчихоод байвал тэгээд амьдрал өнөөдрийн байдал шиг л дээрдэхгүй болчихоод байна шүү дээ. Тавантолгой бол Гачуурын асуудал бас орж ирсэн байна. Гачуурт бол шүүх дээр явж байгаа. Тэгэхээр үндсэн чиглэл дээр энэ оруулах шаардлагагүй. Тавантолгойн хувьд бол өнгөрсөн жил 400 гаруй тэрбум ашигтай ажилласан, 200 гаруй тэрбумыг татварт төлсөн. Нийт бараг татварын өмнөх ашиг нь 700 тэрбум шүү дээ. Энэ бол хөдлөөд явж байгаа, амжилттай явж байгаа шүү дээ. Бид энийг эрчимжүүлэх, цаадах дэд бүтцийг нь яаж сайжруулж түргэтгэх вэ энэ талд л ярихаас биш. Тэгээд Гачуур, Тавантолгойг бол зарчмын зөрүүтэй санал гаргаад хасах санал гаргасан. Энийг Уул уурхайн яам ч өөрөө дэмжиж байгаа гэдгийг бас хэлье.

Оюутолгойг зарим хүмүүс их ашигтай явж байгаа юм шиг ярьж байна. Тийм биш ээ. Монголд үр ашгаа өгөхгүй байгаа юм. Монголыг өрөнд оруулж байгаа юм. Өнөөдөр татвараар 100 гаруй тэрбум орж байгаа. Жилдээ 140-180 тэрбум. Нийгмийн даатгалтайгаа нийлээд 200 гаруй тэрбум Оюутолгойгоос цэвэр мөнгөөрөө орж байгаа. Яахав, ашиг нь бол тэнд олон мянган монгол хүмүүс ажиллаж байна, туслан гүйцэтгэх компани ажиллаж байна. Ганцхан түүгээр хязгаарлаж болохгүй л дээ. 
Гэтэл 34 хувиа худалдаж авсан зээл, зээлийн хүү нь 100 гаран сая доллар болчихсон. Орж байгаа мөнгөнөөсөө илүү бид нар өр төлөөд тооцогдоод явж байгаа шүү дээ. Тэгэхээр энийг үр ашигтай гэж хэлж болохгүй байхгүй юу. Манайд 34 хувиа худалдаж авсан жилийн хүү нь 6,5 либор гэсэн боловч улирал, улиралдаа тооцоо хийгээд хүү нь дээр нь нэмж бодогдоод байгаа болохоор жилдээ 10 гаран хувийн хүүтэй байгаа юм, энэ чинь. Ийм муухай гэрээ хийгдсэн л дээ. Ийм ч учраас гэрээндээ ороогдоод өнөөдөр тэр хүмүүс бас байцаагдаад байж байгаа шүү дээ. Тэгэхээр Оюутолгойг магтаад байгаа хүмүүс байгаа. Энэ бол Монголд үр ашгаа өгөхгүй байгаа төсөл гэдгийг хэлье. Борлуулсан алт, зэсний мөнгө нь ч Монголоор орж ирэхгүй байгаа. Бид энийг энэ цаг хугацаанд түүхэн цаг үед сайжруулах гэрээ хэлцэл хийх ёстой шүү. Тийм учраас энэ ажлын хэсэг захирамжаар гараад ажиллахаар болсон гэдгийг хэлмээр байна.
Түүнээс гадна газрын тосны үйлдвэр барина гээд бараг миллиард гаран доллараар барина. Энэ ер нь үр ашгаа өгөх юм уу? Эдийн засгийн тооцоо судалгааг нь одоо энэ барих гэж байгаа Засгийн газраас оруулмаар байна. Эдийн засгийн байнгын хороогоор оруулмаар байна. Монгол Улс 1 сая гаран тос олборлож байгаа. 1 сая дөнгөж гаруйхан түүхий тос. Тэрний 30 хувь нь Монголд оногдоно. Бусад 70 хувийг нь Дачин Тамсаг компани, хятадууд манайд өгөхгүй гэвэл яах юм бэ? Бид нар түүхийгээр нь гадагшаа гаргана гэвэл. Хаанаас тэр том хүчин чадалтай үйлдвэрээ түүхий эдээр хангах юм бэ? Өгөхгүй дээ, тэр бол. Тэр болгоны тооцоогоо хийсэн юм уу гэдгийг хэлмээр байна. Тэгээд юм хийх нэрээр, том хөдөлгөх нэрээр бас л дахиад миллиард долларын өрөнд орчих вий л гэсэн санаа хэлээд байгаа юм л даа. Баярлалаа.

Д.Дамба-Очир: Ерөнхийдөө үг хэллээ.

2 номерт өгье. Газрын тосны асуудлаар нэг хариулаадах даа.

Г.Нандинжаргал: Асуултад хариулъя. Газрын тос боловсруулах үйлдвэрийн нарийвчилсан ТЭЗҮ-г Энэтхэгийн EIL гээд компани хийгээд гүйцэтгэчихсэн. Энэ дээр бид нар Италийн КТ кенитекс гэдэг компаниар хөндлөнгийн аудит хийлгэсэн. Засаж залруулах 10-15 пункт гарсан. Ялангуяа бэлтгэн нийлүүлэх, туслан гүйцэтгэгч шалгаруулах энэ процесс дээр нэлээн технологийн шийдлүүд нь ондоо болсон. Энэтхэгийн талд бид нар шаардлагаа хүргүүлсэн. Бүх алдаагаа засаад энэ сарын 21-ний дотор ирүүлнэ үү гэсэн. Тэгэхээр энэ дээр ажиллаж байгаа. 21-ний дотор нарийвчилсан ТЭЗҮ, бүх шаардлагыг биелүүлсний дараа бид нар Байнгын хороонд танилцуулаад засгаар оруулаад ингээд явна.
Д.Дамба-Очир: Миний дүү, нэг юм асуугаад байна шүү дээ. Одоо энэ дотоодод байж байгаа түүхий нефтиэ Монголд үлдээх юм уу, тэр үйлдвэрээр нь орох юм уу, орохгүй юм уу гээд юм асуугаад байна л даа. Тэр дээр нь хариулаад явах уу.

Г.Нандинжаргал: Газрын тосны хуулиараа бол 14.2-т хэрвээ Монгол Улсын нутаг дэвсгэрт боловсруулах үйлдвэр байгуулах тохиолдолд түүхий тосоор хангах ийм үүргийг хүлээдэг. Гэхдээ яахав бид нар боловсруулах үйлдвэр барьсны дараа энэ хуулийнхаа дагуу л шахаж шаардана гэж бодож байгаа. Болорчулуун гишүүний хэлсэн бол яах аргагүй үнэн. Өнөөгийн нөхцөл байдлаар бол 19, 21 гээд хоёр талбай дээр үйл ажиллагаа явуулж байгаа Петро Чайна компани дээр бид нар ашигт тус буюу 40, 60-аа хуваах энэ процесс бол бас өөрчлөгдөөгүй л байгаа. Бид нар гэхдээ ажиллаж байгаа. Бүтээгдэхүүн хуваах гэрээг өөрчилнө.

Д.Дамба-Очир: Болорчулуун гишүүн тодруулъя, 1 минут.
Х.Болорчулуун: Хятадын Дачин Тамсаг компани манай Монголд баригдах газрын тосны үйлдвэрт бүтээгдэхүүнээ өглөө гэхэд бид нар нийт түүхий тосны 30 хувийг өөрсдөө хэрэглээд бусад 70 хувийг нь юаниар юм уу, доллараар авна шүү дээ. Тэгэхээр тэрний үр ашгийн тооцоог нарийн хийх хэрэгтэй л дээ. Үйлдвэрээ хангах. Түүнээс гадна 19 дүгээр талбай бол нийт 60 гаруй бараг 70 хувийг нь Монгол Улсын экспортыг хангаж байгаа. Энэ дээр роялтын татвар аваагүй байгаа. Байгалийн нөөц ашигласны татвар. Энэ эзний хувь байгүй юу. Энийг авах ёстой Уул уурхайн яам. Энэ дээр их хойрго хандаж байгаа шүү. Ядахдаа 10 хувиар тавьчихвал бид 24 хувь нь 34 хувь болох юм аа. Өнөөдрийн 19 дүгээр талбайгаас 24 хувь авч байгаа нь 34 хув болно шүү. Энэ дээр анхаарч ажиллаасай гэж хэлэх байна. Баярлалаа.

Д.Дамба-Очир: Гишүүд асуулт асууж хариулт авч дууслаа.

Одоо дэгийн хуулийн дагуу Байнгын хороодоос ирсэн саналууд, ажлын хэсгээс ирсэн саналуудын томьёоллуудаар хураах ёстой. Тийм учраас эхлээд хураагдаад явна.


Болд гишүүн горимын санал гаргая гэж байна. Болд гишүүний микрофоныг өгье.
Л.Болд: Баярлалаа. Байнгын хорооны дарга аа, ажлын хэсэг дээр бүх Байнгын хороодын саналуудыг аваад тэгэхдээ ажлын хэсэг нэгтгэж ярилцаж ажлаа хийж амжаагүй. Тэгэхээр өнөөдөр бусад Байнгын хороодын саналууд задгай орж ирж байгаа юм. Ажлын хэсгийн санал, дүгнэлтгүйгээр. Дэмжсэн, дэмжээгүйгээр ялгаж чадаагүй. Одоо бол Эдийн засгийн байнгын хороо энэ үндсэн чиглэлээр өөрийнхөө хурлыг хийж байгаа. Энэ холбогдох сайд нар нь суучихсан, холбогдох манай Байнгын хорооны харьяалах байгууллагууд. Бид эхлээд тэрийгээ хийх ёстой. 
Эхлээд Эдийн засгийн байнгын хороо өөрийнхөө хариуцах ажлын хүрээнд саналуудаа одоо хураалгаад тэгээд бусад бүх Байнгын хороодтой бид нар яг нэг зиндаанд очно. Бүх саналууд жигдэрнэ. Тэгээд харин шийдэх хэрэгтэй. Эргэж завсарлаад ажлын хэсэг дээрээ Эдийн засгийн байнгын хорооны санал, бусад бүх Байнгын хорооны саналуудаа бүгдийг нь нэгтгээд ажлын хэсэг саналаа оруулж ирэх юм уу, эсхүл шууд залгаад бусад бүх Байнгын хорооны саналыг задгай хураалгах юм уу? Ийм хоёр асуудлыг дараа нь харин шийдэх хэрэгтэй. Одоо бол эхлээд Байнгын хорооны хурлаа хийх ёстой шүү. Эхлээд Байнгын хорооныхоо энэ гишүүдийн одоо энд сууж байгаа манай Байнгын хорооны харьяалсан яамдтай холбоотой саналуудыг одоо эхлээд хураалгах ёстой. Дараа нь бусад Байнгын хорооны саналыг хураалгах уу, үгүй юу гэдгээ ажлын хэсэг хуралдах үгүйгээ хамт шийдэх ёстой шүү. 
Д.Дамба-Очир: Ойлголоо. Тэгэхээр ингэе. Ер нь ажлын хэсэг бол бусад Байнгын хороодоос орж ирсэн саналаар санал хураалгах ёсгүй. Тийм юм байхгүй л дээ. Гэхдээ өнөөдөр бол манай Байнгын хорооны гишүүдээс гаргасан саналууд. Байнгын хорооныхоо саналыг эхлээд түрүүлээд санал хураагаад явъя гэж. Тэгээд дараа нь бусад Байнгын хороодынхоо саналуудыг бас хураагаад явъя. Энэ дээр маргаад байх юм байхгүй. Энэ бол горимын хувьд болж байна. Тэгээд явъя.
Ингээд санал хураалтаа эхэлье. Гишүүд анхааралтай байгаарай.

Болд гишүүн, Энх-Амгалан гишүүн хоёр. Төслийн 8.7 дугаар зүйлийг дараахь байдлаар өөрчлөх. Гэр хороололд амины орон сууц барихад зориулан урт хугацааны хөнгөлөлттэй нөхцөлөөр ипотекийн зээл олгоно гэж өөрчлөн найруулах.
Болд гишүүн саналаа тайлбарлая.

Л.Болд: Баярлалаа. Энэ төсөлд маш бүдэг орж ирсэн байгаа юм. Юу гэж орж ирсэн бэ гэхээр 8.7 нь хүн амыг хямд өртөгтэй чанартай орон сууцаар хангах төсөл хөтөлбөрүүдийн хүртээмжийг нэмэгдүүлэх гээд. Одоо бол бид нар ийм ерөнхий юм яриад явж байх цаг байхгүй ээ. Дахиад л нэг орон сууцны барилгын санхүүжилт маягаар ингэж асуудалд хандаж болохгүй. Одоо бол бидний өнөөдөр барьж байгаа бүх бичиг баримтуудад та бүхэн мэдэж байгаа. Яг намын мөрийн хөтөлбөр байгаа, энэ 4 жилийн. Энд бүр хашаандаа амины орон сууц барьсан айлыг ипотекийн зээлд хамруулна гээд энэ зорилтууд байж байгаа. 

Засгийн газрын мөрийн хөтөлбөрт бас энэ утаатай тэмцэх, тэгээд ипотекийн зээлийг хөгжүүлэхэд гэр хороололд хашаандаа айл өрхүүд амины орон сууцыг барих энэ хөтөлбөрүүдийг дэмжинэ гээд тодорхой байж байгаа. Тэгэхээр бид нар одоо ирэх жилийн хувьд өнөөдөр тэртэй тэргүй орон сууцны бизнес, орон сууцны ипотекийн зээл бол тэр тусдаа явж байгаа. Бидний хувьд бол өнөөдөр утаа, энэ нийгмийн асуудал, энэ гэр хорооллын хөгжил, энэ бүх асуудлаа шийдэхийн тулд өнөөдөр яг тэрэнд нь зориулсан айл өрхүүд хувийнхаа газар дээр газраа барьцаалаад, газрынх нь үнэлгээ нь нэмэгдээд тэрэнд нь холбогдох ипотекийн урт хугацааны хөнгөлөлттэй зээлүүд нь олгогдоод явах. Энэ бол хамгийн найдвартай өнөөдөр хэрэгжих ёстой бүтээн байгуулалтын ажил бол энэ болчихоод байгаа юм. Тэгээд энэ томьёоллыг ингэж өөрчлөх саналыг бид оруулж байгаа. Тэгээд энийг санал хураалгаж өгнө үү.

Д.Дамба-Очир: Болд, Энх-Амгалан гишүүдийн саяын гаргасан саналаар санал хураалт явуулъя.

76,5 хувиар уг санал дэмжигдэж байна.
Дараагийн санал. Болд гишүүний, зорилт 11-ийн гарчигт нэмж. Бага насны хүүхдийн аюулгүй байдлыг хамгаалах чиглэлээр цогц арга хэмжээ авах гэж нэмэх.
Санал хураалт явуулъя. Энэ дээр гайгүй биз, тайлбарлаад байх нь.

82,4 хувиар уг санал дэмжигдэж байна. 
Дараагийн саналыг уншъя. Энх-Амгалан гишүүн, Баттөмөр гишүүн, Содбаатар гишүүн, Ганбаатар гишүүд. Төрийн өмчийн талаархи бодлого боловсруулан хэрэгжүүлэх, удирдлага менежментийг сайжруулах, төрийн өмчит болон төрийн өмчийн оролцоотой хуулийн этгээдэд сайн засаглалыг хөгжүүлэх замаар өмчийн үр өгөөжийг нэмэгдүүлэх, худалдан авах үйл ажиллагааг ил тод өрсөлдөх тэгш боломжийг хангах эрх зүйн орчныг боловсронгуй болгох.

Ганбаатар гишүүн үг хэлнэ. Саяын санал хураалт хүчингүй.

Ж.Ганбаатар: Баярлалаа. Мэдээж саналаа дэмжиж байгаа. Та дараагийн хэлэлцэх асуулт дээр Байнгын хорооны гишүүддээ сайн анхааруулга хэлээч. Жижиг, дундынх гэхээрээ жижиг гэж бодоод гишүүд чинь гарч яваад байна уу. Манай Дэд хорооны гишүүд бүгд сууж байна. Болд гишүүн байна, Ундармаа гишүүн, Жавхлан гишүүн бид байна.  Гэхдээ энэ сайд дарга нар чинь бүгд гараад явчихлаа. Зарим сайдууд чинь бас Байнгын хороонд байдаг шүү дээ. Тэгэхээр асуудалд оролцож, энэ сайд нараас чинь би бас санал сонсож хуулиндаа тусгамаар байна шүү дээ. Юмыг тусгаж авч хуулиа төгс болгомоор байна. Төгс биш юмаа гэхэд төгс болгохыг дөхүүлмээр байна шүү дээ. Тэгэхээр бүгд гараад явчихвал та бид хоёр ярих уу, яах вэ. Энийг ярих гэсэн юм. 
Би дэмжиж байгаа. Саяын саналыг 100 хувь дэмжиж байгаагаа хэлье.

Д.Дамба-Очир: Санал хураалт явуулъя. Саяын саналаар.
82,4 хувиар уг санал дэмжигдэж байна.
Дараагийн санал руугаа оръё.

Зээлийн хүүг бууруулах, санхүүгийн үйлчилгээний хүртээмжийг нэмэгдүүлэх үндэсний хөтөлбөрийн хэрэгжилтийг эрчимжүүлэх гэж үг оруулъя гэж байгаа юм байна. Санал гаргасан гишүүд нь Энх-Амгалан, Ганбаатар, Тэрбишдагва, Баттөмөр, Содбаатар, Жавхлан.

Санал гаргасан гишүүн нь саналаа тайлбарлаж болно.

Санал хураалт явуулъя.

82,4 хувиар уг санал дэмжигдэж байна.
Ийм хөтөлбөр байдаг юм уу, үгүй юм уу. Би анх удаа л сонсож байна.

Дараагийн санал.

8.7-д ийм саналыг нэмж оруулъя гэж байна. Содбаатар гишүүн, Баттөмөр гишүүн, Элдэв-Очир гишүүн. Түрээсийн орон сууцны хүртээмжийг нэмэгдүүлэн 2 мянгаас доошгүй хүрэх үр дүнг нэмэгдүүлэх. 1 мянга гэдгийг 2 мянга болгож байгаа юм байна шүү дээ. Улсын хэмжээнд 2 мянга гэж байгаа.

Санал хураалт явуулъя.

75 хувиар уг санал дэмжигдэж байна.
Дараагийн саналыг уншъя.

Ундармаа гишүүний санал байна. Зорилт 20.Хууль сахиулах их сургуулийн спорт цогцолбор, номын сангийн барилгыг барих, төсөвт 20 тэрбум төгрөг тавиулах саналыг оруулж байна. Энэ сургууль нь цагдаа, хилийн цэрэг, онцгой байдал, шүүхийн шийдвэр гүйцэтгэх газрын бүх шатны боловсон хүчнийг бэлтгэдэг юм гэж.

Ундармаа гишүүн үгээ хэлчих. Энэ бол төсвийн хүрээний юунд л очих юм байна. Энд орохгүй юм байна.
Ундармаа гишүүнд микрофон өгөөдөх дөө.

Б.Ундармаа: Санал хураалгаад протоколд бас оруулж өгнө үү. Яагаад гэвэл өнөөдөр энэ хууль сахиулах энэ дөрөв, таван том системийн байгууллагад спорт цогцолбор огт байхгүй байгаа юм. Тэгээд энийг бол бас энэ салбарт ажилладаг хүмүүс нь дэмжиж байгаа. Тэгээд санал хураалгаж өгөхийг Байнгын хорооны даргаас хүсэж байна.

Д.Дамба-Очир: Ундармаа гишүүн ээ, би танд ялгааг нь хэлж өгөх гээд байгаа юм. Үндсэн чиглэл гэж үндсэн чиглэл. Төсвийн хүрээний мэдэгдэл, төсөв гэдэг бол тусдаа. Тийм учраас энэ бол татаад авчихвал зүгээр байгаа юм даа. За яахав санал хураагаад явъя.
Ундармаа гишүүний саналаар санал хураая. Гэхдээ энэ төсөвтэй холбоотой юм болохгүй л дээ.

47,7 хувиар уг санал дэмжигдсэнгүй.
Дараагийн санал. Болорчулуун гишүүний төслийн 5.3.2 дахь хэсэгт тусгагдсан Тавантолгойн орд ашиглах болон хөрөнгө оруулалтын гэрээний дагуу эхлүүлэх ажлын явц, хувиар гэснийг хасах гэж байна.
Би нэг юм ойлгосонгүй. Болорчулуун гишүүн оруулж ирж байгаа юм уу, эсхүл энийг Уул уурхайн яам оруулж ирж байгаа юм уу? Засгийн газрынхаа оруулж ирсэн саналыг эсэргүүцэж байгаа юм уу? 

2 номерт надад тайлбар өгөөдөх дөө.

Г.Нандинжаргал: Ер нь гишүүнээс гаргаж байгаа санал. Тэгээд бид нар бол дэмжиж байгаа юм. Яагаад вэ гэхээр өнгөрсөн жил бид нар Тавантолгойн ордыг хөдөлгөнө гээд бас гэрээ хэлэлцээр ингээд явж байсан. Одоо бол энэ компани угаасаа маш их ашигтай ажиллачихсан. Тэгэхээр энэ дээр бид нар мэдээж дараа дараагийн алхмуудаа зөв тооцож нэлээн нарийн сууж байж дараагийн алхмаа хийхгүй болохгүй байх гэж бодож байгаа юм. Ер нь бол.

Д.Дамба-Очир: Энэ тэгээд засаг нь өөрөө барьчихсан юмыг салбарын сайд нь татаж аваад байдгийг би ойлгохгүй байгаа юм. Төмөр замаа барина, дэд бүтцээ тэнд бий болгоно. Би нэг л сайн ойлгохгүй байгаад байгаа юм. IPO хийхгүй юм уу, та нар? Энэ өгүүлбэр нь байж байхад яагаад та нар эндээс айж тэвдэж гүйгээд байгаа юм бэ? Энэ үйл ажиллагаа явж л байг л дээ. Гаднынхан орчихоод гардаггүй юм байгаа биз.

Санал хураалт явуулъя.
35,3 хувиар уг санал дэмжигдсэнгүй.
Болорчулуун гишүүний 5.3.Гачууртын ордыг ашиглах төслийн үйл ажиллагааг эхлүүлэх ажлын явц, хувиар гэснийг хасах санал хураалт явуулъя.

Болорчулуун гишүүн тайлбар хэлнэ.

Х.Болорчулуун: Энэ Гачууртын ордын асуудал бол орж болохгүй юм байна лээ. Нэгдүгээрт шүүх дээр явж байгаа. Хоёрдугаарт Сэлэнгэ аймгийн шүүх дээр нөгөө орон нутгийн тусгай хэрэгцээнээс гаргах асуудал нь хууль бусаар гаргасан, ирц нь хүрэхгүй хүмүүсийн гарын үсгийг буруу зурж байгаад, дутуу зураад хууль бусаар гаргасан гэдэг нь Сэлэнгэ аймгийн шүүх дээр тогтоогдоод ингээд уначихсан. Тэгээд нийслэлийн шүүх дээр явж байгаа юм байна лээ. Тэгэхээр ийм шүүх дээр явж байгаа ийм асуудлыг энэ үндсэн чиглэлд оруулах нь буруу гэсэн ийм чиглэлтэй байгаа юм.

Д.Дамба-Очир: Тийм байна. Санал хураалт явуулъя. Хасъя гэдгээр санал хураалт явуулъя. Дэмжээрэй.
76,5 хувиар санал дэмжигдэж хасагдаж байна.
Бусад Байнгын хороодын саналыг хураана.
Эхлээд Байнгын хороодын дэмжсэн саналаар санал хураалт явуулъя.
1.Тогтоолын төслийн хавсралтын 9 дүгээр зорилтын 1 дэх заалтын Агаарын бохирдлыг бууруулах үндэсний хөтөлбөр, Улсын Их Хурлын тогтоолын хэрэгжилтийг хангах үүднээс энэ бодлогыг хэрэгжүүлэх төслийг 100 тэрбум төгрөгөөр нэмэгдүүлэн 200,0 тэрбум төгрөгт хүргэх. Санал гаргасан: БОХХААБХ.   

3 номер. Сангийн яам нэг тайлбар өгөх үү?

Г.Батхүрэл: Ер нь үндсэн чиглэлд агаарын бохирдлыг бууруулах энэ арга хэмжээ тусгагдсан байгаа. Хөрөнгийн үүсвэр нь 100 тэрбумаар гэж тусгагдсан. Яг одоо энд бол ахиад 100 тэрбумаар нэмэгдүүлээд 200 гэж байгаа. Энийг бол яахав үндсэн чиглэлд арга хэмжээ нь тусчихсан учраас 2019 оны төсөв намар хэлэлцэх үед хөрөнгийн хэмжээг нь тэр үед нь хэлэлцээд шийдвэрлэх нь зөв байх гэж бодож байна. Үндсэн чиглэлд уг арга хэмжээ нь угаасаа тусчихсан явж байгаа.

Д.Дамба-Очир: Санал хураалт явуулъя. Тусгах уу, үгүй юу.

76,5 хувиар уг санал дэмжигдэж байна.
2.Тогтоолын төслийн хавсралтын 4 дүгээр зорилтын 7 дахь заалтын Засгийн газрын болон сонгуулийн мөрийн хөтөлбөрийн хэрэгжилтийг хангах хүрээнд ЖДҮ-ийг дэмжих хөнгөлөлттэй зээлийн хэмжээг нэмэгдүүлэх 200,0 тэрбум төгрөгт хүргэх. Санал гаргасан: БОХХААБХ.


Уг саналыг дэмжье гэдгээр санал хураалт явуулъя.
70,6 хувиар уг санал дэмжигдлээ.
3.Тогтоолын төслийн хавсралтын 3 дугаар зорилтын 1 дэх заалтад “Хүнс, хөдөө аж ахуй, хөнгөн үйлдвэрийн салбарын Зохицуулах үйлчилгээтэй хүнсний тухай хууль, Хоршооны тухай хууль, Хоршоог хөгжүүлэх нийгмийн хэмжээний хөтөлбөр”-ийг шинээр болон шинэчлэн боловсруулах гэж нэмэх. Санал гаргасан: БОХХААБХ.   

Санал хураалт явуулъя. Байгаль орчны байнгын хорооноос дэмжсэн санал байна.

52,9 хувиар уг санал дэмжигдэж байна.
4.Тогтоолын төслийн хавсралтын 9 дүгээр зорилтын 9 дэх заалтад “Цөлжилт, газрын доройтлыг бууруулах” гэсэн арга хэмжээг шинээр нэмэх. Санал гаргасан: БОХХААБХ.   

Санал хураалт явуулъя.

52,9 увиар уг санал дэмжигдэж байна.

5.Тогтоолын төслийн хавсралтын 9 дүгээр зорилтын 2 дахь заалтад “Шинээр байгуулах байгаль хамгаалалтын захиргааны тоо” гэснийг “Дэд бүтэц, материаллаг баазыг бэхжүүлэх арга хэмжээ авсан хамгаалалтын захиргааны тоо” гэж өөрчлөх. Санал гаргасан: БОХХААБХ.   

Санал хураалт явуулъя. Байгаль орчны байнгын хорооноос санал хүргүүлсэн байна.

81,2 хувиар уг санал дэмжигдэж байна.

6.Тогтоолын төслийн хавсралтын 16 дугаар зорилтод 2020 онд Герман болон Европын бусад орнуудад Чингис хааны өмнөх болон дараахь үеийн түүх археологийн үзэсгэлэн гаргах бэлтгэл ажиллагааг хангах. Санал гаргасан: БОХХААБХ.   

Санал хураалт явуулъя. Байгаль орчны байнгын хороо.
82,4 хувиар уг санал дэмжигдэж байна.
7.Тогтоолын төслийн хавсралтын 9 дүгээр зорилтод Байгаль орчинд учруулсан хохирлын хэмжээг тогтоох үнэлгээнд орон нутаг оролцдог байх, санхүүжилтийг төсөвт тусгах гэсэн арга хэмжээг нэмэх. Санал гаргасан: БОХХААБХ.   


64,7 хувиар уг санал дэмжигдэж байна.

8.Тогтоолын төслийн хавсралтын 16 дугаар зорилтод “Багш, эмч нарын цалин хөлсний менежментийн боловсронгуй болгох замаар үе шаттайгаар цалин хөлсийг нэмэгдүүлэх” гэж нэмэх. Санал гаргасан:ТББХ.  

Элдэв-Очир гишүүний микрофоныг өгье дөө. Тайлбар өгье гэж байна.

Л.Элдэв-Очир: 8 дээр тогтоолын төслийн хавсралтын 16 дугаар зорилтот багш, эмч нарын цалин хөлсний менежментийг боловсронгуй болгох замаар үе шаттайгаар цалин хөлсийг нэмэгдүүлэх гэж нэмье гэж байгаа юм. Энэ яах вэ гэхээр ерөөсөө 16.5 дээр орчихсон заалт байгаа юм л даа. Тэгэхээр энийг заавал ингэж дахиж оруулах хэрэг байна уу, үгүй юу гэдэг нэг асуудал.

Дараагийн асуудал нь юу вэ гэхээр 19 дээр бас ялгаа байхгүй. Одоо энэ санал хурааж байгаа зарчмын зөрүүтэй саналын томьёоллын 19, 20, 21, 23 дээр дандаа давхардсан ийм юмнууд ороод ирчихсэн учраас энийг давхардуулж оруулаад дэмжиж яваад байх хэрэггүй болов уу гэж ажлын хэсэг үзэж байгаа.
Д.Дамба-Очир: Эрдэнэбат гишүүн.

Д.Эрдэнэбат: Төрийн байгуулалтын байнгын хорооны хоёрхон ийм зүйл байгаа. Нэг нь төрийн албатай холбоотой асуудал байгаа. Элдэв-Очир дарга аа, та өөрөө ажлын хэсгийг ахалж Байгаль орчны наян санал оруулчихаад Төрийн байгуулалтын байнгын хорооны хоёр саналыг шууд явуулах хэрэгтэй. Эр хүн шиг бай л даа. Энэ бол багш, эмч нарын тухай асуудал байхгүй юу. Энд бол ерөнхийгөөр орсон нь байж байгаа. Багш, эмч нарын цалин пүнлүүтэй холбоотой асуудлыг тодорхой болгоод үе шаттай нэмэх, тэр цалингийн менежментийг хийх юмнуудыг оруулчихъя гэж байгаа юм. Энэ бол цоо шинэ зүйл. Энд таны хэлсэн юм бол дандаа ерөнхий орж ирж байгаа байхгүй юу. Тийм учраас Төрийн байгуулалтын байнгын хороо хоёрхон санал орж ирж байгаа. Энийг зарчмын хувьд дэмжих нь зүйтэй гэж бид үзсэн шүү. Өөр юм байхгүй байгаа. Манай гишүүд дэмжиж өгөөд гаргачих нь зөв байх аа. Энд харшлах юм байхгүй.
Сангийн сайд хүртэл өөрөө байж байсан. Сангийн сайдтай хүртэл зөвшилцөж ойлголцсон юм. Ийм өгүүлбэрээр орох нь наадах чинь зөв байна. Төсвийн менежментийг бид яг багш, эмч нарын хувьд цалингийн менежментийг өөрөөр хийгээд үе шаттайгаар нэмэгдүүлэх нь зөв гэж ингэж ойлголцсон зүйл байгаа шүү. Тийм учраас ажлын хэсгийн дарга энэ дээр наана, цаанатай хандах хэрэгтэй.
Д.Дамба-Очир: Уг нь төрийн албан хаагчдын гээд орсон юм байна л даа. Багш, эмч нарын гэхээр нөгөө төрийн албанд ажиллаж байгаа хүмүүс нь байхгүй болчих юм байна шүү дээ.

Санал хураалт явуулъя.

76,5 хувиар уг санал дэмжигдэж байна.
9.Тогтоолын төслийн хавсралтын 17 дугаар зорилтод “Төрийн албаны зөвлөлийн хүний нөөцийг нэмэгдүүлэх” гэж нэмэх. Санал гаргасан:ТББХ. 

64,7 хувиар уг санал дэмжигдэж байна.

10.Тогтоолын төслийн хавсралтын 17 дугаар зорилтын 6 дахь заалтын “бүрдүүлэх” гэсний дараа “, улсын бүртгэлийн үйлчилгээний цогцолбор төв байгуулах” гэж нэмэх. Санал гаргасан: ХЗБХ.

Санал хураалт явуулъя.

70,6 хувиар уг санал дэмжигдлээ.

11.Тогтоолын төслийн хавсралтын 17 дугаар зорилтын 2 дахь заалтын “1.3” гэснийг “2.5” болгох. Санал гаргасан: ХЗБХ.
Санал хураалт явуулъя. Дугаар өөрчлөх санал байна.
82,4 хувиар уг санал дэмжигдлээ.

Хууль зүйн байнгын хорооны дараагийн санал

12.Тогтоолын төслийн хавсралтын 17 дугаар зорилтын 3 дахь заалтын “4.7” гэснийг “11.3” болгох. Санал гаргасан: ХЗБХ.


Бас дугаар өөрчилж байгаа юм байна.

Санал хураалт явуулъя.

13.Тогтоолын төслийн хавсралтын 17 дугаар зорилтод “Монгол цагдааг хөгжүүлэх, цагдаа иргэдтэйгээ хамтран гэмт хэргээс урьдчилан сэргийлэх бодлогын хүрээнд олон нийтийн цагдаагийн цалин, урамшуулал, хувцас хангалтыг нэмэгдүүлэх /хөрөнгийн эх үүсвэр хэсэгт 2.0 тэрбум/” гэж заалт нэмэх. Санал гаргасан: ХЗБХ.

Энэ бол төсөвтэй холбоотой юм байна.

Бямбацогт гишүүний микрофоныг өгье.

С.Бямбацогт: Эдийн засгийн байнгын хорооныхоо гишүүдийнхээ өдрийн амгаланг айлтгая. Хууль зүйн байнгын хорооноос дөрөвхөн санал орсон. Дөрөвхөн саналаас одоо ганцхан санал нь үлдчихлээ. Гурван саналыг дэмжиж өгсөн та бүхэндээ баярлалаа.
17 дугаар зорилт нь “Монгол цагдааг хөгжүүлэх, цагдаа иргэдтэйгээ хамтран гэмт хэргээс урьдчилан сэргийлэх гэж байгаа юм. Монгол цагдаа хөтөлбөр батлагдсан нэг хөтөлбөр байдаг юм. Зөвхөн цагдаагийн хүчээр гэмт хэргээс урьдчилан сэргийлэх биш олон нийтийн цагдаа гэж олон нийтийн оролцоотойгоор гэмт хэрэг, зөрчлөөс урьдчилан сэргийлэх ажлыг олон жил зохион байгуулж ирсэн. Энэ ажлыг бас үргэлжлүүлье. Олон нийтийн цагдаагаар гэмт хэрэг, зөрчлөөс урьдчилан сэргийлэх ажилд бас бодлогын түвшинд ахиц гарах ёстой.
Засгийн газрын үйл ажиллагааны хөтөлбөрт туссан байгаа. Мөн Засгийн газраас яг энэ гэмт хэрэг, зөрчлөөс урьдчилан сэргийлэх чиглэлээр тодорхой хөтөлбөр боловсруулж гаргасан байгаа. Энд тавигдах ёстой мөнгөнүүдийг л бас нэмээд шийдэж өгье. Ер нь гэмт хэрэг гарсных нь дараа араас нь хөөцөлдөх биш гэмт хэрэг гарахаас нь урьдчилан сэргийлэх ажилд тодорхой хөрөнгийг зарцуулдаг байя. Ингэхгүй бол жилдээ үндсэндээ гэмт хэрэг, зөрчлийн улмаас бодит шууд хохирол нь 200 орчим тэрбум төгрөгийн шууд хохирол учирдаг. Шууд бусаар ярих юм бол хэдэн их наядаар яригдах хохирол учирдаг юм. Тийм болохоор гэмт хэргээс л урьдчилан сэргийлэх ажилд илүү анхааръя гэдэг үүднээс энэ саналыг оруулж ирж байгаа юм. Гишүүд маань дэмжиж өгнө байх аа гэж найдаж байна.
Д.Дамба-Очир: Бямбацогт гишүүн бол Улсын Их Хуралд олон жил сууж байгаа. Төсөв, үндсэн чиглэл хоёрыг ялгадаг хүн. 
С.Бямбацогт: Засгийн газрын үйл ажиллагааны хөтөлбөр маань.

Д.Дамба-Очир: 8 сард оруулаад ирж болно л доо.
С.Бямбацогт: Засгийн газрын үйл ажиллагааны хөтөлбөр 382 зорилттой.  382 зорилтоос үндсэн чиглэлд 127 зорилт нь явж байсан байгаа юм. 127 зорилт дотроо энэ бол орхигдчихоод байгаа юм. Баярлалаа.
Д.Дамба-Очир: Санал хураалт явуулъя. Хууль зүйн байнгын хорооны саналыг дэмжье гэдгээр.

81,2 хувиар уг санал дэмжигдэж байна.
14.Тогтоолын төслийн хавсралтын 15 дугаар зорилтод “Халдварт /сүрьеэ/ өвчнийг илрүүлэх, оношлох эмчлэх, шалгуур үзүүлэлт: эрт илрүүлэх үзлэгийг нэмэгдүүлэх, оношилж эмчлэх, 2019 онд хүрэх түвшин, үр дүн: 50 хувь, 2019 онд шаардагдах хөрөнгийн хэмжээ, эх үүсвэр: 0.5 тэрбум төгрөг, хариуцах байгууллага: Эрүүл мэндийн яам” гэж нэмэх. Санал гаргасан:НББСШУБХ.
Нийгмийн бодлогын байнгын хорооны саналыг сонсоодохъё.
Ё.Баатарбилэг: Өнөөдөр бид нар бас Халдварт өвчин судлалын үндэсний төв Сүрьеэгийн клиникээр орж ажиллалаа л даа. Энэ сүрьеэ өвчний байдал улсын хэмжээнд маш ноцтой түвшинд хүрчихсэн. Далд хэлбэрээр нэлээд ноцтой түвшинд хүрснийг эмнэлгийнхэн ярьж байна. Бүр тодорхой нийслэлийн нэг сургууль дээр нийт сурагчдын дунд сүрьеэгийн шинжилгээ явуулсан. Нийт сурагчдын бараг 10 хувьд нь хүртэл далд хэлбэрээр байна гэдэг ийм аюултай тоо судалгаа гарсан байна.
Засгийн газар 2018 оны үндсэн чиглэлийн 13.2-т зонхилон тохиолдох халдварт өвчний оношилгоо, эмчилгээ, чадавхыг сайжруулна гэж орж ирсэн. Тэгээд хүрэх үр дүн, тайландаа хэрэгжилт нь байхгүй. Ингээд 2019 оны зорилт дээр бүр энийгээ хасаад. Одоо ингээд зонхилон тохиолдох халдварт өвчин гээд ерөнхий нэг нэрээр орж ирээд тэрэндээ в, с гепатит вирус, томуу, томуу төст өвчний асуудал. Нөгөө сүрьеэгийнхээ асуудлыг бүр хаячихаад ороод ирсэн байна. Тэгэхээр энэ бол сургууль, цэцэрлэг, ямар нэг салбарын хөрөнгө оруулалтын асуудал биш нийт хүн амын эрүүл мэндийн асуудал яригдаж байгаа болохоор энэ асуудлыг үндсэн чиглэлд нэмж оруулж ирэхгүй бол бүр одоо жил ирэх тусам хасаад хойтон бол бүр оргүй болж орж ирэх гэж байна гэдэг ийм асуудал яригдсан.
Үнэхээр энэ сүрьеэгийн асуудалд бид нар яг энэ жилээс эхлээд анхаарал хандуулж эхлэхгүй бол гурван жилийн дараа, таван жилийн дараа гээд сүрьеэгийн эрдэмтэд нь өөрсдөө маш тодорхой маш ноцтой асуудлууд ярьж байна. Сүрьеэг эрт илрүүлж эмчлэх юм бол хоёр сарын дотор 400 мянган төгрөгийн эм уугаад эмчилж байна. Оройтох юм бол 6-24 сарын хугацаанд 40-60 сая төгрөг гаргаж нэг хүнийг эмчилж байна. Тэгээд эмнэлгийнх нь барилгын асуудал нь хүрэлцээгүй, ор нь хүрэлцээгүй ийм ноцтой түвшинд байна гээд ингэж байгаа учраас би үндсэн чиглэл юмнуудыг ноднингийнхыг харлаа, энэ жилийнхийг харлаа. Үнэхээр энэ асуудлыг бүр орхигдуулчихсан байна.

Засгийн газрын үйл ажиллагааны мөрийн хөтөлбөрт Нийгмийн бодлогын 6 дээр халдварт өвчнөөс сэргийлэх, урьдчилан сэргийлэх үндэсний хөтөлбөр. Тэр дотроо дархлалын олдмол хомсдол, сүрьеэ, бэлгийн замын халдварт өвчнөөс урьдчилан сэргийлэх цогц арга хэмжээ авна гээд Засгийн газрын үйл ажиллагааны 2020 он хүртэлх мөрийн хөтөлбөрт тусчихсан байна. Энэ туссан зорилтоо үндсэн чиглэлүүдээ ноднин ингэж хайхрамжгүй оруулж ирээд энэ жил бүр хасчихаад ороод ирсэн байгаа ийм ноцтой байдал байгаа болохоор угаасаа Засгийн газрын мөрийн хөтөлбөрт байна. Үйл ажиллагаа талдаа ороод ирэх жил 3 дахь жил нь явж байна. Тэгэхээр ядаж энэ ажлыг эхлүүлэхгүй бол болохгүй нь ээ гэдэг ийм асуудал байгаа шүү. Тэгээд гишүүд та бүхэн хүн амын нийт эрүүл мэндийн асуудал болохоор энэ асуудлыг бас дэмжиж өгөөч ээ. 

Дараагийнх нь 15 дугаар асуудал бас яг энэнтэйгээ холбогдоод явчихаж байгаа юм. Засгийн газрын мөрийн хөтөлбөрт тусчихсан асуудал. Ерөөсөө хэрэгжээгүй явж байгаа асуудал байна. Ядаж эхлүүлье, хэдүүлээ. Та бүхнийг дэмжээсэй гэж хүсэж байна.

Д.Дамба-Очир: Нэг ийм л юм анзаарагдаад байна л даа. Гишүүд ээ, би нэг юм та хэдэд хэлэх гэсэн юм. Бүгдээрээ, бид нар бол. Баатарбилэг гишүүн ээ, та бол Байнгын хорооны дарга нь. Би танд юу гэж хэлэх гэж байна вэ гэхээр Эдийн засгийн байнгын хороонд байж байгаа гишүүд нь хүртэл өөрийнхөө тойрог дээр мөнгө төгрөг янз бүрийн юм юу ч тавьж орж ирэхгүй байгаа юм. Үндсэн чиглэл гэдэг утгаараа. 
Одоо та хэдийн санал хураалгах гэж байгаа танай Байнгын хорооны дэмжсэн саналууд гээд арав гаруй саналууд дандаа мөнгөтэй холбоотой юмнууд байгаа юм. Хөрөнгө мөнгөтэй холбоотой. Энийгээ төсвийнхөө 8, 9 сард нь байдаг юм уу, төсвөө ярилцах үед нь оруулж ирж болдоггүй юм уу? Энэ мөнгө чинь үндсэн чиглэл, төсөв хоёр чинь хоорондоо уялдахгүй л болох гээд байна л даа. Энийг хэдүүлээ бүр.
Ё.Баатарбилэг: Бусад саналууд нь төсөв хэлэлцэх үеэр ороод ирж болно. Энэ чинь өөрөө үндсэн чиглэлд байхгүй болохоор төсөвт угаасаа орж ирэхгүй болчихоод байгаа байхгүй юу.
Д.Дамба-Очир: Энд мөнгө төгрөгтэй холбоотой юмнууд нь төсөвт нь суухгүй бол болохгүй нь ээ гэж хэлж байгаа байхгүй юу.

Ё.Баатарбилэг:  Асуудал нь өөрөө үндсэн чиглэлээ.

Д.Дамба-Очир: Содбаатар гишүүн нэг үг хэлээдэх дээ.

Я.Содбаатар: Манай Байнгын хороод ч гэсэн санал гаргахдаа энэ оруулж байгаа асуудлынхаа. Хэрвээ саяын Баатарбилэг даргын хэлээд байгаагаар хэрвээ энэ халдварт сүрьеэ өвчин ч гэдэг юм уу, тодорхой асуудал байгаа бол тэрийгээ томьёолж оруулахаас ард нь мөнгө тавьж орж ирээд байх юм. Энэ мөнгө тавиад ороод ирэх юм бол наад үндсэн чиглэлийг чинь яах юм бол өнөөдөр энэ хурлаа зогсоож байгаад энийгээ тооцох хэрэгтэй. Тэгэхгүй бол Батхүрэл ээ, наад бүх үзүүлэлт чинь өөр болно шүү дээ.

Одоо та нар МСҮТ-ийн юмнуудад 70 мянга гэж байна. Сая гэхэд энэ урд талын баталсан юу чинь өөрөө 200-аад тэрбум болоод явчихлаа шүү дээ. Тэгээд наад төсвийн алдагдал чинь хэд болох юм бэ? Эдийн засгийн хөгжлийн тооцоонууд чинь бүгд хоорондоо уяатай шүү дээ. Энэнийхээ тоог гаргаад эсхүл энэ Эдийн засгийн байнгын хороогоо зогсоож байгаад энийг бүгдийг нь ингэж батлах гэж байгаа бол оруулах юмнуудаа эхлээд тоолох хэрэгтэй. Тэгэхгүй, энэ чинь 500 сая төгрөгөөс эхлүүлээд 200, 300 сая тэрбум төгрөг хүртэл асуудлыг дэмжих нь байна шүү дээ. Одоо энэ Байнгын хорооноос дэмжээд ороод ирчихсэн энэ тоог нь ингээд зөвхөн манай Нийгмийн бодлого, боловсрол, соёл, шинжлэх ухааны байнгын хорооноос орж ирсэн тоо чинь 300-аад тэрбум төгрөгийн юм байна шүү дээ. 
Энэ хэмжээгээр төсвийн алдагдал чинь нэмэгдэнэ шүү дээ. Эсхүл өөр эх үүсвэр Сангийн яаманд байгаа юм уу? Энийгээ бодлогын чанартай юм оруулж ирэх гээд, одоо юу гэдэг юм бэ яг саяын хэлдгээр сүрьеэ өвчинтэй холбоотой Засгийн газрын үйл ажиллагааны хөтөлбөрт орчихсон юмыг орхигдуулчихсан байна гэвэл тэр томьёоллоороо оруулж ирж батлуул аа. Тэгэхгүйгээр энэнийхээ ард 10 тэрбум, 500 сая төгрөг гэж битгий бичээд бай. Тэрийг нь Сангийн яам тавь л даа. Сангийн яам хир чадаж гаргахаа бичиж байж тавина шүү дээ. Тэгэхгүй бол ингээд ямар ч замбараагүй энд төсөв батлуулж байгаа юм шиг яг ард талд нь мөнгөтэй, байх байршилтай ингээд тавиад ирчихээр энэ чинь төсвөөс ялгаагүй болчихно шүү дээ.
Байнгын хороо ингэж хийх гэж байгаа бол Дамба-Очир дарга аа, наад Байнгын хороогоо зогсоож байгаад эхлээд Элдэв-Очир гишүүний ажлын хэсэг дээр энэнийхээ тооцоог хийж ир. Тэгээд наад эдийн засгийн гол үзүүлэлтүүд чинь яаж өөрчлөгдөж байгаа юм бэ? Бид нар төсвийн алдагдлыг 6 хувиас хэтрүүлэхгүй гээд энд барьчихсан. Энэ чинь төсвийн алдагдал чинь 8 хувь руу явна шүү дээ. 8, 9 хувь руу. Энэнийхээ тооцоонуудыг үзээд. 
Зүгээр бодлогын чанартай үлдээчихсэн юм байвал түрүүн Бямбацогт даргын хэлээд байгаа, эсхүл Баатарбилэгийн хэлээд байгаа ийм юм байна гэвэл энийгээ эргэж Сангийн яам үзээд юу гэдэг юм бэ, энэ жилийнх дээр 10 тэрбум биш 1 тэрбумыг нь тавина гэдэг юм уу, эсхүл ийм гадаад эх үүсвэрээс тавина гэдэг юм уу, эсхүл энийг Хөгжлийн банкнаас тавина гэдэг юм уу. Ингээд энэ эх үүсвэрийнхээ юмыг тодорхой болгож оруулж ирэхгүй бол энэ дээр тавьж орж ирж байгаа чинь одоо ингээд харахаар том, том мөнгөн дүнтэй. Яг төсөв хэлэлцэж байгаа юм шиг. 
Шинжлэх ухаан, спортын байгууллагуудын шалгуур үзүүлэлт, урамшууллын зөрүү 2,3 тэрбум төгрөг. Одоо энэ лабораторийн тоног төхөөрөмжийг яахад төд гээд. Ингээд мөнгөтэй нь бүр нэр заачихсан ийм юмыг чинь баталж болохгүй шүү дээ. Ингээд батлах юм бол наад гишүүд чинь бүгдээрээ юм оруулахыг хүснэ шүү дээ. Төсөв шиг болно шүү дээ. Тийм учраас үндсэн чиглэл хэлэлцдэг, үндсэн чиглэлээ барьж явдаг хэдэн гол үзүүлэлтээ барьж явдаг юмнуудаа бариад та энэ Байнгын хорооныхоо юуг гаргахгүй бол яг энэ байдлаар оруулах юм бол. 
Одоо зөвхөн МСҮТ-ийн оюутнуудад 70 мянган төгрөг өгнө гээд орж ирэх гэж байна шүү дээ. Энэ чинь цаана нь хэдэн төгрөгийн асуудал яригдаж байгааг манайхан бас гадарлаж байгаа байх. Сар болгон 70 мянган төгрөг өгөөд, нийтдээ энд 20 гаруй мянган хүн байна, энэний асуудал гээд. Тэгээд энэ тоонуудаа гаргаад эргэж үзээд тэгвэл тоонуудаа эхлээд өөрчлөх хэрэгтэй. Төсвийн алдагдлаа эргээд 10 хувьд хүргэе, 6 хувь биш. Инфляцаа төд болгоё, мөнгөнийхөө ханшийг төд болгоё, ажилгүйдлийнхээ түвшинд төд болгоё гээд ийм юмнуудыг эхлээд тооцож байж энийг чинь батлахгүй бол одоо ингээд зүгээр сэтгэлийн хөөрлөөр батлаад явж болохгүй шүү дээ.
Зүгээр, нэг саналтай санал нэг байна. Ялангуяа Нийгмийн бодлого, боловсрол, соёл, шинжлэх ухааны байнгын хорооноос оруулж ирж байгаа энэ зарчмын бодлогын орхигдчихсон байгаа асуудлуудыг оруулах асуудлыг Сангийн яаманд үүрэг өгөөд Сангийн яам энийгээ оруулаад 2019 оныход мөнгө тусгах юм уу, гадаад эх үүсвэрээс тусгах юм уу, улсын төсвөөс тусгах юм уу. Эсхүл салбарын дотор нь байгаа мөнгийг нь дахиж дахин хуваарилалт хийх юм уу. Тэрийгээ та нар ярих хэрэгтэй шүү дээ. Тэгж байж ярихгүй бол гишүүдэд оруулж ирээд л ингээд нэг нэгэн рүүгээ дохиод ингээд кнопоор хураагаад явчихна. Нэг хураагаад явчихвал наадахыг чинь Их Хурал дээр дэмжээд энэний дараа бүх үзүүлэлт чинь өөр болно шүү дээ. Тэгээд бид нар эдийн засаг сайжруулж байна, өсөж байна гээд байгаа юм байхгүй бүгдийг эргээд.

Ё.Баатарбилэг: Яагаад ийм мөнгө, тоотой юм орж ирсэн бэ гэхээр энд өгсөн санал маань өөрөө ийм. Тэгээд зарчмын зөрүүтэй саналыг ийм хуудсаар аваарай гээд ардаа бөглөх юмнуудтай юм ороод ирж байгаа байхгүй юу. Тэрнээс биш бид нар бол үндсэн чиглэл учраас ийм асуудал орхигдсон байна, энийг 15.6 гэж нэмэх, 15.7 гэж нэмэх гээд саяын хоёр санал.
Д.Дамба-Очир: Бүгд мөнгөтэй л байдаг. Хүснэгт нь тийм байдаг юм. Өмнө нь тэгж явж ирсэн юм. 

Ё.Баатарбилэг: Хэрвээ Содоо даргын хэлж байгаагаар ингэж явахаар бол дахиад Байнгын хороо хуралдах. Мөнгөтэй бол болдоггүй юм байна, давхардсан юмнууд байвал ингэе. Тэр гишүүд чинь яг өөр, өөрсдийнхөө ажиллаж байсан.
Д.Дамба-Очир: Батхүрэл ээ, чи Нийгмийн бодлогын байнгын хорооны оруулж ирсэн энэ асуудлуудад хариулт өгөөдөхөөч.

3 номерыг өгөөдөх дөө.

Баатарбилэг гишүүн ээ, бид нар бүгдээрээ л ойлгож байгаа шүү дээ. Зүтгүүлээд байхаасаа илүү бид нар ч гэсэн бүгдээрээ дэмжихийг л бодно. Гэхдээ одоо ингээд задрах юм бол. Би өөр юм хэлээд байна шүү дээ. Тэгээд ингээд явах юм бол хүн болгон л юм оруулахаа бодно шүү дээ. Одоо ингээд явах юм бол наадах чинь алийгаа алдана шүү дээ.

Ё.Баатарбилэг: Манай дээр тойргийн юм байхгүй. Салбарын хуулийн орхигдчихсон юмнууд байгаа юм. Боловсролын яамтай холбоотой бас цалингийн зөрүүг.
Д.Дамба-Очир: Батхүрэл
Г.Батхүрэл: Гишүүний асуултад хариулъя. Ерөнхийдөө Содбаатар гишүүн түрүүн хэлсэн. Тэр саналыг үндсэндээ дэмжиж байна. Яагаад гэхээр үндсэн чиглэлд бол бодлогын арга хэмжээнүүд тусдаг. Дээрээс нь үндсэн чиглэл маань төсвийн хүрээнийхээ мэдэгдэлтэй нягт уялдаа холбоотой байх ёстой. Төсвийн хүрээний мэдэгдэл дээр алдагдлын хэмжээг дотоодын нийт бүтээгдэхүүнд эзлэх хувиар 6,1 хувь гэсэн. Эрүүл мэндийн яамнаас анх үндсэн чиглэлд ирүүлэх саналдаа яг өөрсдийнхөө бодлогын хувьд 2019 онд хэрэгжүүлэх ийм, ийм арга хэмжээнүүд байгаа гээд хөрөнгийн эх үүсвэртэйгээ уялдуулаад оруулаад ирчихсэн ийм арга хэмжээ байгаа. Тэгэхээр хөрөнгө нэмсэн энэ арга хэмжээнүүд бол эргээд төсвийн хүрээнийхээ мэдэгдэлтэй уялдахгүй бас зөрөөд явчих ийм тал байгаа. Мөрийн хөтөлбөртэй уялдуулаад бүх заалтуудыг нь урд нь тавиад явчихсан байгаа юм.

Ё.Баатарбилэг: Би бол мөрийн хөтөлбөрийн маш тодорхой заалтыг нь уншаад энэ чинь орхигдчихсон байна гээд хэлээд орж ирж байна шүү дээ.

Г.Батхүрэл: Бид нар яамнаас нь ирсэн саналыг нэгтгээд оруулдаг юм. Яамнаас ирээгүй саналыг бид нар оруулж чадахгүй.

Д.Дамба-Очир: Бүгдээрээ зөндөө л тайлбарууд хэллээ. 

Одоо санал хураалт явуулъя. Санал хураалт явуулаад л дэмжвэл дэмжээд, дэмжихгүй бол дэмжихгүй тэгээд л явцгаая.

Ё.Баатарбилэг: Дамба-Очир дарга аа, ийм наана чинь бүхэл бүтэн Байнгын хорооны хурлаар дэмжсэн.
Д.Дамба-Очир: Тэгээд саналыг чинь л санал хураах гэж байна шүү дээ.
Ё.Баатарбилэг: Тэгэхээр харин ямар зарчмаар явах гээд байгаа юм бэ? Сая энд бол.

Д.Дамба-Очир: Сангийн сайд нэг хариулт өгөөдөх дөө. Бид нар ингээд зарчмын зөрүүтэй саналын томьёоллуудаар санал хурааж байна. Сангийн сайд одоо яг Нийгмийн бодлогын байнгын хорооны саналын томьёоллууд явж байна. Бараг 10 гаруй санал. Дандаа хөрөнгө мөнгөтэй холбоотой саналууд байж байгаа юм. Тэгээд та нар Сангийн яамнаас бид нар саналыг нь аваадахъя гээд тэгээд санал хураалтууд явуулъя.
Хүрэлбаатар сайдын микрофоныг өгөөдөх дөө.

Ч.Хүрэлбаатар: Энэ дээр нэлээд олон саналууд байгаа. Үүнийг үзсэн. Тэгээд Засгийн газар бол Засгийн газрын өргөсөн өөрийнхөө үндсэн чиглэл дээрээ л байгаа. Ихэнх нь төсөв дээр ярих зүйлүүд байна лээ. Уг нь эдийн засаг, нийгмийг хөгжүүлэх үндсэн чиглэл бол томоохон гол бодлогуудаа ярихаар ийм зүйлүүд. Энэ олон саналуудыг зүгээр бид нарт өгчихвөл 2019 оны төсөв дээрээ бид нар харгалзаад явчихмаар байх юм. 
Ё.Баатарбилэг:  Орхигдчихсон юмыг яах вэ? Одоо сүрьеэгийн асуудал дээр. Засгийн газрын мөрийн хөтөлбөрт орчихсон, энэ дээр орхигдчихсон байгаа байхгүй юу. Ганцхан сүрьеэ биш халдварт өвчний асуудал. Ганцхан в, с элэгний асуудлыг нь тусгасан байна. Бусад юмыг нь багш нарын урамшууллын гээд ийм юмнуудыг намар төсөв хэлэлцэх үед.
Д.Дамба-Очир: Баатарбилэг гишүүн ээ, жишээлбэл оюутны 70 мянга гэдэг чинь тэрний цаана их хэмжээний мөнгө л явж байгаа шүү дээ.
Ё.Баатарбилэг: Энэ асуудлуудыг төсөв хэлэлцэхэд хэлэлцээд явчихад боломжтой асуудлууд. Орхигдчихсон юмыг төсөв хэлэлцэх үед угаасаа үндсэн чиглэлд байхгүй юм чинь гээд ингээд.

Д.Дамба-Очир: Энх-Амгалан гишүүн горимын санал гаргая.
Л.Энх-Амгалан: Гишүүд ээ ийм шүү дээ, Дамба-Очир дарга аа. Төсөв хэлэлцдэг, үндсэн чиглэл хэлэлцдэг горимтой шүү дээ. Дэгийн хууль дээр горим байгаа шүү дээ. Горимын санал гаргаж байгаа нь үндсэн чиглэл, төсөв хэлэлцэхэд өөрийн дэгтэй байхгүй юу. Тийм учраас одоо наад дэгээрээ л явъя гэж байна нэгдүгээрт. Хоёрдугаарт бол угаасаа нэг Байнгын хорооныхоо гаргасан саналыг нөгөө Байнгын хороон дээр гаргаж ирж унагадаг бол энэ зарчимгүй явдал шүү дээ. Ерөөсөө ийм зарчим байж болохгүй шүү дээ. Манайх чинь төсөв хэлэлцэхэд төсөв дээр баахан юм болж, болж байгаад ерөөсөө бүлэг дээрээ улс төрийнхөө шийдвэрийг гаргаад тэгээд алийг нь дэмжих, алийг нь дэмжихгүй юм бэ гэдгийг бүлэг дээр шийдвэр гаргаад л тэгээд орж ирээд. Бүлгийнхээ шийдвэрээр л явна шүү дээ, уг нь. Тэгэхээр одоо та хурал удирдаж байгаа бол яг тэр хурлын дэгийнхээ дагуу хурлаа удирдаж өгөөч ээ гэж хүсэж байна.
Д.Дамба-Очир:  Санал хураалтууд явуулъя. Энх-Амгалан гишүүнийг дэмжих юм болов уу гэсэн чинь харин Нийгмийн бодлогын байнгын хорооны гишүүн харин өөр юм ярьчихсан сууна.

Дэгээрээ явна, явна. Би дэг мэднэ.

14.Тогтоолын төслийн хавсралтын 15 дугаар зорилтод “Халдварт /сүрьеэ/ өвчнийг илрүүлэх, оношлох эмчлэх, шалгуур үзүүлэлт: эрт илрүүлэх үзлэгийг нэмэгдүүлэх, оношилж эмчлэх, 2019 онд хүрэх түвшин, үр дүн: 50 хувь, 2019 онд шаардагдах хөрөнгийн хэмжээ, эх үүсвэр: 0.5 тэрбум төгрөг, хариуцах байгууллага: Эрүүл мэндийн яам” гэж нэмэх. Санал гаргасан:НББСШУБХ. 
Санал хураалт явуулъя.

47,1 хувиар уг санал дэмжигдсэнгүй.

Баатарбилэг дарга энийг хараадах даа. Энэ ерөөсөө Засгийн газраас оруулж ирж байгаа юман дээр хүртэл мөнгөтэй, хувьтай явж байдаг байхгүй юу. Хариуцах байгууллагатай нь цуг. Тэгэхээр гарцаагүй тавих ёстой болно. Гэхдээ би өөр юм ярих гээд байна шүү дээ. Нэг л юм хэлэх гээд байна шүү дээ. Өөр юм хэлээд байна. Одоо тооцоогүй тавигдсан мөнгөнүүд яваад байна. Тэгэхээр наадах чинь бүр ерөөсөө үндсэн чиглэл битгий хэл юм болох гээд байна. Сая Содбаатар гишүүн ч ярилаа, Хүрэлбаатар сайд ч ярилаа. Энэ чинь барьсан байсан хэдэн тоонууд чинь зөрөх нь байна. Хүндрэх нь байна гэдэг тийм л юм ярьж байгаа шүү дээ.
Ё.Баатарбилэг: Мөнгө тавьж орж ир гэчихээд орж ирэхээр танай Байнгын хорооны гишүүд мөнгөтэй орж ирэх ёсгүй гэдэг ийм зарчим, өөр зарчмын байр суурь илэрхийлээд ингээд унагааж.
Д.Дамба-Очир: Би хүчиндээгүй шүү дээ. 
15.Тогтоолын төслийн хавсралтын 15 дугаар зорилтод “Сүрьеэгийн эмнэлгийн барилга шинээр барих /360 ортой/, шалгуур үзүүлэлт: шинээр байгуулна, 2019 онд хүрэх түвшин, үр дүн: 50 хувь, 2019 онд шаардагдах хөрөнгийн хэмжээ, эх үүсвэр: 10 тэрбум төгрөг, хариуцах байгууллага: Эрүүл мэндийн яам” гэж нэмэх. Санал гаргасан: НББСШУБХ.
Санал хураалт явуулъя.
35 хувиар санал дэмжигдсэнгүй. 
16.Тогтоолын төслийн хавсралтын 12 дугаар зорилтын 1 дэх заалтад “сумдад ажиллуулах биеийн тамир, спортын арга зүйчдийн тоо” гэсэн 5 дахь шалгуур үзүүлэлт гэж нэмэх. Санал гаргасан: НББСШУБХ. 

Санал хураалт явуулъя.

29,4 хувиар уг санал дэмжигдсэнгүй.

17.Тогтоолын төслийн хавсралтын 15 дугаар зорилтын 5 дахь заалтад “дэмжлэг үзүүлэх өрхийн эрүүл мэндийн төвүүдийн тоо” гэсэн 7 дахь шалгуур үзүүлэлт гэж нэмэх. Санал гаргасан: НББСШУБХ.
Санал хураалт явуулъя.

23 хувиар уг санал дэмжигдсэнгүй.

18.Тогтоолын төслийн хавсралтын 16 дугаар зорилтын 4 дэх заалтын  “эзэмшүүлэх” гэсний дараа “, МСҮТ-ийн оюутнуудад 70000 төгрөг олгох” гэж нэмэх. Санал гаргасан: НББСШУБХ.
Санал хураалт явуулъя.

23,5 хувиар уг санал дэмжигдсэнгүй.

19.Тогтоолын төслийн хавсралтын 11 дүгээр зорилтод “Багш нарын цалин, урамшууллыг нэмэх, 2019 онд хүрэх түвшин, үр дүн: 33.2 тэрбум төгрөг, 2019 онд шаардагдах хөрөнгийн хэмжээ, эх үүсвэр: 33.2 тэрбум төгрөг, хариуцах байгууллага: Монгол Улсын Засгийн газар гэж нэмэх. Санал гаргасан: НББСШУБХ.
Санал хураалт явуулъя.

5,9 хувиар уг санал дэмжигдсэнгүй.

20.Тогтоолын төслийн хавсралтын 12 дугаар зорилтод “Биеийн тамирын арга зүйч, зорилт арга хэмжээ: Шинээр батлагдсан хуулийг хэрэгжүүлэх, 2019 онд хүрэх түвшин, үр дүн: 2.8 тэрбум төгрөг, 2019 онд шаардагдах хөрөнгийн хэмжээ, эх үүсвэр: 2.8 тэрбум төгрөг, хариуцах байгууллага: Боловсрол, соёл, шинжлэх ухааны яам гэж нэмэх. Санал гаргасан: НББСШУБХ.
Санал хураалт явуулъя.

Уг санал дэмжигдсэнгүй.

21.Төслийн 12 дугаар зорилтод “Шинжлэх ухаан, соёл, спортын байгууллагуудын, шалгуур үзүүлэлт урамшууллын зөрүү, 2019 онд хүрэх түвшин, үр дүн: 2.3 тэрбум төгрөг, 2019 онд шаардагдах хөрөнгийн хэмжээ, эх үүсвэр: 2.3 тэрбум төгрөг, хариуцах байгууллага: Боловсрол, соёл, шинжлэх ухааны яам гэж нэмэх. Санал гаргасан: НББСШУБХ. 

Санал хураалт явуулъя.

6,2 хувиар уг санал дэмжигдсэнгүй.

22.Тогтоолын төслийн хавсралтын 13 дугаар зорилтод: “Шинжлэх ухаан технологи, инновацийн салбарт олон улсын жишигт нийцсэн барилга, байгууламж, лабораторийн орчин нөхцөл бүхий дэд бүтцийг бий болгох, шалгуур үзүүлэлт: үндэсний номын сангийн барилгыг дуусгаж, ашиглалтад оруулах, 2019 онд хүрэх түвшин, үр дүн: 1, 2019 онд шаардагдах хөрөнгийн хэмжээ, эх үүсвэр: 7.2 улсын төсөв, хариуцах байгууллага: Боловсрол, соёл, шинжлэх ухааны яам гэж нэмэх. Санал гаргасан: НББСШУБХ.
 Санал хураалт явуулъя.

Уг санал дэмжигдсэнгүй.

23.Тогтоолын төслийн хавсралтын 12 дугаар зорилтод “Соёл, урлаг, шинжлэх ухааны салбарын ажиллагсдын хөдөлмөрийн үнэлэмжийг дээшлүүлэх, төрийн үйлчилгээний бусад албан хаагчдын жишигт хүргэх, 2019 онд хүрэх түвшин, үр дүн: 20-50 хувиар нэмэх, 2019 онд шаардагдах хөрөнгийн хэмжээ, эх үүсвэр: 1.2 улсын төсөв, хариуцах байгууллага Боловсрол, соёл, шинжлэх ухааны яам гэж нэмэх. Санал гаргасан: НББСШУБХ.
Санал хураалт явуулъя.

Уг санал дэмжигдсэнгүй.

24.Тогтоолын төслийн хавсралтын 12 дугаар зорилтод “Урт болон дунд хугацааны хөтөлбөр, бодлогын баримт бичиг: Засгийн газрын үйл ажиллагааны хөтөлбөрийн 3.2.43, 3.2.48, 3.2.57 дахь заалт, зорилт, арга хэмжээ үндэсний байгалийн музей, театр, урлагийн цогцолбор байгуулах ажлыг эхлүүлэх, төв, орон нутгийн музейн засвар тохижилт, соёлын өвийн хадгалалт, хамгаалалтыг сайжруулна, шалгуур үзүүлэлт: Үндэсний байгалийн музей, театр, урлагийн цогцолбор байгуулах ажлыг эхлүүлэх, 5 музейг стандартад хүргэх, засч тохижуулах, 2019 онд хүрэх түвшин, үр дүн: 10-100 хувиар нэмэх, 2019 онд шаардагдах хөрөнгийн хэмжээ, эх үүсвэр: 3 гадаад эх үүсвэр, улсын төсөв, хариуцах байгууллага Боловсрол, соёл, шинжлэх ухааны яам гэж нэмэх. Санал гаргасан: НББСШУБХ. 
Санал хураалт явуулъя.

6,7 хувиар уг санал дэмжигдсэнгүй.
Хоёр. Байнгын хороодын дэмжээгүй санал:
1.Тогтоолын төслийн хавсралтын 13 дугаар зорилтын 11.2 заалтын 2 дугаар шалгуур үзүүлэлтийн, 2019 онд хүрэх түвшин, үр дүн “62” гэснийг “63” гэж өөрчлөх, 2019 онд шаардагдах хөрөнгийн хэмжээ, эх үүсвэр “118,1” гэснийг “120” гэж өөрчлөх. Санал гаргасан: НББСШУБХ. 

             Санал хураалт явуулъя. Дэмжихгүйг дэмжье.

           56,2 хувиар уг санал дэмжигдсэн байна.

          Байнгын хороодын бичгээр ирүүлсэн саналаар санал хурааж дууслаа.
          Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Элдэв-Очир гишүүн танилцуулна.

         Анхны хэлэлцүүлэг хийж дууслаа. Дараагийн хэлэлцүүлэгт оруулахдаа ажлын хэсэг томьёоллын найруулга дээр нь анхаараадахаарай. Тэрийг харж байгаад эргээд ярья.

Одоо хоёр дахь асуудалдаа оръё.


Хоёр. Жижиг, дунд үйлдвэрийн тухай хуулийн шинэчилсэн найруулгын төслийн үзэл баримтлал болон холбогдох бусад хуулийн төслийг хэлэлцэх асуудалдаа оръё.


Жижиг, дунд үйлдвэрийн тухай хуулийн шинэчилсэн найруулгын төслийн үзэл баримтлал болон холбогдох бусад хуулийн төслүүдийн талаархи төсөл санаачлагчийн илтгэлийг сонсоно. Илтгэлийг Улсын Их Хурлын гишүүн Ганбаатар танилцуулна.

Ганбаатар гишүүнийг урьж байна.


Ж.Ганбаатар: Байнгын хорооны гишүүддээ баярлалаа. Өргөн бүрэлдэхүүнтэй оролцож жижиг, дундын асуудалд анхаарал тавьж байгаа гишүүддээ их баярлалаа. 

Улс орны эдийн засаг эрчимтэй хөгжиж зах зээлийн харилцаа гүнзгийрсэн энэ үед 2007 онд анх батлагдсан Жижиг, дунд үйлдвэрийн тухай хуулийг шинэчлэн найруулж зохицуулалтыг боловсронгуй болгох шаардлага гарсаар байна. Иймд Жижиг, дунд үйлдвэрийн тухай хуулийг Жижиг, дунд үйлдвэрлэлийг хөгжүүлэх болон олон улсын сайн туршлага, өөрийн онцлог, судалгааны дүгнэлт, эдийн засгийн нөхцөл байдал, хөрөнгө оруулалтын орчин, түүхий эд, хүний нөөцийн боломж зэргийг харгалзан шинэчлэн найруулгын түвшинд хуулийн төслийг боловсрууллаа.

Хууль тогтоомжийн тухай хуулийн 8 дугаар зүйлд заасны дагуу тандан судалгаа, үр нөлөөний үнэлгээ, зардлын тооцоо хийсний үндсэн дээр төрийн ордонд 21 аймаг, нийслэлийн 9 дүүргийн 800 орчим жижиг, дунд үйлдвэрлэгч нарын дунд хэлэлцүүлэг зохион байгуулж олонхийн санал авсныг хуулийн төсөлд тусгасан болно. Шинэчилсэн найруулсан хүрээнд дараахь зарчмын өөрчлөлтүүдийг орууллаа. Тухайлбал, хуулийн нэрийг Жижиг, дунд үйлдвэр, үйлчилгээг дэмжих тухай хууль гэж өөрчилсөн. өмнө нь бол Жижиг, дунд үйлдвэрлэлийн тухай хууль гэж байсныг “үйлчилгээ” гэдгийг нэмсэн.


Хуулийн зорилгыг жижиг, дунд үйлдвэрлэлийг төрөлжүүлэн хөгжүүлэх, өрсөлдөх чадварыг сайжруулах, ажлын байрыг нэмэгдүүлэх, жижиг, дунд үйлдвэрлэл эрхлэгч нарын улс орны эдийн засагт хувь оролцоог нэмэгдүүлэх зэрэг хэмжих болохуйц байдлаар томьёолсон. Жижиг, дунд  аж ахуйн нэгжийг ангилах асуудлыг өөр хооронд нь ялгамжгүй байдлаар тогтоосныг өөрчлөн нэр томьёо ойлголтыг тодорхой болгосон.

Хуулийн үйлчлэх хүрээг нарийвчлан тогтоож жижиг, дунд үйлдвэрлэл, үйлчилгээг дэмжихэд зориулагдах ёстой санхүүжүүлэлтийг өөр зорилгоор зориулалт бусаар ашигладаг байдлыг хязгаарласан. Ажил олгогч нарын ажлын байр шинээр бий болгох сонирхлыг эдийн засгийн хөшүүргийг ашиглан нэмэгдүүлж ажилчдын тоо өсөх тутам жижиг, дунд үйлдвэрлэлийг дэмжих сангаас болон банкаар дамжуулан олгох зээлийн хэмжээг нэмэгддэг, зээлийн хүү шатлан буурдаг байх зохицуулалтаар шинээр нэмж оруулсан.


Жижиг, дунд үйлдвэрлэл эрхлэгчдийн ангилалд хамаарах аж ахуйн нэгжийн орлогын албан татварыг салбар харгалзахгүйгээр 1 хувь болгох саналыг мөн оруулсан. Хуулийн үйлчлэлд хамаарч байгаа аж ахуйн нэгжүүд санхүүгийн тайлангаа улирал тутамд жилд нэг удаа хялбаршуулсан байдлаар гаргадаг байх. Жил бүрийн улсын төсвийн нийт хөрөнгө оруулалтын хэсгийн 10-аас доошгүй хувийг Жижиг, дунд үйлдвэрлэлийг дэмжих санд төвлөрүүлэх зэрэг саналуудыг тусгалаа. Жижиг, дунд үйлдвэрлэлийн тухай хуулийн шинэчилсэн найруулгын төсөлтэй холбогдуулан зарим хууль тогтоомжид нэмэлт, өөрчлөлт оруулах хуулийн төслийг мөн боловсруулсан болно. Анхаарал тавьсанд баярлалаа.


Д.Дамба-Очир: Ганбаатар гишүүнд баярлалаа. Хэлэлцэж байгаа асуудалтай холбогдуулж ажлын хэсгийг танилцуулъя. Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэр, хоршооны бодлогын хэрэгжилтийн зохицуулах газрын дарга Эрдэнэсайхан, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын мэргэжилтэн Сугарбаяр, Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэр, хоршооны бодлогын хэрэгжилтийн зохицуулах газрын ахлах мэргэжилтэн Гэрэлзаяа, Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэр, хоршооны бодлогын хэрэгжилтийн зохицуулах газрын мэргэжилтэн Энхтөр, Хүнс, хөдөө аж ахуй, хөнгөн үйлдвэрийн яамны Төрийн захиргаа, удирдлагын газрын Хуулийн хэлтсийн мэргэжилтэн Мөнхцоож, Хүнс, хөдөө аж ахуй, хөнгөн үйлдвэрийн яамны Жижиг, дунд үйлдвэрийг хөгжүүлэх сангийн Санхүүгийн албаны дарга Гантөмөр. Эдгээр хүмүүс оролцож байна.


Хэлэлцэж байгаа асуудалтай холбогдуулж асуух асуулттай гишүүд асуултаа тавина уу.


Жавхлан гишүүнийг нэмээд оруулчихъя. Асуултаа тавина.


Чинзориг гишүүн асуулт тавина.


С.Чинзориг: Товчхон асуулт асууя. Энх-Амгалан гишүүн Засгийн газрын гишүүд асуулт асуугаад гээд байх юм. Энэ чинь Ганбаатар гишүүдийн өргөн барьсан хууль учраас асууж болно гэж бодоод байгаа юм л даа. Тэгээд Засгийн газрын гишүүн гээд дандаа амаа үдүүлээд суугаад баймааргүй.


Хоёр юм байна, Ганбаатар гишүүн ээ. Энэ хуулийг дагалдан өргөн барьсан хууль нь Хөдөлмөр эрхлэлтийг дэмжих тухай хуульд өөрчлөлт оруулна гээд байгаа юм. Би энийг больчихооч ээ гээд байгаа юм. Одоогийн Хөдөлмөр эрхлэлтийн тухай хуульд бичил үйлдвэрлэл, бизнес эрхлэгчийг гэдэг томьёолол байгаа юм. Тэр томьёоллыг нь та Хөдөлмөр эрхлэлтийг дэмжих тухай хуульд нь үлдээчихээч гэсэн ийм нэг асуудал байна.


Хоёр дахь асуудал нь жижиг, дунд үйлдвэр эрхлэгч гэдгийг болохоор нөхөрлөл, хоршоо хэлбэрээр үйл ажиллагаагаа явуулна гээд байгаа юм. Би өмнө нь 2015 онд энэ засагт байхдаа бас Эрдэнэбат сайдтай нэлээн маргалдаад та Аж үйлдвэрийн том сайд байж нөхөрлөл, хоршоолол ярьсан сайд болчихоод байх юм гээд нэлээн маргалдаж байж, нэлээн үг хэл хэлж байж Жижиг, дунд үйлдвэрлэлийн тухай хуульд өөрчлөлт оруулаад, бичил үйлдвэрлэл, үйлчилгээ эрхлэгч гэдгийг Хөдөлмөр эрхлэлтийг дэмжих тухай хуулиар зохицуулахаар оруулж бас жаахан ялгаж салгасан юм. 


Одоо ерөөсөө манайхан бас хэт туйлшрал яваад байгаа юм. Ерөөсөө жижиг, дунд үйлдвэр гээд хамаг юмаа тийш нь өгчих. Тэнд юм сайхан болно гээд. Гэтэл манай энэ аж ахуйн нэгж, байгууллагууд дийлэнх нь 1-9 хүртэл ажиллагсадтай маш жижиг аж ахуйн нэгжүүд байна. Хоёрдугаарт манай ажиллагсдын чинь бараг 50 хувь нь шахам энэ хувиараа хөдөлмөр эрхэлж буй иргэд нөхөрлөл, хоршоолол, малчид байна шүү дээ. Тэгэхээр ер нь жижиг, дунд үйлдвэрлэл хөгжсөнөөр юм сайхан болохгүй байгаа юм аа. Тийм учраас хөдөлмөр эрхлэлтийг дэмжих чиглэлээр дэмжлэг үзүүлдэг тэр нөхөрлөл, хоршооллыг нь та бүхэн Хөдөлмөр эрхлэлтийг дэмжих тухай хуульд нь үлдээчихээч.


Хоёр дахь асуудал нь бичил үйлдвэрлэл, үйлчилгээ эрхлэгч гэдгийг нь бас үлдээчихээч ээ. Энийг бүгдийг нь ингээд Жижиг, дунд үйлдвэрийн хуулиар зохицуулна гээд. Одоо юу үлдэж байна вэ гэхээр ганцхан “иргэн” гэдгийг л цаана нь үлдээж байгаа байхгүй юу. Иргэн гэдгийг нь. Тэгээд наад жижиг, дунд үйлдвэрт чинь хүн болгонд хүртэхгүй байна. Хүртээмжгүй байгаа юм. Тийм учраас иргэн, тэгээд дээр нь нөхөрлөл, хоршоолол эрхлэгчид нь Хөдөлмөр эрхлэлтийг дэмжих сангаас үйлчилгээ авдаг ийм зохицуулалтыг явуулмаар байгаа юм. Энэ бол цаашдаа орон нутагт энэ үйлдвэрлэл, үйлчилгээ хөгжихгүй байна, бизнес хүрээгээ тэлж өргөжихгүй байна. Бид хөдөлмөр эрхлэлтийг дэмжих чиглэлээр гурван хөтөлбөр хэрэгжүүлэхээр ажиллаж байгаа. 

Нэг дэх асуудал нь залуучуудад өөрт нь бий болгосон ур чадвартаа түшиглээд өөрөө өөртөө ажлын байр бий болгоход нь дэмжлэг үзүүлдэг хөтөлбөр одоо хэрэгжүүлнэ.
Хоёр дахь асуудал нь залуучууд орон нутагт, суманд нөхөрлөл, хоршоолол байгуулах, хөдөлмөрөөр хоршихыг нь дэмжинэ. Тэгээд тэр зам гүвээгээ засдаг, худаг усаа гаргадаг, хадлан тэжээлээ бэлтгэдэг ийм чиглэлийн ажил, үйлчилгээ явуулдаг, зохион байгуулалттай ажлын байр гэсэн хөтөлбөр хэрэгжүүлэхгүй бол суманд чинь ерөөсөө энэ үйлдвэр, аж ахуйн нэгж чинь байгуулагдахгүй байгаа юм. Явахгүй байгаа юм.


Гурав дахь нь гэрээт малчин гэсэн. Гэр бүлээрээ хөдөө гарч мал маллах залуучуудыг дэмжинэ гэсэн ийм гурван хөтөлбөр хэрэгжүүлэхээр Засгийн газар ажиллаад удахгүй батлах гэж байгаа юм. Тийм учраас би та бүхэнд зөвхөн иргэнийг хөдөлмөр эрхлэлтийг дэмжих сангаас дэмжлэг авна гэдгээр биш нөхөрлөл, хоршоолол нь бичил үйлдвэрлэл, үйлчилгээ эрхлэгчид нь Хөдөлмөрлөлтийг дэмжих сан дээрээ явж байг ээ. Явж байг. Тэр том үйлдвэрлэл эрхлэгчид нь жижиг, дунд үйлдвэр рүү явдаг юм байгаа биз. Ингэж ялгаа заагийг нь болгохгүй бол бүх юмыг нь тийш нь татчихаар наадах чинь бүх асуудлыг зөв шийдэх гарцгүй болно. Энийг та бас нэг шийдэж өгөөч ээ. Уг нь түрүүн таны саналыг хүлээж авлаа л гэсэн. Одоо тэгээд илтгэлээ тавьчихлаа. Аягүй бол цаашаа ингээд зүтгээд явчих гэж байна уу, үгүй юу. Би гайгүй болов уу гэж бодож байгаа юм.


Д.Дамба-Очир: Ганбаатар гишүүн хариулаад явъя.


Ж.Ганбаатар: Баярлалаа. Чинзориг гишүүний асуултад хариулъя. Хуулийн гол зорилго бол ажлын байрыг нэмэгдүүлэх. 750 мянган хүн энэ салбарт ажиллаж байгаа. Энэ хүмүүс маань ажилтай, орлоготой байгаа, өөрөө өөрийгөө ард иргэдийг бас төрд нэг их дарамт үүсгэхгүйгээр өөрөө өөрийгөө авч явж байгаа иргэд гэж ойлгож болно шүү. Тэгэхээр бас нэг хуулийн гол зорилго бол иргэдийг бас бизнес эрхлэх сонирхлыг дээшлүүлэх, улс төрөөс үл хамаарсан байх гэсэн ийм гол зорилгууд байгаа. 


Яг таны хэлж байгаагаар бол яг тэр сан дээр иргэн бол манай хуульд хамаарагдахгүй болсон. Тэгэхээр түрүүхэн бас, таны саналыг 100 хувь тусгаад явахад болохгүй зүйл байхгүй байх. Гэхдээ зүгээр түрүүний яригдсан олон асуудлууд дээр, сая өнөөдрийн яригдсан асуудлууд дээр энд, тэнд олон сан байх нь зохимжгүй юм гэдэг байдлаар Сангийн сайд тайлбар хийсэн. Мөн Байнгын хорооны дарга ч гэсэн энэ талаар бас ярьж байгаа.

Манай Байнгын хорооны дарга Жижиг, дунд үйлдвэрлэлийн дэд хорооны гишүүн. Тэгэхээр би бол хувьдаа их олон сангууд энд, тэнд байрших нь бас тийм зөв зүйл биш байна гэдгийг бас түүх нотолж байгаа учраас. Гэхдээ яахав, иргэн гэдэг нь угаасаа Хөдөлмөр эрхлэлтийн сандаа үлдэж байгаа шүү дээ, сайд аа. Тэгэхээр энийг зөвөөр ойлгоод. Хоёр газар хоёр төрлийн зээл аваад нэг хүн нэг төслөөр хоёр, гурван зээл авах тохиолдлууд ч гэсэн байгаа. Нэг төслийг хоёр, гурван сан дээр өгөөд. Би энийг фактаар нь ярьж болно л доо. Гэхдээ хууль тайлбарлаж байгаа учраас. Тэгэхээр энэ талаас бодож үзээрэй гэж бас танд хэлье. Ер нь тэгэхдээ та бас зарчмын зөрүүтэй санал оруулаад энийг дэмжүүлээд явахад нээлттэй байгаа гэдгийг хэлье. Ажлын хэсэг одоо гарна. Ажлын хэсэг дээр ч гэсэн санал явах бүрэн боломжтой. Яг ингэж л тайлбарлая даа. Баярлалаа.

Д.Дамба-Очир: Энх-Амгалан гишүүн асуултаа тавиад явъя.


Л.Энх-Амгалан: Ганбаатар гишүүнийхээ энэ хуулийг дэмжиж байгаа. Үнэхээр бараг үндсэндээ хоёр жил Жижиг, дунд  үйлдвэрийг дэмжих энэ дэд хорооны даргаар ажиллаад хариуцаж аваад өнөөдөр бас ингээд хууль оруулж ирж байгаа нэр бүхий гишүүддээ талархаж байна. 100 хувь дэмжиж байгаа.


Ер нь Монгол Улс нэг ийм жижиг, дунд үйлдвэрийн талаар авч хэрэгжүүлсэн энэ бодлогоо эргэж харах цаг нь болчихсон. Тэгээд бид нар чинь яамны дэргэд газар байгуулж үзлээ, тусдаа агентлаг байгуулж үзлээ, тусгай сан байгуулж үзлээ. Яг өнөөдөр энэ жижиг, дунд үйлдвэрийн бодлого маань жижиг, дунд үйлдвэр эрхэлж байгаа энэ хүмүүстээ хүрч чадаж байна уу гэвэл үнэхээр хүрч чадахгүй байгаад байна. Тэгээд улс орнуудын ийм хэмждэг үзүүлэлтүүд байгаад байна. Жижиг, дунд үйлдвэр эдийн засагтаа ер нь яаж нөлөөлдөг юм бэ, ажлын байрыг яаж бий болгодог юм бэ, дотоодын нийт бүтээгдэхүүний хэдэн хувийг үйлдвэрлэх чадал байдаг юм бэ гэдэг нь бага орлоготой, дунд орлоготой, өндөр орлоготой иргэдийнхээ улсынхаа хөгжлөөс болоод шалтгаалдаг юм байна лээ.


Манай улс бол үнэхээр бас энэ хэмжээндээ хүрч чадаагүй ийм дутагдал байгаад байгаа юм. Тэгэхээр бид нар эргэж нэг Монголын онцлог гэдгээ бас сайн харах ёстой юм шиг байна Ганбаатар гишүүн ээ. Ер нь Монгол чинь бас их онцлогтой. Шууд гаднаас тийм бодлого хуулбарлаж оруулж ирээд ингээд сан байгуулахаар жижиг, дунд үйлдвэр хөгждөггүй гэдгийг өнгөрсөн хугацааны түүх бол харууллаа. Тэгээд хэд хэдэн судалгаагаар харахад Монгол Улсад ер нь яагаад жижиг, дунд үйлдвэр хөгждөггүй юм бэ, ер нь жижиг, дунд үйлдвэрийг хөгжүүлэхэд ямар, ямар хүндрэл бэрхшээлүүд байгаад байдаг юм бэ гэдгийг дөрвөн хэлбэрээр. 


Нэгдүгээрт нь хууль, эрх зүйн орчин. Хоёрдугаарт нь санхүүжилтийн орчин. Гуравдугаарт нь дэд бүтцийн орчин. Дөрөвдүгээрт нь зах зээлийн өрсөлдөөний орчин гэсэн ийм дөрвөн орчноор нь харж байж өрсөлдөх чадвараа бий болгодог бусад улсуудын, жижиг, дунд үйлдвэрийг бий болгочихсон улсуудын туршлага байна л даа. Тэгэхээр энэ таны санаачилж байгаа хууль маань яг энэ дөрвөн хүрээнд бас харсан ийм цогц бодлогын шинж чанартай хууль байгаасай гэж бодож байгаа юм.


Хамгийн их бизнесийн зардал өндөртэй улс бол Монгол. Зээлийн хүү өндөр, шимтгэл хураамжийн зардлууд нь өндөр, тоног төхөөрөмжийн лизингийн зардлууд нь өндөр, түрээсийн зардлууд нь өндөр гэх мэтчилэнгээр бизнес эрхлэхэд үнэхээр хүнд байдаг. Эрх зүйн орчнууд нь энэ лиценз зөвшөөрлийн тоо нь, төрийн байгууллагуудын хяналт шалгалтын тоонууд нь өндөр, тайлан баланс нэхдэг. Тайлан нэхдэг энэ байгууллагуудынх нь тоо нь их өндөр ийм улс орон болчихоод байгаа юм. Тийм учраас бид нар энэ хуулийг баталж гаргахад өнөөдөр яг тийм санхүүжилт талаас нь, хүний нөөц талаас нь харсан биш саяын ярьсан энэ дөрвөн орчин талаас нь нэлээн харж хандаж байж энэ хууль гарах юм бол ард иргэдийн яг хүсч хүлээсэн ийм хууль болж чадна гэж бодоод байгаа юм. 


Зөвхөн ганцхан санхүүжилтийн тухайд гэхэд бид нар чинь Жижиг, дунд үйлдвэрийн сан гэж байгаа юм, Хөдөлмөр эрхлэлтийн сан гэж байгаа юм. Тэгээд суман дээр Сум хөгжүүлэх сан гээд өнгөрсөн бараг зургаан жилийн хугацаанд энэ гурван сангийн хүрээнд тараачихсан мөнгө нь үнэхээр эзнээ олоогүй байгаа ийм мөнгө байдаг байхгүй юу. Тийм учраас өнөөдөр жижиг, дунд үйлдвэрүүд нь хөгжиж чадахгүй ийм хүнд нөхцөл байдал үүсчихсэн байж байгаа.


Хоёрдугаар асуудал бол энэ жижиг, дунд үйлдвэр эрхэлж байгаа хүмүүсийн хамгийн гол асуудал бол зээл авахад зээлийн баталгаа байдаггүй, барьцаа байдаггүй. Тийм учраас яг энэ асуудлыг шийдэхээр өнгөрсөн Их Хурлын үед зээлийн батлан даалтын сангийн тухай хууль баталж гаргасан. Харамсалтай нь энэ хууль маань өнөөдөр хүртэл амь ороогүй ийм нөхцөл байдал үүсчихээд байгаа юм. Энэ асуудлыг бас энэ хуулийн хүрээнд нь яаж амь оруулах ёстой юм. Би бодохдоо энэ нэгэнт Төрийн банк гэж байгаа бол Төрийн банкин дээрээ үндэслэж энэ Жижиг, дунд үйлдвэрийн сан, Хөдөлмөр эрхлэлтийн сан, Сум хөгжүүлэх сангийн мөнгүүдийг нэг ийм, яг тухайн зорилтот бүлгүүдэд нь таарсан зээлийн бүтээгдэхүүнүүд гаргаж хөдөө, суман дээр ямар байх юм бэ, аймгийн төв дээр ямар байх юм бэ, Улаанбаатар хотод ямар байх юм бэ. Бүсээсээ шалтгаалаад бүсийн ямар, ямар хөнгөлөлтүүдийг бид нар өгөх юм бэ гэж энэ хүрээнд нь харах юм бол яг эзнээ олсон ийм санхүүгийн дэмжлэг болж чадна гэж харж байгаа юм. Тэгээд энэ бүх.


Д.Дамба-Очир: Ганбаатар гишүүн хариулаад явъя.


Ж.Ганбаатар: Энх-Амгалан гишүүнд баярлалаа. Таны зөвлөгөөнүүдийг бас ажил хэрэг болгоно оо. Манай дэд ажлын хэсгийнхэн бас нэмээд хариулаарай. Би ер нь товчхон хоёр, гурван тоо хэлэхэд жижиг, дунд үйлдвэрлэл, үйлчилгээ эрхлэгч гэж хэн бэ гэхээр 200 хүртэлх ажилчинтай, 2,5 тэрбум төгрөг хүртэл орлоготой ийм аж ахуйн нэгжүүдийг л жижиг, дунд үйлдвэрлэл, үйлчилгээ эрхлэгч гэж байгаа юм. Тэрнээс дээш гарах юм бол, ялангуяа орлогын хувьд дээшээ гарах юм бол манай дэмжлэгээс гарна гэдгийг хэлье.


Төрийн банкны хувьд би тантай санал нэг байгаагаа хэлье. Зээл авах зарчмын хувьд хэлэхэд бид нар бичил үйлдвэрлэл, үйлчилгээ эрхлэгч гэж 9 хүртэлх ажилчинтай, 250 сая төгрөгийн орлоготой. Жилийн орлого нь. Жижиг нь болохоор 50 хүртэлх ажилчинтай, 500 сая хүртэлх төгрөгийн орлоготой. Жилийн орлого нь. Ийм аж ахуйн нэгжүүдэд сангаас зээл өгнө гэсэн ийм томьёололтой хууль орж ирж байгаа юм. Гэхдээ энэ дээр гишүүд хэрвээ энэ тоо их байна, бага байна, энийг засъя гэх юм бол ярилцах, энэ дээр санал хүлээж авахад бэлэн гэдгээ хэлье.


500-аас дээш сая төгрөгийн зээлийг яг арилжааны банкаар дамжуулах нь зөв гэж хууль үзсэн байгаа. Сая бас бид жижиг, дундын гишүүд Казахстаны Алмата хотод Дамугийн урилгаар очоод уулзаад ирсэн. Дамугийнхон бол ер нь өмнө нь зээлийг дандаа сангаараа дамжуулж өгдөг, 100 хувь өгдөг байсан юм байна лээ. Тэрнээс хойш 93 тэрбум долларын алдагдалд орсон байсныг одоо засаад дандаа банкаараа дамжуулдаг болсон. Тэр нь бас эргэн төлөлт нь нэлээн сайн байгаа юм байна лээ. 
Тэгэхээр яг ингээд хоёр талтай болчихоод байгаа юм. Хэрвээ банкаараа дамжуулна гэвэл Энх-Амгалан гишүүн таны хэлсэн барьцаа хөрөнгө шаарддаг, баланс тайлан шаарддаг. Тэгээд ийм байдлаар яг жижиг, дунд гэдэг хүмүүсийг хааж боогдуулах ажил байгаа юм. Тэгэхээр миний хувьд бол, ажлын хэсгийн хувьд бол тодорхой зээлүүдийг сангаас нь өгөөд нэлээн томоохон зээлүүдийг банкаар нь дамжуулаад явах нь зөв гэж бодож байгаа.


Эрдэнэсайхан дарга бас нэмээд хариулчихвал зүгээр байна. Баярлалаа.


Д.Дамба-Очир: 2 номер.


Я.Эрдэнэсайхан: Энх-Амгалан гишүүний асуултад нэмж хариулъя. Зээлийн батлан даалтын сангийн тухай хууль батлагдсан. Энэ хуулийн хүрээнд барьцаа, баталгаа шаардлагатай 463 жижиг, дунд үйлдвэр эрхлэгчийн 102 тэрбум төгрөгийн зээлд баталгаа гаргасан. Үүний хүчинд 42 тэрбум төгрөгийн батлан даалт гаргасан байгаа. Өнгөрсөн хугацаанд.


Мөн зээлийн батлан даалтын сангийн тухай хуульд зааснаар давхар батлан даалтын журам батлагдах ёстой байдаг. Энэ журам маань өнөөдрийг хүртэл ингээд батлагдаагүй хууль маань хэрэгжээгүй явж байсан. Энэхүү журмыг батлуулахаар ингээд бид бүхэн ажлын хэсэг болоод ажиллаад ер нь одоо ингээд дуусаж байгаа гэж нэмж хэлмээр байна. Давхар батлан даалтын.


Д.Дамба-Очир: Энх-Амгалан гишүүн тодруулъя.


Л.Энх-Амгалан: Одоо ингээд хууль нь батлагдсан байж байхад журам нь батлагдаагүй гээд ингээд яриад сууж байгаа нь үнэхээр харамсалтай байна л даа. Ер нь энэ зээлийн батлан даалтын сан чинь хөдөө суман дээрээ л, энэ суман дээр, аймаг дээрээ бизнес эрхэлж байгаа улсуудад л маш хэрэгтэй сан байгаад байгаа байхгүй юу. Тэгэхээр арилжааны банкууд бол энүүгээр баталгаа гаргуулах сонирхол муутай байгаад байгаа байхгүй юу. Тэгэхээр хүссэн хүсээгүй бид нар, төр оролцож байж энэ хөшүүргийг бий болгох ёстой юм байна.


Одоо энэ сан чинь бий болоод үндсэндээ 3 жил болчихож байна шүү дээ. 4 жил болчихож байна уу. 4 жилийн хугацаанд хууль нь батлагдаад 6 жил, сан нь байгуулагдаад 4 жил болчихож байгаа байхгүй юу. Тэгтэл өнөөдөр журам байхгүй гээд ингээд суудаг бол үнэхээр харамсалтай байгаа юм. Нөгөө талаасаа манай энэ хөдөлмөрийн зах зээлийн эрэлт хэрэгцээ нэлээн гажчихсан бодлогын алдаа болчихсон ийм зах зээл байгаад байгаа шүү дээ. Тэгэхээр энэ жижиг, дунд үйлдвэрийнхээ хүмүүсийг бид нар бэлдэх, боловсон хүчнийг бэлтгэх асуудал дээр бас энэ хууль дээр нэлээн тодорхой заалтууд хийж өгөх ёстой гэж би бодоод байгаа юм. Хамгийн гол нь давтан сургалтын асуудал. Өөрсдөө ажлын байраа бий болгож байгаа одоо.


Д.Дамба-Очир: Ганбаатар гишүүн.


Ж.Ганбаатар: Баярлалаа. Энх-Амгалан гишүүний сүүлийн саналын хувьд Тэрбишдагва дарга бас энийг бүлэг дээр гаргаж байсан л даа. Энэ бол бас үнэтэй санал байгаа юм. Энийг бас ажлын хэсгийнхэн энийг. Тэрбишдагва гишүүний хэлж байсан санал бол мэргэшсэн хүмүүст төрийн дэмжлэгийг харгалзъя дэмжлэг үзүүлэхдээ гэсэн тийм санал бас чухал байсан. Энийг хуульд бас дутуу тусгасан бол энийг нэмж оруулъя гэдэг дээр хэлье.


Хөдөлмөрийн, тэр батлан даалтын сан болохоор би бас хүмүүстэй нь уулзаад дарга нараас нь асуухаар нэг л удаа төсвөөс санхүүжилт өгсөн. Тэгээд тэр хүрээндээ л ажилласан тийм л тайлбар надад хэлж байна лээ. Өөр ямар нэгэн, тэр хүрээндээ л ажиллахаас өөр бид нарт ямар ч асуудал байхгүй. Журам батлагдаагүйг нь Сангийн яамны асуудал. Энэ чинь Сангийн сайдын юунд байгаа байх шүү.


Д.Дамба-Очир: Эрдэнэбат гишүүн асуултаа тавья.


Д.Эрдэнэбат: Баярлалаа. Би хэдэн юман дээр жаахан гайхаад байна л даа. Энэ уг нь Ганбаатар гишүүн ээ, Засгийн газартай ярьж байгаад энийгээ өгөөд өргөн барьж болоогүй юм болов уу гэж. Энэ уг нь яг Засгийн газрын хийх ажил байхгүй юу. Жижиг, дунд үйлдвэр Монголд хөгжөөгүй биш хөгжсөн. Одоо бид нарын боов, талх хийж байгаа чинь жижиг, дунд үйлдвэр шүү дээ. Үнэхээр бид нар өөрсдөө хийдэг болж байгаа. Энийг үгүйсгэж ерөөсөө болохгүй байгаа юм. Дутагдалтай зүйл байгаа юу гэвэл байгаа. Тэр хүрээндээ аж үйлдвэрийн яам байхад Жижиг, дунд үйлдвэрийн хуулийн төслийг ярилцаад тэгээд иргэнийг салгаад. Түрүүн ярих шиг боллоо. Хөдөлмөр эрхлэлтийн асуудал яриад тэгээд ингээд цаашаа нөгөө хууль нь ороогүй юм. Өөрчлөлт нь явж байгаа. 

Одоо бол миний ойлгож байгаагаар Хөдөө аж ахуйн яаман дээр тэр хуулийн төсөл байх ёстой доо. Тэр бол нэлээн судалгаатай хуулийн төсөл хийсэн байхгүй юу. Тэгээд би энэ дээр бас нэг юм. Засгийн газар өргөн барихаас гадна энэ өргөн барьсан бичиг баримт чинь хуулийн зөрчилтэй болчихсон байна шүү дээ. Ганбаатар гишүүний хууль бол Жижиг, дунд үйлдвэрлэл, үйлчилгээг дэмжих тухай хууль байхгүй юу. Үйлдвэр, үйлчилгээг дэмжих нэг өөр. Үйлдвэрийн тухай хууль нэг өөр. Энэ агуулгын хувьд маш буруу орж ирсэн.

Одоо Засгийн газар оруулж ирүүлэхдээ Жижиг, дунд үйлдвэрийн тухай хуулийн шинэчилсэн найруулгыг хийе гэж орж ирсэн. Ганбаатар нарын гишүүний. Хууль нь орж ирэхээрээ Жижиг, дунд үйлдвэрлэл, үйлчилгээг дэмжих тухай хууль гэдэг шинэчилсэн найруулга. Ийм хууль Монголд байхгүй шүү дээ. Ямар юмны шинэчилсэн найруулга байх вэ гээд. Наадах чинь процессын алдаа гарчихжээ. Энийгээ нэг хараач ээ гэж.

Би хууль шинэчлэх тал дээр санал нэг байгаа юм. Зайлшгүй хэрэгтэй, шинэчлэгдэх зүйл байна. Энэ дээр хэд хэдэн зүйлүүд орсон уу, үгүй юу гэдгийг надад нэг хэлээд өгөөч. Ганбаатар гишүүн хэлэх үү? Бид нар хэлэлцээд явах байх. Гэхдээ энэ алдааг засахгүй бол энэ Их Хурал анхнаасаа буруу өргөн баригдсан хуулийг хэлэлцэх гэж байгаад өөрсдөө хуулийн зөрчил рүү орно. Энийгээ эргэж яаж засах талаар хэдүүлээ ярья. Хуучин хууль бол хүний тоон дээр нэмэх нь борлуулалтын орлого гэдгийг жижиг, дунд үйлдвэр гэж үзэж байсан юм. Үйлчилгээ бас энд орж байсан юм. Хуучин хуулиар. 

Сүүлд хийж байсан төслөөр юу орсон бэ гэхээр энэ буруу юм байна гээд Европын холбоо, Азийн энэ бүс орнуудын жижиг, дунд үйлдвэрийг судлах ийм Герман доктортой хамтарч байгаад энэ томьёоллыг өөрчилсөн юм. Тэр төсөл дээр.
Юу гэж өөрчилсөн бэ гэхээр хүний тоо нэмэх нь нийт хөрөнгийн тоо гэж. Нийт хөрөнгийн тоо гэдэг дээр борлуулалт нэмэх нь үндсэн хөрөнгө байхгүй юу. Борлуулалтын орлого. Ингэж байж наадах чинь хуулийн этгээд аж ахуйн нэгж байх юм гэдэг эрх зүйн үндсийг нь тогтоосон энэ хууль дээр ингэж орж чадаж байна уу, үгүй юу гэдгийг лавламаар байна. Энийг сэтгэлийн хөөрлөөр хийдэг асуудал биш. Би тийм учраас Засгийн газар заавал энд оролцох хэрэгтэй гэдэг талаас нь.

Хоёрдугаарт, үйлчлэх хүрээн дээр нь иргэнийг оруулсан уу, үгүй юу? Хуучин хуулийн төсөл дээр байгаагүй юмыг шинэ хуулийн төсөл хийхдээ бид нар яасан бэ гэхээр бичил, жижиг, дунд гэж ингэж оруулсан байх аа. Бичил, жижиг, дунд гэж оруулсан юм. Энэ гурван ангилал явах уу, явахгүй юу гэдэг асуудал тодорхой биш байгаад байгаа учраас энийг надад тодруулж өгөөч ээ.

Цааш нь би бас нэг тодруулах юм юу вэ гэхээр мэдээж ажлын хэсэг гараад нэлээн өргөн ажиллах хэрэгтэй байх. Иргэн бол зөвхөн Хөдөлмөр эрхлэлтийн хуулиар зохицуулагдана. Хуулийн этгээд биш учраас жижиг, дунд үйлдвэрлэл эрхлэгч гэж явахгүй. Энэ хуулийн этгээд гэж байгаа юм. Энэ концепци энэ хуульд хадгалагдах уу, үгүй юу гэдэг нь бас ойлгомжтой байх ёстой. Энэ дээр надад нэг тайлбар өгөөч. Дараа нь жижиг, дунд үйлдвэрлэлд орохгүй байх ёстой хуулийн этгээдүүд хамаарна. Энэ бол төрийн байгууллага, төрийн бус байгууллага. Энэ томьёоллыг энэ дотор бас хийсэн үү, үгүй юу? Төрийн өмчит аж ахуйн нэгж энэ тэр. Жижигхэн мөртлөө жижиг, дундын энэ статуст орохгүй гэдгээрээ харьяалагдах ёстой юм. 

Энэ хууль гарсны дараа Компанийн тухай хууль, Жижиг, дунд үйлдвэрлэл эрхлэлтийн тухай хууль хоёр юугаараа ялгаатай байх юм бэ гэдэг энэ зүйлийн ялгааг энэ хууль дээр яг тусгаж өгч чадсан уу, үгүй юу гэдэг ийм хэдэн асуултыг би та бүгдээс асуумаар байна. Баярлалаа.

Д.Дамба-Очир: Эхлээд Ганбаатар гишүүн хариулна. Дараа нь 2 номер хариулна шүү. Ганбаатар гишүүн товчхон явъя.

Ж.Ганбаатар: Товчхон явна аа. Эрдэнэбат гишүүнд баярлалаа. Та үнэхээр бас ажил хэрэгч саналуудыг гаргалаа. Тэгээд би араас нь явъя. Иргэн бол орохгүй байгаа. Зөвхөн ажлын байр бий болгож байгаа аж ахуйн нэгжүүд орж байгаа гэдгийг хэлье. Энд хамаарахгүй аж ахуйн нэгжүүд, зүйлүүд бол байна. Тамхи, согтууруулах ундаа үйлдвэрлэл хамаарахгүй, бооцоот тоглоом хамаарахгүй, барьцаалан зээлдүүлэх үйлчилгээ хамаарахгүй, зуучлалын үйлчилгээ хамаарахгүй, банк, банк бус санхүүгийн үйлчилгээ хамаарахгүй. 
Дээр нь нэмээд худалдаа, үйлчилгээний сүлжээ хамаарахгүй гэсэн ийм зүйл оруулсан юм. Би энэ саналыг өөрөө гаргасан юм. Ер нь худалдаа, үйлчилгээний сүлжээ гэдгийг. Олон сүлжээнүүд бас зээл авч байсан тохиолдол байдаг юм байна лээ. Тэгэхээр үйлчилгээ гэдэг үг нэмэгдсэн учраас энэ том болчихсон сүлжээнүүд энд байх нь буруу гэсэн учраас энийг оруулсан юм.

Төрийн өмчит аж ахуйн нэгжүүд орохгүй гаднын хөрөнгө оруулалттай компани орохгүй. Энэ тал дээр бас тодорхой хариулт авсан байх аа гэж бодож байна. Үйлчилгээ гэдэг үгийг яагаад нэмсэн бэ гэхээр нэгдүгээрт, энийг угаасаа хууль дотроо байгаа юм чинь Эрдэнэбат гишүүний саналаар угаасаа дотроо байгаа юм чинь тэр хэрвээ шинэчилсэн найруулгад нэр хууль зөрчихөөр байгаа бол би таны саналаар яг өмнөх Жижиг, дунд үйлдвэр, үйлчилгээний тухай хууль гэдгээр нь явуулаад “үйлчилгээ” гэдэг үгийг дотор нь оруулаад явсан нь зөв гэж би яг тэр саналыг хүлээж авах нь зөв гэж бодож байна.

Гурван ангилал бол гурвуулаа яваа. Бичил, жижиг, дунд гэсэн ангилал яваа. Засгийн газраас олон санал авсан. Засгийн газар, би энэ хуулийг яг хуулиудын тухай хуулийг ягштал барьсан гэж. Би энэ хуулийг өөрөө их ярьдаг хүн. Ягштал барьсан гэж үзэж байгаа. Засгийн газрын саналыг авсан, сайт дээр тавьсан. Хоёр удаа хэлэлцүүлэг явсан. Тэгээд Засгийн газрын саналуудаар үйлчилгээ гэдэг үг бол Засгийн газрын саналаар орсон шүү. Засгийн газрын саналаар хэлэлцүүлэг яваад үйлчилгээ гэдэг үг орсон. Энэ дээр жишээлбэл, өргөн барьж байгаа хүнийг нь бас хардаж байгаа бол сүлжээ гэсэн зүйл энэ хуульд хамаарахгүй гэдгийг хэлье.

Өөр юу асуулаа? Орхигдсон юм байна уу, Эрдэнэбат дарга аа? Засгийн газар оруулах гэдэг дээр Засгийн газрыг хүлээж. Би энэ дээр бас нэг юм хэлмээр байна. Том, том төслүүд явсны дараа жижиг, дунд үйлдвэрлэл хөгждөг гээд. Нөгөө талаасаа жижиг, дунд үйлдвэрлэл хөгжсөн газар том төсөл ирдэг юм шүү дээ. Хөгжөөгүй газар том төсөл явдаггүй байхгүй юу. Тэгэхээр жижиг, дунд үйлдвэрлэл хөгжиж байж том төсөл бас явна гэдгийг нөгөө талаа сайн харах хэрэгтэй. Тэгээд Засгийн газрыг хүлээмээргүй байна. Засгийн газрыг хүлээгээд бүх юм орохгүй шүү дээ. Энэ хуулийг яг Засгийн газарт бариад явчих тийм завтай сайд би мэдэхгүй байна. Тэгэхээр энэ бол Засгийн газрын саналыг маш тодорхой хүрээнд авсан гэдгийг танд хэлье.

Тэнд үлдсэнийг нь хариулчих.

Д.Эрдэнэбат: Борлуулалт тооцож байна уу, нийт хөрөнгө тооцож байна уу гээд.

Д.Дамба-Очир: 2 номер хариулна. Ангилал нь, Германы гээд яриад байна шүү дээ.

Я.Эрдэнэсайхан: Эрдэнэбат гишүүний асуултад хариулъя. Иргэн гэдгийг хассан гэдгийг түрүүн Ганбаатар гишүүн хэлсэн. Энэ бол хоёр хуулийн давхцал үүсчхээд байгаа. Хөдөлмөр эрхлэлтийг дэмжих тухай хууль дээр иргэн, аж ахуйн нэгж нь орчихсон байгаа. Одоо хүчин төгөлдөр үйлчилж байгаа Жижиг, дунд үйлдвэрийн тухай хууль дээр бас иргэн, аж ахуйн нэгж маань хоёулаа ороод давхцаад яваад байгаа учраас энийг бас хуулиудын давхцалыг арилгах ёстой гэж ажлын хэсэг үзсэн байгаа.

Таны хэлээд байгаа Эрнест зөвлөхийн Аж үйлдвэрийн яаман дээр байсан тэр төслийг бид нар бас авч үзсэн. Тэр зөвлөхийн зөвлөснөөр иргэнийг энэ хуулийн үйлчлэх хүрээнээс гаргах хэрэгтэй гэсэн тийм зөвлөмж өгсөн байсан. Тэрийг бас бид нар авсан. Мөн хуулийн үйлчлэх хүрээн дээр хэлэхэд энд Компанийн тухай хууль гэж орж ирж байх шиг байна. Дотоодын жижиг, дунд үйлдвэрлэл, үйлчилгээ эрхэлдэг аж ахуйн нэгж бол энэ хуулийн үйлчлэх хүрээнд хамаарна гэж оруулсан байгаа. Мөн хуулийн 3.2 дээр төрийн бус байгууллага, төрийн болон орон нутгийн өмчит, түүний оролцоотой компани улсын төсөвт үйлдвэрийн газар төрийн болон орон нутгийн өмчит аж ахуйн тооцоотой газар, гадаад улсын хуулийн этгээд зэрэг энэ хуулийн зохицуулалтад хамаарахгүй гэж хуулиа бид зорилтот бүлэгтээ чиглүүлэхийг гол болгож ингэж оруулсан.

Д.Дамба-Очир: Чи Ганбаатар гишүүний ярьсан юмнуудыг л чи дахиад л давтчихаж байгаа байхгүй юу. Хэлж байна шүү дээ, энэ чинь жижиг аж ахуйн нэгж ороод үл хөдлөх хөрөнгөтэйгөө, эргэлтийнхээ хөрөнгөтэйгөө, хүнтэйгээ нийлээд энийг жижиг, дунд үйлдвэр гэж нэрлэж байгаа юм уу, үгүй юм уу гэдэг томьёоллыг хэлээд өг гэсэн байхгүй юу.

Ганбаатар гишүүний микрофоныг өгье.

Ж.Ганбаатар: Зүгээр, зүгээр сая бас тодорхой хариулсан. Борлуулалтын орлого орсон хөрөнгө ороогүй. Зөвхөн борлуулалтын орлого орсон. Гэхдээ би энийг энэ дөрвөн улсаас судалгаа авсан. Монгол Улсын Тамгын газрын Мэдээлэл, хяналт шинжилгээний хэлтсээс судалгаа аваад Вьетнам, Солонгос, Польш, Чех гэсэн дөрвөн улсаас судалгаа авсан. Энэ дээр бол зөвхөн борлуулалтын орлого л орж байгаа юм байна лээ. Тэгэхээр энийг танд  би материалыг нь хүргүүлье.

Таны асуултад хариулахад хөрөнгө ороогүй гэдгийг. Гэхдээ хамаарсан хамаарал бүхий этгээдүүдийн борлуулалт бас орж байгаа. Жишээлбэл компаниа жижиглэчихээд 2,5 тэрбум хүрэхээр нь компаниа жижиглэчих юм бол хамаарал бүхий этгээд гэж үзээд 2,5 тэрбумаас илүү байна, та манайд хамаарахгүй гэж үзэж байгаа юм. Бас энийг хааж өгсөн байгаа гэдгийг хэлье. Баярлалаа.

Д.Дамба-Очир: Эрдэнэбат гишүүн тодруулъя. 1 минут өгье.


Д.Эрдэнэбат:  Судалгаа бол янз, янз л байгаа л даа. Бүгдийг нь судалсан. Европын холбоо бол жишээлбэл үндсэн хөрөнгөө оруулж тооцдог. Аж ахуйн нэгж бол хэрвээ чи үйлдвэрлэл эрхэлж байгаа бол чамд тавигдах шаардлага юу байдаг вэ гэхээр чи заавал үйлдвэрлэлийн үндсэн хөрөнгөтэй байх ёстой гэдэг нь зөв гэдэг утгаараа урд талын төсөл хийгдэж байсан юм.


Манайд борлуулалт байсан сул тал нь юу байсан бэ гэхээр зээл авахаар ерөөсөө хөрөнгө байхгүй цүнхтэй компани ирээд цаасаар зээл авдаг нь аягүй буруу байсан байхгүй юу. Энэ бол бидний хөгжилд маш их садаа болсон. Тэгэхээр энийг хаахын тулд энийг оруулсан юм. Ажлын хэсгээ байгуулаад хэдүүлээ ярилцъя. Би ажлын хэсэг дээр нэлээн олон Монголын нөхцөл байдалтай холбогдох юмнуудыг ярилцах байх аа гэж бодож байгаа. Би орох, үгүй нь чухал биш. Ямар ч гэсэн ажлын хэсгээ байгуулаад хэдүүлээ зөв юмаа гаргая гэж би ингэж харж байгаа шүү. Тэгэхээр тэр юмнуудыг маш сайн судлаарай. Энэ бол бидний хувьд, Монголын хувьд маш чухал юм байгаа гэдгийг би хэлмээр байна. Нэгдүгээрт.


Хоёрдугаарт энэ дээр гурван шатлал хийчихэд гурван шатлал дээр таарсан зээлийн хэмжээг ямар байх вэ гэдгийг энэ хуульд тусгаж өгөх заавал шаардлагатай юм байна лээ шүү. Хэн дуртай нь гүйж очиж хэдэн төгрөг авдгаа болих.

Д.Дамба-Очир: Ганбаатар гишүүнд 1 минут өгье.

Ж.Ганбаатар: Хамаагүй хариулж байгаад хуулиа. Гэхдээ би хариулаад хүмүүс ойлголттой болох нь зөв байх, Содоо дарга. Яг 500 сая төгрөг хүртэлх зээлийг гэхээр бичил, жижиг хоёрыг яг сангаасаа өгнө гэсэн ийм таны түрүүний асуултад хариулахад ийм байгаа юм. Тэрнээс дээш болохоор дунд гэдэг ангиллыг нь болохоор банкаар дамжуул аа. Энэ чинь өөрөө яг таны сүүлийн асуусан асуулттай уяж өгч байгаа байхгүй юу. Энэ дээр бол хэрвээ ажлын хэсэг дээр их байна, бага байна гэвэл 300 хүртэлх болгодог юм уу, 100 хүртэлхийг нь сангаасаа өгье, их бол банкаар дамжуулъя. Энэ бол гишүүдийн нээлттэй юу шүү дээ. Ямар юу, аль судалгаагаа барих юм бэ. Тэрийг бол чөлөөтэй ярилцаад шийдвэрлэж болно гэдгийг хэлье.

Д.Дамба-Очир: Бямбацогт гишүүн алга байна. Жавхлан гишүүн асуултаа тавья.


Б.Жавхлан: Ажлын хэсэг биш шүү. Ажлын хэсэг байгуулагдаагүй байгаа. Хууль санаачлагч. Би дэмжиж хэлэх гэж байна, болно биз дээ. Хуулиа мэдээж дэмжиж байгаа. Гэхдээ энэ хууль маань хэлэлцэх шатандаа дахиад улам сайжраасай гэсэн үүднээс нэг санаа хэлэх гэсэн юм. Энэ хуулийн төсөл энэ хэлбэрээрээ өргөн баригдаад бас нэлээн хэд хоночихлоо. Энэ хооронд бас судалгаанууд хийгдлээ. Сая бас олон улсын шилдэг туршлагуудыг явж судаллаа. Тэгээд сүүлийн хэдэн жилийн түүхийг харж байхад энэ жижиг, дунд үйлдвэрлэл яг оновчтой явж өгөхгүй төсвөөс хэт хамааралтай ийм яваад байгаа нь нэг зүйлээс болохгүй байгаа нь их тод харагдаж байгаа юм.


Бид нар ангилал гээд ярьж байгаа юм. Ангилал их чухал л даа. Гэхдээ ангилал дээрээ бид нар аягүй олон жил авчихлаа, олон цаг авчихлаа. Тэгэхээр яг энэ жижиг, дунд үйлдвэрлэлийг дэмжих энэ процесс маань энийг хэрэгжүүлдэг төрийн бүтэц маань өнөөдөр явж байгаа энэ хэлбэр нь буруу явж ирсний л. Ингэж харагдаад байгаа юм. Одоо зээл өгдөг сан нь нэг тусдаа, батлан даалт гаргадаг нэг институц нь тусдаа, зээлийн хүүгийн татаас олгодог хэлбэр нь бас нэг тусдаа. Тэгээд зөвлөх үйлчилгээ бол бүр байхгүй. Олон улсын харилцаа энэ тал дээрээ бас өөр, өөр газар яваад байдаг.


Түрүүн Энх-Амгалан гишүүн асууж байсан, батлан даалтын сангийн тухай. Эрдэнэсайхан дарга хариулна лээ. Та бол статистик л хариулж байгаа болохоос биш танай яамны таны удирдлага дор тэр батлан даалтын сан байдаггүй шүү дээ. Удирдагддаггүй, бодлогонд чинь явдаггүй байхгүй юу. Та зөвхөн л яг мэддэг юм шиг түрүүн статистикийг нь л хэлчихнэ лээ. Тэрнээс биш танай бодлогоос гадуур явж байгаа юм. Тэгэхээр энэ бүтцийг нэгтгэж яг энэ жижиг, дунд үйлдвэрлэлийг санхүүгийн үйлчилгээнүүдээр нь. Би татвар, борлуулалт хоёрыг тусад нь ярьж байна шүү. Санхүүгийн үйлчилгээнүүд гэдэг нь зээл, батлан даалт, хүүгийн татаас, зөвлөх үйлчилгээ, олон улсын харилцаа гээд. Эдгээрийг нь нэгтгэсэн нэг ийм төрийн институц баймаар байгаа юм.


Тэрнийх нь статус нь агентлаг байх уу, эсхүл нэг оператор шууд ийм компани байх уу? Сая Казахстанд оператор компани байдаг юм байна лээ. Тэгэхээр энэ талаар хуульд маань бас арай дутуу суучихсан юм байна. Тэгээд одоо ингээд хэлэлцэх шатандаа хэдүүлээ ингээд сайжруулъя. Энэ талаар өргөн барьсан бусад гишүүд маань болон ажлын хэсгийнхэн юу гэж бодож байна вэ? Хуульд маань тэр агентлаг гээд орчихсон байгаа. Эргээд харахад энэ агентлаг чинь бодлогын байгууллага шүү дээ, хуулиараа бол. Тэгэхээр дахиад ийм машин унасан тийм шинэ дарга нар дахиад л бодлого гаргадаг тийм институц байгуулах энэ ер нь зөв хэлбэр үү, буруу хэлбэр үү? 

Тэрнээс одоо шууд замаа товчлоод илүү үр дүнтэй байх үүднээс шууд санхүүгийн үйлчилгээнүүдийг цогцоор нь үзүүлдэг энэ бүгдийг нь нэгтгээд тэгээд нэг институц байгуулаад ийм оператор компани ч юм уу тийм институц байгуулаад явуулах нь хамгийн оновчтой бөгөөд замаа товчилсон ийм үр дүнтэй хэлбэр байх болов уу гэж ингэж бодож байгаа юм. Энэ талаар хуулиа хэлэлцэх явцдаа ярилцаад явна биз. Тэгэхээр одоо ажлын хэсэг болон бусад хууль санаачлагчид маань юу гэж бодож байгааг сонсъё.


Д.Дамба-Очир: Ганбаатар гишүүн хариулъя.


Ж.Ганбаатар: Юу гэж бодож байна, сонсъё гэсэн учраас. Жавхлан гишүүнтэй 100 хувь санал нэг байна. Жавхлан гишүүнийг бас ажлын хэсэгт орж ажиллаасай гэж бодож байна. Ер нь Жавхлан гишүүний хэлж байгаа санал бол сая Казахстанд Астанад Дамугийн урилгаар явж байхад үнэхээр бас.


Яг тэр оператор компани байгуулаад явах цаг нь манайд соёлын хувьд мөн үү, биш үү гэдэг дээр би бас жаахан эргэлзэж байгаа. Жавхлан гишүүн энэ талаар надтай санал бодол солилцсон. Гэхдээ би зүгээр яг өнөөдөр тодорхой түвшинд хүрчихсэн байгаа үед бас зүгээр юм уу гэсэн бодол надад бас төрж байгаа. Тэгэхээр мэдээж агентлаг хэлбэрээрээ байгуулагдаад яваад цаашдаа тийм хэлбэрээр явбал их зүгээр болов уу гэсэн ийм бодол надад төрсөн.


Гэхдээ зүгээр эх үүсвэрийн хувьд бид нар төрийн. Би гишүүдийг сонсоосой гэж бодож байна. Төсвийн хөрөнгө оруулалтын зардлын 10 хувиас доошгүй гэдэг заалт өмнө нь хуульд байсан юм байна лээ. Энэ хуулийн заалт дээр бид нар жил бүр гэдэг үгийг нэмсэн. Жижиг, дундад. Гэхдээ Номтойбаяр гишүүн бүлгийн хурал дээр энэ дээр тоо тавьж өгөөч, 2030 он хүртэл байвал яасан юм бэ гэсэн. Би өөрөө бас 2030 байвал зүгээр байсан. Тийм маягтай тоо тавиад явж бас болох юм. 2025 юм уу, 30 оноос хойш тэр оператор компаниа байгуулаад. Тэр нь арай жаахан хөгжлийг нь ингээд. Тэгэхгүй бол бид бас тэр хэмжээнд арай хүрээгүй байгаа юм болов уу гэсэн бодол надад төрсөн гэдгийг хэлье.


Ер нь олон газар байж байгаа сангуудыг нэгтгэнэ гэдэг дээр би 100 хувь тийм л байгаа юм. Гэхдээ бас сайд нар, Засгийн газар энэ талаар зөв бодлого гаргавал. Нэг газар зангидагдаад явбал уул нь зүгээр байгаа юм л даа. Машин унаа, тэрэг гэхээсээ илүү. Тэгэхээр би, манай дэд ажлын хэсгийнхэн бас нэмж хариулах байх аа гэж бодож байна. Орхигдуулсан зүйл байвал би бас хариулъя.


Д.Дамба-Очир: 2 номероос хариулах юм байна уу?


Тодруулъя гэж байна. Жавхлан гишүүн тодруулъя, 1 минут өгье.

Б.Жавхлан: Би хуулийнхаа үндсэн концепцийг дэмжиж байгаа юм. Харин хуулийн үндсэн концепци дотор маань төсвөөс хэт хамааралтай явж ирсэн энэ буруу системээ ер нь халах ёстой гэдэг юмаа илүү тодруулж оруулмаар байгаа юм. Хэрвээ бид нар төсвөөс хамааралтай, төсвөөс авдаг, төсвөөс тэжээгддэг тэр зарчмаа, тэр юу гэдэг юм бэ 5 хувь хүртэл байсныгаа 10 болгоод улам өсгөөд байхаар буруу системээ тэжээдэг энэ юмаа улам л лавшруулаад л ахиад буруу юм руугаа гүнзгий явах гээд байгаа байхгүй юу.

Оператор компани байгуулаад өөрөө өөрийгөө санхүүжүүлдэг, өөр эх үүсвэрээ олж ирдэг, гадаад харилцаа, дотоод харилцаа сайтай. Тэгээд олон жил энэ явж ирсэн татвар төлөгчдийн хөрөнгөөр бий болсон энэ суурь эх үүсвэрээ эргэн төлөгдөх тэр эх үүсвэр рүү нь, эргэн төлөгдөх зээлийн механизм руу нь эрсдэлийн маш сайн менежменттэйгээр явуулж чаддаг, тайлан балансаа өөрөө гаргадаг ийм байдал руу нь явуулах нь их чухал юм гэж бодож байгаа юм.

Д.Дамба-Очир: Жавхлан гишүүн санал хэлчихлээ. Энэ зүйлүүдээ ажлын хэсэг дээрээ сайн яриад явчихаарай дараа нь.

Би бол гишүүд маань асуулт асууж, үг хэлж дууслаа гэж бодож байна.

Үг хэлэх гишүүд нэрсээ өгье.

Ганбаатар гишүүнээр тасаллаа.

Элдэв-Очир гишүүн үгээ хэлье.

Л.Элдэв-Очир: Хуулийн төсөл бэлтгэл сайн хангагдсан хуулийн төсөл. Хоёр ч удаагийн хэлэлцүүлэг, нэлээд их судалгааны ажлуудыг хийсэн. Өнөөдөр яах аргагүй Монгол Улсад тулгамдсан асуудал их байгаагийн дотор хамгийн их гол тулгамдсан асуудал бол ажлын байрны асуудал байгаа.

Сүүлийн үеийн эдийн засгийн нөхцөл байдал, улс оронд өрнөж байгаа улс төрийн нөхцөл байдлуудыг хараад байхад одоо ерөөсөө ажлын байр гэдэг юман дээр анхаардаг хүн байхгүй болчихож. Монгол Улс ерөөсөө л халамжийн улс болохоор шийдчихэж. Ажлын байр байхгүй баахан ажилгүй улсууд. Нөгөөдүүлийг нь халамжийн бодлогоороо тэтгэчихдэг. Тэгээд нөгөө улсууд нь бага шиг төгрөгийн цалинтай ажил хийдэг байснаа сүүлдээ халамжиндаа болоод ажил хийхээ ч больсон.

Одоо жишээ нь нийслэл дээр гэхэд 3800 ажлын байр эзнээ хүлээгээд байж байна, нээлттэй. Ирээд тэнцдэг хүн байдаггүй, орохыг хүсдэг хүн байдаггүй. Тэгээд л нэг баахан ажилгүй улсууд, бөөн халамжийн бодлого. Яг ийм үед энэ хууль гарахаас өөр арга байхгүй ээ. Одоо энэ жижиг, дунд үйлдвэрийг дэмжих асуудал бол хэдийгээр үе үеийн Засгийн газрын бодлогоор дэмжигдэж ирсэн ч гэсэн төдийлөн сайн үр дүнд хүрчихгүй ийм нөхцөл байдалтай байгаа учраас энэ хуулийн төсөл санаачлагдаж байгаа юм.

Тэгээд энд ажлын байр нэмэгдүүлнэ нэгдүгээрт. Хоёрдугаарт бас улс орны эдийн засгийн орлого талд татварын бааз суурийг нэмэгдүүлэх ийм өндөр ач холбогдолтой ийм хууль болно. Ажилгүй иргэддээ бид нар бас буруу өгөх аргагүй. Үнэхээр хөдөлмөрийн үнэлэмж маш доогуур. Дээр нь нэмээд янз, янзын улс төр хийсээр байгаад халамжийн бодлогоо хэтэрхий хавтгайруулж байгаа юм. Одоо энэ хүүхдийн мөнгөн дээр улс төрждөг асуудал хирээс хэтэрлээ. Тэгээд бусад халамжийн бодлогуудаа ярих юм бол мэдээж зарим нь шүүмжлэлтэй л хандах байх л даа. Арай л дэндүү. Ерөөсөө л энэ улс орныг хорлож байгаа юм шиг ийм халамжийн бодлогууд яваад болдоггүй.

Хүн чинь яах вэ гэхээр ажилгүй хэд хоног суугаад бор өдрийг өнгөрөөгөөд ирэхээрээ тэрэндээ их амархан дасдаг юм байна, ажил хийх сонирхол нь төрдөггүй юм байна. Тэгэнгүүт л нөгөөдөхийг чинь зорилтот бүлэгт хамруулаад тэгээд халамж л өгдөг, халамж л өгдөг ийм л юм руу явдаг. Орлого талдаа ерөөсөө юу ч үгүй болчихсон нэг л ийм улс орны дүр төрх харагдаад ирээдүй дэндүү бүрхэг болчихоод байгаа юм.

Тийм болохоор энэ хууль бол цагаа олсон, бидэнд бол дотооддоо туршлага бий. Жижиг, дунд үйлдвэрлэлээ дэмжих гэж явуулсан бодлогл, үйл ажиллагаа зөндөө бий. Хүрсэн үр дүн бий. Энэ асуудал дээрээ тулгуурлаад мэдээж гадна, дотнын, гадаадын туршлагуудыг, ололт амжилтуудыг бас тусгаад энэ хуулийнхаа төслийг ингээд хэлэлцээд, хэлэлцэхдээ бүр шуурхай хэлэлцээд даруйхан батлах ийм зайлшгүй шаардлага байгаа юм.

Мэдээж төрөөс орлогын асуудал дээр дэмжих асуудал бий. Гэхдээ тэр хугацаа тавьж өгье гэдэг санал бол зөв байх аа. Цаашид нь байнга дэмжээд явна гэхээр энэ сан маань, энэ хөрөнгийн эх үүсвэр маань бас асуудалтай болчих учраас төрийн дэмжлэгийг тодорхой хугацаагаар дэмжиж цаашдаа амьдрах чадвартай ийм байлгах асуудлыг нь бодох ёстой юм. Тийм учраас хуулийн төслийг хамтран санаачилсан гишүүний хувьд энэ хуулийн төслийг дэмжиж хэлэлцэх асуудлыг нь шийдэж дараа дараагийн хэлэлцүүлэгт оруулж өгөхийг Байнгын хорооны гишүүд та бүхнээсээ хүсэж байна. Баярлалаа.

Д.Дамба-Очир: Энх-Амгалан гишүүн үгээ хэлье.

Л.Энх-Амгалан: Хуулийн төслийг дэмжиж байгаа. Тэгээд энд хуулийн төслийн танилцуулгаас мэдээж 72 мянган аж ахуйн нэгжээс бараг үндсэндээ 56189 нь жижиг, дунд үйлдвэрүүд байгаа. Энэ салбарт 730 мянган хүн ажиллаж байна гээд. Том тоо л доо. Тэгээд Хөдөлмөрийн сайд байгаа учраас бид нар ер нь цаашдаа энэ хөдөлмөрийн зах зээлийн судалгаа, эрэлт нийлүүлэлтийн статистикаа ер нь нэг болгож авмаар байна гэж бодоод байгаа юм. Тэгж байж төрийн бодлог зөв явахгүй бол одоо ингээд жижиг, дунд үйлдвэрийн салбарт 730 мянган хүн ажиллаж байна гэдэг статистик байгаад байна шүү дээ. 

Гэтэл дахиад хувиараа хөдөлмөр эрхэлж байгаа улсуудын тоо чинь 400 мянга болчихоод байгаа юм. Тэгэхээр энэ 730 мянгад хувиараа хөдөлмөр эрхэлж байгаа хүмүүс багтаж байна уу, багтахгүй байна уу? Хэрэв багтаад явах юм бол энэ бодлого нь бас өөр болчихно шүү дээ. 
Тэгэхээр яг энэ давхцалыг арилгаж байж яг энэ бодлогоо зөв болгож үнэхээр төрөөс хувиараа хөдөлмөр эрхэлж байгаа хүмүүсээ дэмжих бодлого нь яг эзнээ яаж олох юм бэ? Жижиг, дунд үйлдвэрийг өнөөдрийн энэ батлах гэж байгаа хууль маань цаана нь эзэндээ яаж зөв очих ёстой юм бэ, яг хүртээмжтэй энэ дэмжлэг нь яаж очих ёстой юм бэ гэдэг энэ бодлогоо статистик дээр л үндэслэж зөв тоо авч байж, зөв баримжаа авч байж л зөв бодлого гарна гэж бодоод байгаа л даа. Тэгэхээр Хөдөлмөрийн сайд ойрын хугацаанд энэ асуудлуудыг нэг мөр нэг талд нь гаргаач ээ гэж.

Элдэв-Очир гишүүн ч гэсэн ярьж байна. Одоо энэ 2016 оны танай яамны харьяа судалгааны институцийн гаргасан мэдээллээр бол 2016 онд 11 мянган ажлын байрны хомсдол бий болчихсон байна гэж байгаа байхгүй юу. 11 мянган ажлын байрны хомсдол бий болчихсон. Гэтэл нөгөө талдаа идэвхтэй хөдөлмөр эрхлэлтийг дэмжиж байгаа 30 мянган хүн байдаг. Нийт ажилгүй 130 мянган хүн байдаг. Ингээд хөдөлмөрийн зах зээлийн эрэлт нийлүүлэлтийн нэг ийм бодлогын гажуудал үнэхээр гарчихсан байж байна. 

Энэ гажуудлыг бид нар энэ Их Хурал, энэ Засгийн газар арилгах ёстой гэж би бодож байна. Тийм учраас өнөөдөр энэ Жижиг, дунд үйлдвэрийн хуулийг батлах, энэ хэлэлцэх явцад бас баримжаагаа зөв болгож, бодлогоо зөв болгож, хэнд ямар хууль зориулж гаргаад байгаа вэ гэдгээ нэг ойлгомжтой болгох ёстой гэж хэлж байна. Энийг бас та бүхэн хууль санаачлагчид маань бас анхаараарай гэж байгаа юм.

Хоёрдугаарт нь түрүүн би бас хэлсэн. Жижиг, дунд үйлдвэрийн хөгжилд учирч буй саад бэрхшээлүүд гэдгээ бид нар их зөв тодорхойлох ёстой. Татварын дарамтын асуудал, төрийн үйлчилгээний хүнд суртлын асуудал. Санхүүжилтийн өндөр зардлын асуудал, дэд бүтцийн өндөр өртөгтэй байгаа асуудал, хууль, эрх зүйн орчны энэ өрсөлдөх чадваргүй байгаа асуудлуудыг бүгдийг нь бид нар цогцоор нь харж байж энэ хуулиа баталж чадах юм бол энэ хууль маань эзнээ олно оо.

Эцэст нь, Жавхлан гишүүн бид хоёр нэг зүйл дээр санал нэгдэж байх шиг байна. Санхүүжилтийн дэмжлэгийг олгох энэ асуудлыг төрийн ямар бүтцээр цаашаа явах вэ гэдгээ бас нэг мөр болгох ёстой. Ер нь бид нар нэг хууль гаргаж байгаа бол өмнө нь баталсан хууль, өмнө нь баталсан төрийн бодлогоо эргэж хардаг, энэ дээр нэг үнэлэлт, дүгнэлт өгдөг. Тэгээд бид нар ямар түвшинд хүрэхийг зорьж байсан юм бэ, ямар түвшинд өнөөдөр хүрчихэв. Одоо бид нарын гаргах гэж байгаа энэ төрийн бодлого, хууль маань ямар түвшинд хүрэхийг зорьж байна вэ гэдгээ нэг тооцоо судалгаан дээр үндэслэсэн ийм бараметр дээр нэг ийм хууль баталж гаргах ёстой гэж ойлгож байгаа юм. 

Тийм учраас энэ Төрийн банкны өнөөдрийн тогтолцооны асуудал, зээлийн батлан даалтын сангийн асуудал, Жижиг, дунд үйлдвэрийн сангийн асуудал, Хөдөлмөр эрхлэлтийн сангийн асуудал гээд ингээд тал талаар нэг тараагаад хаячихсан. Яам бүхэнд тараагаад өгчихсөн. Хоорондоо ямар ч төрийн бодлогын уялдаа байхгүй ийм нөхцөл байдлаас л болоод төрийн бодлого маань үнэхээр хэрэгжиж чадахгүй байгаа юм. Энэ зүйлүүдийг бүгдийг нь анхаарч энэ хуулийн хэлэлцүүлгийн явцад энэ хууль маань илүү их чамбайраасай гэж бодож байна. За их баярлалаа.

Д.Дамба-Очир: Эрдэнэбат гишүүн үгээ хэлье.

Д.Эрдэнэбат: Баярлалаа. Хэлэлцэхийг дэмжиж байгаа, дэмжиж байгаа. Энийг хэдүүлээ бас яриад. Өдийд өөрчлөх цаг нь мөн. Хуулийнхаа алдааг харин Ганбаатар гишүүн засчихаарай. Би түрүүн хэлсэн байгаа. Нэршил бол буруу. Хэлэлцэх эсэхээс өмнө тэр нэг хачин нэрээ солиод яг энд байгаа томьёоллоороо л оруулчих. Тэгэхгүй бол наадах чинь эхнээсээ буруу явчихна. Тийм учраас энэ дээрээ анхаараад хийчихээсэй гэж бодож байгаа.

Хоёрдугаарт саяын ярьсан зүйлүүдийг манай ажлын дэд хэсэг нь сайн бичээд авчихвал ажлын хэсэг байгуулаад энийгээ тэр дээр фокус жаахан яримаар байгаа юм. Хамгийн гол нь энэ жижиг, дунд үйлдвэр гэдэг үйлчилгээ, худалдаа гурав чинь нэг дор байгаад байгаа байхгүй юу. Энэ утгаар нь бид нар энэний ажиллах механизмуудыг яг тэр шатлалаар нь, хөрөнгийн үнэлгээгээр нь бодит байх юмнуудыг хийхгүй бол энэ өөрөө механизм нь ажиллахгүй байгаа юм.

Жижиг, дунд үйлдвэрийн хамгийн том дутагдал юу байсан бэ гэхээр зүгээр л хүний тооны хойноос хөөцөлддөг, тийм ээ. Тэрэндээ таарсан нэг борлуулалтын орлого гэдэг юмандаа тайлан өгдөг. Тийм л юм тайлагначихсан байвал өөр тэр хүн контортой байсан уу, үйлдвэрлэл эрхэлж байсан уу, үйлчилгээ эрхэлж байсан уу, юуг ч харгалзахгүйгээр зээл авах боломж хийгээд бидний нөгөө цүнхтэй компаниуд баахан үр ашиггүй зээл аваад байна гэдэг эндээс эхлээд байгаа байхгүй юу. Тэгээд энийг хаах нь энэ удаа. Яг үйлдвэр эрхэлж байгаа, үйлчилгээ эрхэлж байгаа, худалдаа эрхэлж байгаа улсуудаа яг бодит байдал дээр нь шатлал, шатлалаар нь дэмжих, хөрөнгийн эх үүсвэрийг нь зөв гаргах юман дээр маш сайн бодмоор юм шиг байна лээ.

Тийм их олон сан байхгүй шүү дээ. Хөдөлмөр эрхлэлтийн сан гээд тэнд байгаа. Жижиг, дунд үйлдвэрийг хөгжүүлэх сан гэж байгаа. Сум хөгжүүлэх сан байгаа. Тэр тусдаа. Жижиг, дунд үйлдвэрлэлийн сан гэдэг бол эргэн төлөлт аягүй сайтай байдаг юм шүү дээ. Бас тэрийг муулж болохгүй. Маш сайн төлөлттэй байхгүй юу. Харин Сум хөгжүүлэх сан чинь дампуу сан болж хувирсан. Хамгийн дампуу нь тэр. Тэгэхээр тэр дампуу санг орон нутгийн хөгжилд жижиг бичил үйлдвэрлэлтэй яаж холбох вэ гэдгийг хууль, эрх зүйн хувьд давхар бид нар ингээд бодох ёстой байхгүй юу. Яг байгаа бодит байдал л бидний хувьд энэ. Тийм учраас нэг их олон сан байгаад, тэр нь үр дүнгүй үрэгдээд, тэрийг хэдүүлээ яах вэ гэдэг тийм хийсвэр өнгөөр бид нар ерөөсөө орж болохгүй гэдгийг маш сайн анхаарах хэрэгтэй.

Хоёрдугаарт зөвлөх юм хэлэлцэх эсэхийг шийдээд анхны хэлэлцүүлгийн өмнө ажлын хэсэг байгуулах байх. Таван хүнээс битгий хэтрүүлээрэй. Олон хүн орохоор ажил явдаггүй юм аа. Тэгээд би хэлье, Ардчилсан намын бүлгээс хоёр хүн, Ардын намын бүлгээс гурван хүн ороод энийг ямар ч улс төргүйгээр яг үнэхээр бизнес эрхлэгчдийн хувьд, баялаг бүтээгчдийн ажиллах нөхцөлийг хангахын тулд хэдүүлээ ажиллачихвал энэ хууль маш хурдан явна гэж би ингэж бодож байна. Баярлалаа.

Д.Дамба-Очир: Чинзориг гишүүн үгээ хэлье.

С.Чинзориг: Ганбаатар гишүүн гишүүдийг ажлын хэсэгт ороорой гээд ингээд нөгөө боорцог тарааж байгаа хүн шиг л загнаад байна л даа. Гишүүдийг ажлын хэсэгт ороорой гээд. Би одоо бол тэр ажлын хэсэгт нь орж ажиллая гэсэн ийм саналтай байгаа. Хоёр дахь асуудал ер нь цаашдаа бид хэлэлцүүлгийн явцад анхааръя. Ер нь бид олон жил ярьж байгаа юм жижиг, дунд үйлдвэр гэж. Тэгээд бас үр дүн байна уу гэвэл яахав ерөөсөө үгүйсгэж болохгүй байх. Гэхдээ бас үр дүн байна уу гэвэл бас нүдэнд сайхан харагдах юм байхгүй байгаа юм.

Тухайлбал манай Өвөрхангай аймаг, миний тойрог гэхэд л 12 сумтай. Тэнд л Жижиг, дунд үйлдвэрийн сангаас дэмжлэг аваад ингээд нүдэн дээр босоод ирчихсэн тэр үйлдвэр битгий хэл талхны цех ч олигтой юм байдаггүй. Тэгэхээр цаашдаа энэ орон нутгуудад, бүс нутгуудад бүсчлээд хүний нөөц нь ямар байгаа юм бэ, байгалийн баялаг, түүний эд материалын нөөц нь юу байгаа юм бэ, тэрэн дээрээ түшиглээд бүс нутгуудад ямар чиглэлийн үйлдвэр байгуулахыг дэмжих юм бэ гэдэг бодлогоо гаргах ёстой. Тийм бодлого ерөөсөө байхгүй. Тэгээд өргөдөл өгсөн болгонд нь зээл өгнө гээд баахан зар тавиад баахан өргөдөл авдаг. Тэгээд тэрэндээ өгдөггүй. 

Хоёр дахь асуудал нь цаашдаа энэ журам гарах юм уу. Энэ санхүүжилтээ олгодог журмыг жаахан цэгцэлмээр байгаа юм. Манай яам энд оролцдогоо болих хэрэгтэй. Орон нутагт нь эх үүсвэрийг өгөөд орон нутгийн удирдлагуудад нь тэр гарсан хөгжлийнхөө бодлогынхоо дагуу санхүүжилтийг нь олгодог ийм зарчмаар явмаар байна. Манай яам бол үндсэндээ манай Бадамжунай сайдын үеэс л эхэлсэн. 500 билүү, миллиард, тэрбумаас дээш ч билүү өртөгтэй төслийг яам өгнө гээд ингээд. Тэгээд манай Эрдэнэбат сайд дараа нь бас сайхан үргэлжлүүлсэн байх. 

Ингээд сайд нар оролцоод тэгээд яг жижиг, дунд үйлдвэр хөгжүүлэх гэж байгаа иргэдийн очдоггүй, хүртээмж нь ерөөсөө байдаггүй. Тэгээд энэ дээр сайхан том төсөв яриад Жижиг, дундын сан яриад байдаг. Тийм учраас энийгээ ч бид өөрчлөх хэрэгтэй. Гишүүдэд хэлэхэд Хөдөлмөр эрхлэлтийг дэмжих сан гээд нэг их ад үзээд, илүү үзээд байх юм байхгүй ээ зайлуул. Тэрнээс ерөөсөө төсвөөс ганц ч төгрөг өгдөггүй юм. Муу хэлэгдээд байгаа тэр нэг гаднаас авч байгаа ажиллах хүчнээс чинь ажлын байрны төлбөр хүчээр аваад тэгээд л жилд 20, 30 тэрбум төгрөг төвлөрүүлээд тэгээд ингээд ядарсан иргэдэд хоршоолол, нөхөрлөл тийм чиглэлээр ажиллаж байгаа хувиараа хөдөлмөр эрхэлж байгаа улсуудад нь нэг жижиг зээл олгож байгаа тийм л юм байгаа шүү дээ.

Ер нь явж, явж жижиг, дунд үйлдвэр гэж манайхан хошуураад байгаа юм. Тэрнээс чинь илүү яг хөдөө, орон нутаг, хүндээ хүрч байгаа юм нь энэ Хөдөлмөр эрхлэлтийг дэмжих сан байгаа шүү. Ер нь цаашдаа хөдөө, орон нутагт энэ жижиг, дунд үйлдвэр хөгжөөд аж ахуйн нэгжүүдийн бизнес нь цэцэглээд сайхан болгоод сумын түвшинд ажлын байртай болгоно гэдэг бол асуудал хэцүү. Тийм учраас тэр нөхөрлөл, хоршооллыг дэмжиж хувиараа хөдөлмөр эрхэлж буй иргэдийг дэмжих замаар л бид нар орон нутагт иргэдээ ажилтай болгох, ажлын байртай болгох асуудал явна шүү. Тийм учраас тэр Хөдөлмөр эрхлэлтийг дэмжих сан гэж битгий нүд үзүүрлээд. Зөвхөн Жижиг, дунд үйлдвэрийн сан гээд сайхан юм байгаа. Энэ л одоо ингэж цэцэглэн мандана гэж ингэж хошуурч болохгүй ээ. 

Хоёр дахь асуудал нь манай гишүүд тэр халамжийн бодлого гэж шүүмжлээд байгаа юм. Аль нь халамжийн бодлого юм бэ, аль нь хүн амаа дэмжсэн, хүн амынхаа өсөлтийг дэмжсэн, төрөлтийг дэмжсэн хөгжлийн бодлого юм бэ гэдгийг бас ялгаж салга анхаарч байх хэрэгтэй. Ерөөсөө хүндээ очиж байгаа юм болгоныг л халамж гээд ингээд цавчаад байж болохгүй ээ гэдгийг бас хэлмээр байна. Тэгээд би ажлын хэсэгт орж ажиллая, Ганбаатар аа зөвшөөрвөл.

Д.Дамба-Очир: Ганбаатар гишүүн үг хэлнэ.

Ж.Ганбаатар: Зөвшөөрье, зөвшөөрлөө. Ер нь хуулийн гол зорилго бас гишүүдийг би тэр зээл рүү битгий их анхаарал тавиач ээ. Ер нь хуулийн хамгийн гол зорилго бол иргэдийг бизнес эрхлэх сонирхлыг дээшлүүлнэ. 1 хувийн татвартай болж байгаа. Та зээл авахаасаа илүү аж ахуй эрхлээч, бизнес эрхлээч гэдгийг л хэлж байгаа юм. Тэгэхээр ингээд төрд удаан ажиллачихсан хүмүүс бол төрийн дэмжлэгээ л их ярьдаг л даа. Зээл гэдгээ л гол болгож байна шүү дээ. Тэгэхээр би бол энийг, энэ бол ганцхан заалт л болж орсон юу шүү дээ. Төрийн дэмжлэг гэдэг дээр явж байгаа.

Түрүүн Чинзориг сайдын хэлж байгаа бид кластерын системээр хөгжүүлэх, суманд олон зээлийг үр ашиггүй тараадаг байсан бол зөвхөн нэг чиглэлд өгөх энэ зүйлүүдийг хуульд бас нэлээн сайн туссан байгаа. Гишүүдийг бас хуультай нэлээн сайн танилцаасай. Туслахууд нь бас энэ талаас ажиллаасай гэж бодож байна. Жавхлан гишүүн, Энх-Амгалан гишүүдийн санааг бид бас сайн тусгая. Би түрүүн үг хэлэхдээ хэлсэн. Шууд аж ахуйн нэгжийн тооцоон дээр корпораци хэлбэрээр явахаараа арай өнөөдөр боломж нөхцөл нь хир билээ гэдгээ сайн бодох хэрэгтэй. Цаг бас байна.

Зарим улсууд бол тэр битгий хэл томорсон аж ахуйн нэгжүүд нь буцалтгүй тусламж өгөөд төрөөс 50 хувийн мөнгийг нь өгөөд ингээд явдаг зүйлүүд ч байна. Тэгэхээр манай аж ахуйн нэгжүүдийн нийгмийн халамжийнх нь талаар явуулдаг соёл хир билээ, тийм аж ахуйн нэгжүүд хэд билээ гэдгээ бас. Уул нь тэр зарчим их зүгээр байгаа юм. 
Ялангуяа банкууд жижиг, дундынхаа салбарт буцалтгүй тусламж хэлбэрээр мөнгө хуваарилдаг бол энэ цаашдаа 2025, 30 оноос цаашдаа төсвөөс үл хамаарсан ашгаа олдог. Ашиг, орлогоо яг аж ахуйн нэгжийн тооцоон дээр явсан ийм корпораци хэлбэрээр явж болох юм. Энийг би хүлээн зөвшөөрч байгаа. Гэхдээ өнөөдөр энэ яг маргааш мөрдөгдөөд явахад хэцүү гэдгийг хэлье. Тэгээд санал хэлсэн, үг хэлсэн, үнэтэй зөвлөгөө өгсөн гишүүддээ баярлалаа. Таван хүнтэй ажлын хэсэг байгуулж өгөхийг хүсье. Баярлалаа.

Д.Дамба-Очир: Ажлын хэсэг байгуулах нь энэ Байнгын хорооны л ажил байгаа байх. Ойлголоо. Тэгээд ингэе, би ганцхан л юм хэлэх гэж байгаа юм. Сумд дээр ажлын байр бий болно гэдэг бол аягүй хүнд байна. Яаж борлуулах юм бэ гэдэг л асуудлуудыг төрийн шугамаар шийдэх ийм боломж байдаг бол тэнд ажлын байр болгож болж байгаа юм. Хаана борлуулах юм бэ? Энэ том аж ахуйн нэгжүүд энэ тэр нь сумдаас өөрсдөө бүтээгдэхүүнээ хийлгээд байдаг юм уу, авдаг ийм механизм ч байдаг юм уу. Энийг л бүрдүүлж өгөхгүй бол суман дээр нэг ч үйлдвэр байгуулаад нэмэр байхгүй, нэг ч юм хийгээд нэмэр байхгүй байгаа юм. Суман дээр бол ерөөсөө жижиг, дунд үйлдвэрийн чиглэлээр үнэхээр ажлын байр бий болгодог бол тэрэн шиг хэрэгтэй юм байхгүй байгаад байгаа юм. Сум бол ажилгүй байгаа шүү дээ. Хэдэн ноолуураа л, хэдэн малтайгаа л байж байгаа, нэгд.

Хоёрдугаарт нь би нэг юм хэлэх гэж байгаа нь Төрийн банк, манай Энх-Амгалан гишүүний хэлж байгаа тэр аягүй зөв юм байгаа шүү. Уг нь Төрийн банк чинь бүх л салбарууд нь суман дээр байдаг. Төрийн банк юм чинь бас хөнгөлөлт үзүүлээд байдаг юм уу, төрийн шугамаар бодлогоороо шийдээд жижиг, дунд үйлдвэрүүд яг хувь хүмүүст нь хүргэх талын асуудлуудыг ингээд Төрийн банктай хамтраад явбал их зүйтэй байж магадгүй байгаа юм гэдгийг би зүгээр хэлмээр санагдаж байгаа юм. Яагаад гэхээр Төрийн банкны бүтэц энэ тэр нь өөрөө бас энэ Хаан банк, Төрийн банк эд нар адилхан том бүтэцтэй байдаг учраас энэ чиглэлээр нь бол Төрийн банкаа ашиглаад явбал болох юм болов уу гэсэн ийм бодол байж байгаа.

Ингээд одоо Ганбаатар гишүүний болон бусад гишүүдийн өргөн барьсан Жижиг, дунд үйлдвэр болон үйлчилгээг дэмжих тухай хууль /шинэчилсэн найруулга/-ийн төслийн үзэл баримтлал болон холбогдох бусад хуулийн төслүүдийн хэлэлцэх эсэх асуудлыг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэдгээр санал хураалт явуулъя.

82,4 хувиар уг санал дэмжигдэж байна.

Чуулганы нэгдсэн хуралдаанд санал, дүгнэлтийг Содбаатар гишүүн танилцуулна.

Ажлын хэсгээ байгуулъя. Энэ хуулийг хэлэлцэх эсэхтэй холбогдуулаад. Ахлагчийг нь ямар ч байсан томилчихъё. Ахлагчийг нь би Содбаатар гишүүнээр томилж байна.

Дараагийнх нь, ганцхан юм шийдээдэхье гишүүд ээ.

Гурав. Хөрөнгө оруулалтын банкны хууль өргөн баригдаад хэлэлцэх эсэхийг нь шийдсэнээс хойш эхний хэлэлцүүлгүүд явагдахгүйгээр үндсэндээ жил тойруу болчихож байна. Тэгээд Нарантуяа гишүүнтэй би ярьсан. Нарантуяа гишүүн ажлын хэсгээ ахалдгаараа ахлаад яв гэж би хэлж байгаа. Дотор нь ороод сууж байгаа гишүүд нь ажлаа бас тэр болгон хийж өгөхгүй ажил нь сайн яваагүй байгаа бол сольё гэдэг асуудал яриад үндсэндээ ажлын хэсгийг нь жаахан өөрчилж байгаа юм.

Ингээд би та бүхэнд танилцуулчихъя. Нарантуяа гишүүн ажлын хэсгийг нь ахална. Баттөмөр гишүүнийг оруулж байна, Ганбаатар гишүүнийг оруулж байна, Содбаатар гишүүнийг оруулж байна, Тэрбишдагва гишүүнийг оруулж байна, Энх-Амгалан гишүүнийг оруулж байгаа, Д.Эрдэнэбат гишүүнийг орж байгаа. Ингээд ажлын хэсгийг шинээр өөрчлөөд тэгээд энийг дахиад шинэчилсэн ажлын хэсэг хуралдаад яаралтай энэ хуулийг оруулж ирэх нь зүйтэй гэж би хэлж байна. 

Өнөөдрийн хэлэлцэх асуудал дууслаа. Баярлалаа.

Дууны бичлэгээс буулгасан:

ПРОТОКОЛЫН АЛБАНЫ

ШИНЖЭЭЧ
Б.БАТГЭРЭЛ

